
        
            
                
            
        

    
	 

	 

	ЭРДЭНИЙН ГУРВАН ЖИМС

	монгол ардын үлгэрүүд

	 

	Эмхэтгэн боловсруулсан X. Сампилдэндэв

	 

	 

	“Ардын боловсролын яамны хэвлэл” Улаанбаатар хотноо 1985 онд эрхлэн хэвлүүлсэн номыг Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

	ХАРААЦАЙ ГАЛ АВЧИРСАН НЬ

	 

	— Урьд манай энэ тивийн хүмүүс галгүй байж гэнэ. Тэгэхэд орой бүр огторгуй өөд харахад дээд тивийнхэн гал түлж, үй түмэн түүдгийн гал гялалзаж байдаг байжээ. Тэгээд дээд тивийнхний галаас хулгай хийж олж авах юм сан. Яаж, хэнээ явуулъя даа гэж хэлэлцэж гэнэ ээ. Хүн далавчгүй болохоороо дээд тивийнхэнд хүрэхийн аргагүй. Тас бүргэд явуулбал бие нь том, баригдан цохиулчихна гэж, хараацайг л хурдан гавшгай, бие жижиг яг л таарах шувуу юм санж гэж, хараацайг дээд тивээс гал олж өгөөч гэжээ. Хараацай тэгье гэж нисээд дээд тив хүрэхэд нь айл амьтан оройнхоо хоол хийж байсан цаг байж гэнэ. Нэг айлын өрхөөр нисэн ороод галын цогтойгоос нь хошуугаараа чимхэх шүүрээд дээшээ дэгдтэл галаа асааж, хайчаа барьж байсан авгай:

	— Галын хулгайч! гэж хашхиран хайчаараа хав гээд хараацайн сүүлнээс хавчаад автал хараацай ухасхийгээд сүүлний өд нь хайчинд хавчаастай хоцорч, хараацай нь гал зуусаар өрхөөр нь гарч доошоо буун нисэж, манай тивийнхэнд гал олж өгсөн гэдэг. Тэгээд одоо хүртэл хараацайн сүүл ац шиг байдаг нь дээд тивийн айлд сүүлнийхээ өдийг тас татуулсны тэмдэг нь ажээ.

	Манай дор бас доод тивийнхэн гэж байдаг. Орой дээшээ харахад нь манай тивийнхэн галтай болчихсонд сурагласаар байгаад дээд тивээс, тэнгэрээс гал хулгайлж олсныг мэдээд, манайхаас гал хулгайлах гэж жижигхэн жигүүртэн явуулах гэж удган эрвээхэй гэдэг шөнө нисдэг эрвээхэй явуулж гэнэ. Тэр нь галын хөх дөлний үзүүрээс чимхэн хулгайлж, хүнд мэдэгдэлгүй доод тивийнхэнд аваачиж өгсөн нь цоггүй хөх дөл байсан учраас доод тивийнхний гал нь илчгүй хөх гал болжээ. Тэгээд одоо хүртэл, удган эрвээхэй шөнө гал харахаараа галын цогтойгоос нь аваачих гэж галд орж үхдэг юм гэнэ.

	 


ХАРААЦАЙ ХҮНД ЯАГААД ХАЙРТАЙ БОЛСОН БЭ?

	 

	Эрт цагт жигүүртний хаан Хангарди:

	— Ертөнц дээр юуны мах хамгийн амттайг мэдээд ир гэж зөгий, хараацай хоёрт зарлиг буулгаж гэнэ. Зөгий хараацай хоёр хааныхаа зарлигийг гүйцэтгэхээр нисэн оджээ. Гэвч хараацай амьтан болгоныг хазаж хатгах вий гэж зүрхшээн, яах учраа ололгүй хий л ийш тийш элэн халин нисэж явж гэнэ. Харин зөгий амьтан болгоныг хатгаж үзжээ. Оройхон тийшээ буцах болсонд хараацай:

	— За зөгий! Хамгийн амттай нь юуны мах байна вэ? Мэдэж чадав уу? гэж асуужээ.

	— Мэдэж чадсаан. Хангарди гуайн зооглоход хүний мах л их амттай юм байна гэхийг хараацай сонсмогц:

	— Хөөрхий хүн төрөлхтнийг энэ аюулаас яаж аврах билээ гэж бодсоноо:

	— Би ядраад байна. Жаахан амсхийе гээд зөгийтэй хамт модны мөчир дээр суугаад:

	— Чи тэр хануур хэлээ над нэг үзүүлэхгүй юу? Би чиний хэлийг ер үзээгүй юм байна гэсэнд, зөгий хэлээ гаргав.

	Хараацай ганц дайраад хурц хошуугаараа зөгийн хэлийг тас хазчихаж гэнэ. Зөгий уурлаад Хангардид хэлэхээр нисэхэд хараацай даган явжээ. Зөгий очоод хий л дүнгэнээд байхад хангарди юу ч ойлгосонгүй учир ихэд уурлаж, чи цаашаа бай! Аль вэ, хараацай чи хэл гэсэнд:

	— Хаантан минь могойн мах л хамгийн амттай юм. Нэг л амталбал салахын аргагүй, өөр юу ч идэх дургүй болох юм. Зөгий маань могойн мах идэх гэж байгаад хэлээ сугалуулчхаад ингэж дүнгэнэдэг болчихлоо гэжээ.

	Хангарди хараацайн үгэнд итгэж могойг барьж идэх болжээ. Одоо хангардийн төрөл угсаатнаас ганц бүргэд л үлджээ. Бүргэд могойг үзвэл дор нь шүүрч барьж иддэг гэнэ.

	Энэ цагаас хараацай хүний гэр хашаа саравчинд өндөглөдөг болж хүмүүс түүний өндөг, үүрийг эвддэггүй хайрладаг болсон ажээ. Мөн зөгий хараацайд хэлээ сугалуулснаас хойш үүрд дүнгэнэсэн дуутай болжээ.

	 


НОХОЙ ХАХЛАА ГЭДЭГ ҮГИЙН УЧИР

	 

	Урьд усанд яваад удсан хүүхдийг эцэг эх нь «Наана чинь нар, цаана чинь сар» гэж дууддаг байсан гэнэ. Нэгэн хүн усанд яваад удсан хүүгээ ингэж дуудсанд хүүхдийг суулгатай нь сар аваад явчихсан юм санж. Саран дээр суулга барьсан хүүхэд шиг толбо байдгийн учрыг тайлбарласан ийм нэг домог байдаг. Тэр цагаас хойш хүмүүс усанд яваад удсан хүүхдээ «Нохой хахлаа» хэмээн дууддаг болсон гэнэ.

	Нохой барагтай бол хахдаггүй, хахаад үхнэ гэж ер үгүй ажээ. Тиймд айлын нохой хахахад тэр айл хагартлаа баяждаг гэнэ. Иймд хүн бэлэг дэмбэрлийг нь бодож «Нохой хахлаа» гэж дуудахад усанд яваад удсан хүүхэд баяр хөөр болсоор гүйж ирдэг ёстой гэнэ.

	 


ОГОТНЫН УРШИГ ОЛОНДОО

	 

	Эрт урьдын сайн цагт энэ дэлхийн нэгэн голын айл амьтан өвчин зовлон, үхэл өнчрөлгүй халуун бүлээрээ элэг бүтэн суудаг байжээ. Тэр голд мөн нэгэн эрүү цагаан оготно их хэмжээний хөеө цуглуулсаар амьдардаг байсан ажээ.

	Тэгтэл тэнэж явсан нэгэн заан оготнын хураасан хөеөг онгичин идсэнд оготно уурлаж, зааны хамрын нүх рүү орж нармайг нь мэрж эхэлжээ. Үүнээс болж заан туйлж давхиад тэр голын улс амьтныг хядчихсан гэнэ. Эцэст нь оготно зааны нармайг тас мэрэн алжээ. Оготнын уршиг олондоо гэдэг үгийн учир ийм ажээ.

	 


ЭРДЭМ СУРСАН НЬ

	 

	Эрт цагт элээ, чогчиго хоёр сонин сайхан дуу сурахаар алсын алсад одох болжээ. Нисэн ниссээр зорьсон газраа хүрч гэнэ. Тэгээд ээрэм их талд нэгэн чулуун дээр сууж дуу сурч эхэлжээ. Гэтэл элээний нойр нь хүрээд унтаад өгчээ.

	Энэ хугацаанд чогчиго уйгагүй оролдсоор олон дуу аялгуу сурч авчээ. Харин элээг гэнэт сэртэл эхээсээ төөрсөн унаганы янцгаах дуу сонсогдож гэнэ.

	Элээ зөвхөн тэр дууг л сурчээ. Ийнхүү чогчиго олон янзаар дуугарч байхад элээ зөвхөн унага шиг дуугардаг болсон гэж Дархад ардын домог байдаг.

	ЭРХЭЭДЭЙ МЭРГЭН ХҮҮ

	 

	Урьд нэгэн цагт Эрхээдэй мэргэн гэж байжээ. Гөрөө хийдэг байв. Цаст ууланд явж байтал арван таван толгойтой, атигар хар мангас дайралдаж маргааш өглөө чамайг алж авгай хүүхэд, албат иргэдийг чинь авна гэхэд Эрхээдэй мэргэн «за» гэж зөвшөөрчээ. Ангаас гар хоосон, ганзага сул буцдаггүй Эрхээдэй мэргэн гэртээ хоосон ирээд эхнэр Донжилмаад энэ тухай яривал тэр нь үнэмшсэнгүй.

	Маргааш нь явахдаа Эрхээдэй эхнэртээ арван таван толгойт атигар хар мангас ирж намайг асуувал Хайластын ууланд гөрөөлөхөөр явсан гэж хэлээрэй. Хэвлийдээ байгаа хүүхдээ гарахад хүү гарвал Эрхээдэй мэргэн хүү, хүүхэн гарвал арван таван толгойт атигар хар мангас гэж нэр өгөөрэй гэжээ.

	Мангас ирээд асуухад Донжилмаа нөхрийнхөө хэлснээр хэлбэл мангас хойноос нь яваад гурван жил эрээд олсонгүй. Чамайг ална гэж хэт хутга билүүджээ. Ингэхэд Донжилмаа Цаст ууланд гөрөөлөхөөр явсан гэж үнэнийг хэлжээ.

	Мангасыг явсан хойно эхнэр нь амаржин хүү гарахад нөхрийн хэлснээр Эрхээдэй мэргэн хүү нэр өгчээ. Хүү нь ер бусын өсөлттэй байсан ба нэг хоноход нэг нэхийд багтахгүй, хоёр хоноод хоёр нэхийд багтахгүй өссөөр эрийн цээнд хүрч эхээсээ аавынхаа хаачсаныг асуувал Донжилмаа хариу хэлдэггүй байжээ. Ингэхэд нь Эрхээдэй мэргэн хүү нэг өдөр ээжийгээ ингээ саагаад ир гэж хэлээд гарахад нь тогоонд байсан сүүний нь дор их гал түлж буцалгаад ээж ээ, сүү хөөрлөө гэж дуудан галын хайч шанага хоёрыг нууж ээжээ сандрааж байгаад аавынхаа тухай асууж мэдэж авчээ. Тэгээд аавынхаа хойноос явж ачийг хариулна гэж унах морь, тохох эмээл, өмсөх дээлээ заалгажээ. Эх нь далан таван товчтой дампуу торгон дээл, зуун булганы арьсаар зүйдэлгүй хийсэн минжин тоорцог, зуун гэрийн бүрээсээр хийсэн зузаан нимгэн хоёр тохом, мянган лангийн үнэтэй хазаар, түмэн лангийн үнэт эмээлийг өгч: «Хотны чинь хойд талд гучин гурван үетэй гурван алд хулсан уурга буй. Гунан үхрийн ширийг гурамсалж хийсэн гунан улаан хуйв чинь эмээлтэй чинь хамт буй. Унадаг морь чинь ах зах нарын адуучны баруун хойд захад байн, байн янцгаасан, хааяа нэгхэн цавчилсан хүрэн халзан морь буй» гэж хэлжээ.

	Хүү хувцсаа өмсөөд эмээлээ үүрээд, уургаа чирч хазаараа барьсаар адуундаа очиж хүрэн халзан морийг өлгөөд авсан чинь дээшээ тэнгэрийн од, доошоо газрын үндэс тоолон бухаж гурав хоног саатжээ. Морио эмээллээд мордсон чинь бас булгиж гурав хоног саатжээ. Гэтэл хойд хударга нь тасарчээ.

	Морь нь «Чи сайн эрийн хүү байтал санах сэрэх чинь яав? Миний зооны арьснаас гурван хуруу зүсэж аваад хийчих» гэжээ. Хүү харамсан уйлах дуулахын дунд зоог гурван хуруу зүсэж, хударга хийгээд мордвол бас од, үндэс тоолон бухаж гурав хоног болоод цааш хөдөлжээ. Явж байтал тэмээ хариулсан хүн дайралджээ. Нүүрэндээ галтай, нүдэндээ цогтой Эрхээдэй бяцхан хүү хаашаа явж байна? гэж асуужээ.

	— Би ачит ааваа эрж гараад гурван жил боллоо. Та юм үзэв үү? гэжээ.

	— Үзэгдэх юм алга. Зүүн урагшаа явж болохгүй. Арван таван толгойтой мангасын хойгуураа хоёр хөлт, өмнүүрээ улаан хөлт алхуулахгүй зуун тэмээний зуудаг хар буур гэдэг хэцүү амьтан буй гэхэд би явсандаа л явна гээд явжээ.

	Гэтэл нээрэн гурван сарын газраас буур угтаж иржээ. Ирэхэд нь барьж аваад, урд хоёр хөлийг шилэнд нь тээглүүлж хаяад явжээ. Тэгж яваад хонь хариулж яваа өвгөнтэй дайралджээ.

	Түүнтэй мэндчилэн эцгээ эрж яваагаа хэлбэл,

	— Үзэгдэх юм алга. Баруун урагшаа явж болохгүй шүү. Арван таван толгойт мангасын асар басар хоёр нохой гурван сарын газраас угтаж ирнэ гэхэд явсандаа явна гээд явжээ.

	Гэтэл нээрэн асар басар хоёр нохой гурван сарын газраас хүрч ирэхэд басар нэртэй нохойг баруун гартаа, асар нэртэй нохойг зүүн гартаа бариад цааш явжээ. Явсаар мангасын эцгийнд очоод басар нохойг баруун гар дээр, асар нохойг зүүн гар дээр нь тавиад алтан шүрэн баганаас морио уяад оржээ.

	Ороод мэндчилэн эцгээ эрж яваагаа хэлбэл мангасын эцэг:

	— Юм үзэгдэхгүй байна. Харин манай хүү ирж яваа бололтой. Гурав хоногийн өмнөөс баруун урдаас халуун салхи тавьж байна гэжээ.

	Эрхээдэй мэргэн хүү баруун урагшаа явж байтал хар морь нь хөлсөндөө хатчихсан, өөрөө ядарчихсан нэг эр хүнтэй уулзжээ. Уулзан мэндчилж эцгээ сураглавал:

	— Юм үзэгдэхгүй байна. Баруун урагшаа битгий яв. Арван таван толгойт мангас намайг гурван жил хөөж байна. Одоо би ядарч баригдах нь шиг байна гэжээ.

	Хүү, би явсандаа явна гээд явжээ. Явж байгаад арван таван толгойт атигар хар мангастай уулзжээ. Уулзан эцгээ сураглавал,

	— За чи миний эрж яваа хүн мөн байна. Хоёулаа үзэлцэнэ дээ. Махан бодоор үзэх үү, зэр зэвсгээр үзэх үү? гэв.

	Ингээд зэр зэвсгээр үзэлцэх болж Эрхээдэй мэргэн хүү эмээлийнхээ цаана өндгөн нүдээ гаргаж, гурван удаа харвуулбал арван таван толгойт мангас магнайнаас нь өөр газарт онож харвасангүй. Хүү хариу харвахдаа амийг тасалж таних тэмдэг болон тамхины уут, гансыг хэт хутгатай нь аваад буцаж ядарсан хар хүнтэй уулзжээ.

	Учир явдлаа ярилцвал тэр хүн хүүгийн нэр, эцэг эхийн нэр, нутаг усыг асууж:

	— Эрхээдэйн хүү Эрхээдэй мэргэн хүү, эх минь Донжилмаа, нутаг минь их бага газрын чулуу гэдгийг сонсоод өөрийгөө хэлж танилцан уулзжээ. Хүүгээ шинжиж үзвэл, өөрөө илүү бяртай, унасан морь нь арван хоёр шандас илүү байжээ.

	Мангасыг алсныг сонсоод хүүгийн авчирсан тэмдгийг харж үнэмшин, хоёулаа мангасын албат иргэн нутаг усыг дагуулахаар явжээ. Мангасын эцгийнд ирвэл

	— Манай хүү буцаад явчих шиг боллоо. Баруун өмнөөс хоёр хоног хүйтэн салхи үлээж байна гэжээ.

	Хүү мангасын тухай яриад эцэст нь тэмдэг болгон авсан зүйлээ үзүүлж тэднийг хураан авч нутагтаа иржээ. Донжилмаа эр нөхөр, хүү хоёроо үзээд ухаан алдаж унахад хүү нь түмэн лангийн нударгаар илбэн сэрээж амар сайхандаа жаргажээ.

	 

	Сэлэнгэ, Ерөө сангийн аж ахуйн төвд сууж буй Өмнөговь аймгийн харьяат (хуучин Цэцэрлэг мандлын аймаг, Говь Балдан засгийн хошуу) Цэмбэлийн Гомбо (нас 68 халх)˗оос 1965 онд судлагч Д. Цэнд тэмдэглэж авчээ.

	ЗЭЭХИЙ МЭРГЭН

	 

	Урьд Зээхий мэргэн гэдэг анч хүн байжээ. Зэлэнзунгаа гэдэг өнчин охин дүүтэй юм санжээ. Ингээд охин дүүгээ хойд эхийн гар харуулахгүй гэж шийдээд, дүүгээ агуйд аваачиж суулгаад өөрөө анд явах зуураа хоол хүнс хүргэж өгч байлаа. Анд яваад их уддаг, хувцас нь урагдаж, хоол нь дутаж ирдэг байв.

	Иймд эхнэр нь сэжиг төрж анд явах нэрээр савдагтай нөхцөж байж магадгүй гээд нэг өдөр их хоол бэлтгэж, богцонд нь гурил хийж өгөөд явахад нь ёроолыг нь цоолж гэнэ.

	Тэгээд Зээхий мэргэнийг явсан хойно цувсан гурилаар мөрдөж очвол агуйд орсныг ажиглаж мэджээ. Ингээд Зээхий мэргэнийг анд явсан хойно агуйд очвол нэг охин байв. Тэр эмэгтэй хүнийг үзээд сэтгэл нь хөдөлж түүнтэй тогложээ. Гэтэл охин алтан бөгж залгиад ухаан алдаж унахад Зэхий мэргэний эхнэр айсандаа орхиод явж гэнэ.

	Зээхий мэргэн ирээд охин дүүгээ үхчхэж гэж бодон, модон авс хийж дотор нь хийгээд газарт тавихгүй гэж модон дээр тавьжээ. Гэтэл нэг буга ирээд модыг шөргөөхөд авс унаж түүний эвэрт өлгөгдөхөд буга авч давхиад сэжин хаяхдаа авсыг зад чулуудаж, тэр чулуудалтаас охины хоолойд тээглэсэн алтан бөгж унаж, охин дахин амь орж гэнэ.

	Тэр охин явсаар бор гэртэй эмгэн өвгөн хоёр дээр ирж хүүхэд нь болж хамт амьдарчээ. Энэ үед Зээхий мэргэн дүүгийнхээ шарилыг байхгүй болохоор авсыг нь ч гэсэн олж үзнэ гээд эрээд явжээ. Гэтэл охин дүү нь өвгөн эмгэн хоёрынд амар мэнд аж төрж нас бие гүйцэж, сайхан бүсгүй болоод байтал Хар нүдэн хааны хүү Харлаг тайж ан хийж яваад тэднийд ирж, тэр охины сайханд биширч эцэг эхдээ хэлээд эхнэр болгон авч гэнэ.

	Удалгүй Зэлэнзунгаа охин жирэмсэлж хүү төрүүлж гэнэ. Ингээд хадам эхдээ та миний хүүг бүүвэйлэхдээ:

	 

	«Зээхий мэргэний зээлээ бүүлээ

	Зэлэнзунгаагийн хүүлээ бүүлээ

	Хар нүдэн хааны ачлаа бүүлээ

	Харлаг тайжийн хүүлээ бүүлээ

	Бүүвэй бүүвэй...»

	 

	гэж байгаарай гэж зааж өгчээ.

	Нэг өдөр Зэлэнзунгааг эзгүйд морь нь сульдаж, өөрөө ядарсан, үс нь ургаж, хувцас нь урагдсан нэгэн эр ирж амар мэндээ мэдэлцээд сууж байжээ. Эмгэнийг хоол цай бэлтгэж байтал хүүхэд уйлсан тул авахдаа:

	 

	«Зээхий мэргэний зээлээ бүүлээ

	Зэлэнзунгаагийн хүүлээ бүүлээ

	Хар нүдэн хааны ачлаа бүүлээ

	Харлаг тайжийн хүүлээ бүүлээ

	Бүүвэй, бүүвэй...» 

	 

	гэж бүүвэйлжээ.

	Ингэхэд тэр эр ихэд сонирхож энэ үгийг та яагаад хэлдэг юм бэ? гэвэл, манай бэр зааж өгсөн юм, тэр одоо ирнэ гэжээ. Хүлээж байгаад бэрийг нь ирэхэд уулзвал өөрийн дүү Зэлэнзунгаа байсанд Зээхий мэргэн ах нь баяр болон ийнхүү дүүтэйгээ уулзаж гэнэ.

	 

	Булган Хангал сум (Хуучин Түшээт хан аймаг. Ханд чин вангийн хошуу) «Саруул зам» нэгдлийн II бригадын хоньчин Доржийн Пүрэвжав (нас 38. эр халх)˗аас 1967 онд тэмдэглэн авчээ.

	ЦЭЦЭН ТЭНЭГ ХОЁР

	 

	Урьд нэг хаан цэцэн тэнэг хоёр түшмэлтэй байжээ. Нэг өдөр түшмэдээ шалгахаар дуудан ирүүлээд, түшмэлээсээ:

	— Миний сахал их ургадаг боллоо. Үүний учир юу вэ? гэвэл цэцэн түшмэл:

	— Язгуур сайт хүнийх учир тэр болой, гэв. Тэнэг түшмэл:

	— Жам юм аа гэжээ.

	Маргааш нь дуудаж ирүүлээд:

	— Хуш мод яагаад мөнх ногоон байдаг вэ? гэвэл цэцэн нь:

	— Модны дотор тусгай мод байдаг бөгөөд, язгууртай мод учраас болой гэжээ. Тэнэг түшмэл нь:

	— Жам юм аа гэжээ.

	Нөгөөдөр нь дуудаж ирүүлээд:

	— Хун шувуу яагаад сайхан дуутай вэ? гэвэл, Цэцэн түшмэл нь:

	— Урт сайхан хүзүүтэй тул сайхан дуутай гэв. Тэнэг түшмэл нь:

	— Жам юм аа гэжээ.

	Ингэхэд хаан тэнэг түшмэлээсээ:

	— Чи ер нь дандаа л жам юм гэх, энэ ер нь юу гэсэн үг вэ? гэвэл тэнэг түшмэл нь:

	— Үүнийг тайлбарлахад учиртай. Таны чихэнд чийртэй ч байж магадгүй гэвэл хаан:

	— Зүгээр. Чи тайлбартай юм бол хэл гэжээ. Ингэхэд тэнэг түшмэл:

	— Сахал урт ургадаг нь нэг жам, жишээлбэл ямаанд байдаг ухнын сахал бусдаас урт байдаг шүү дээ. Хуш ногоон байдаг нь үндэс урттай, газрын гүнээс тогтмол тэжээлтэйгээс болдог юм. Хун сайхан дуутай нь урт хүзүүнийх биш, богино хүзүүтэй ч хөхөө сайхан дуутай шүү дээ. Иймд жам гэж хэлдэг минь ийм учиртай юм гэжээ.

	Хаан түүнийг зөвшөөрч тэнэг түшмэл маань харин хамгийн цэцэн байжээ гэж бодох болжээ.

	 

	Булган Хангал сумын (Түшээт хан аймаг Ханд чин вангийн хошуу) «Саруул зам» нэгдлийн 2˗р бригадын хоньчин Доржийн Пүрэвжав (нас 38. эр. халх)˗аас 1967 онд тэмдэглэв.

	ДӨЧИН ДӨРВӨН НАСТАЙ ХӨХӨЛДЭЙ МЭРГЭН ХААН

	 

	Цастын цагаан уулыг өвөрлөж өвөлждөг үүрдийн дөчин дөрвөн настай Хөхөлдэй мэргэн хаан гэж байжээ. Гэтэл тэднийд Агь ноён хонгор хүү гэдэг төржээ. Тэр хүү нь долоо хоноод өргөөндөө багтахгүй болсон тул тусгайд нь ордон барьж өгчээ. Гэтэл ганцаараа 18 нас хүрээд ингэж суух нь тохьгүй санагдахад хань олж авъя гэж бодоод аавдаа очжээ.

	— Малгай минь муудаад толгой минь даараад байна гэвэл наян хоёр булга зүйж хийсэн нанжин бүргэд малгай гаргаж өгчээ.

	— Дээл минь муудаад бие даараад байна гэж дахиж орвол далан ам дампуу торгон дээл гаргаж өгчээ.

	— Гутал минь муудаад хөл даараад байна гэж дахин орвол далан хоёр сарьс хавчсан даргай хар гутал гаргаж өгчээ.

	Ингээд хэлэх үггүй болохдоо нэг өглөө:

	— Хоол цайгаа хийлгэж байх ханьтай болъё гэж оржээ.

	Тэгэхэд аав нь далаараа таван тохой, голоороо гурван тохой Дотуур Ширмэн баатар гэдгээ өгч үүгээр хоол цайгаа хийлгэж бай гэжээ. Хэд хоноод аавдаа очиж:

	— Дотуур Ширмэн баатрын хийж өгч буй хоол цай санаанд тохирохгүй байна. Хань олж авъя гэвэл аав нь:

	 — Чиний алганы чинь цус хатаагүй, амны чинь салиа арилаагүй байна. Хэрэв хүсээд байгаа бол явах газраа явж, авах эмээ ав гэжээ. Ээждээ очиж энэ явдлаа яривал:

	 — Эр хүн зорьсондоо эс хүрвэл эм шинжийг олдог, эр морь харайсандаа эс хүрвэл гүү шинжийг олдог. Яв даа хүү минь! гэжээ.

	Ингээд явахаар болж, Цастын цагаан уулын оройд гарч ертөнцийг шинжиж үзвэл: Баруун урагшаа ерэн жилийн тэртээ Буурал хааных наян жилийн найр, жаран жилийн жаргал хийж байна гэнэ. Буурал хааны уяан дээр алтан цээжтэй, мөнгөн бөгстэй хүлэг уяатай, гэрт зүүн талын орны эхэнд Бага бяцхан баатар, баруун талын орны эхэнд шөнө гэрлээр нь найр хийдэг арван найман настай Авхай дагина гэдэг сайхан хүүхэн сууж байна гэнэ.

	Энэ хүүхнийг авъя гэж шийдээд адуундаа хүрч ирээд унах морио сонгожээ. Гэтэл тохирох морь олдсонгүй. Гайхаж байтал жалга дотор нэг ухаа морь хөрвөөж байгаад босож ирснийг харвал эвшээхэд нь алтан соёо гялалзаж байжээ. Шинжвэл сайн хүлгийн шинж бүрдсэн морь байжээ. Түүнийг барьж гуч хоног сойжээ.

	Нум сумаа сонгох болж аавын залуу цагийн зэвсгийг ээжээсээ сурвал:

	— Баруун цохионы дор хийсэн дээ. Цохиог нь өргөж чадвал тэнд буй, гэжээ.

	Цохиог өргөвөл аавынх нь нум сум хоёр саадагтайгаа, хоног хүргэдэггүй хонин цагаан, үд хүргэдэггүй үнэгэн цагаан утлагатайгаа (эм) байж гэнэ. Нум сумыг шинжвэл үзүүр дээр нь үнэг нохой хоёр хөөцөлдүүлж, ар дээр нь аргал янгир хоёрыг мөргөлдүүлж, элгэн дээр нь элээ бүргэд хоёр эргэлдүүлэн хийсэн ажээ.

	Явах болж наян хоёр булга зүйж хийсэн нанжин бүргэд малгай, далан ам дампуу торгоор хийсэн дээл, далан есөн сарьс хавчаартай даргай хар гутлаа өмсөж, гурван үхрийн ширээр гурамсалж, дөрвөн үхрийн ширээр дөрөмсөлж хийсэн дөнгөө модон ташуураа барьж, мориндоо Наран зулай саран зээрд нэр өгөөд Буурал хааныхыг чиглэн явжээ.

	Морь нь хажуугаас нь харахад уул шиг, хавирга сүврэг нь хөдлөхөөр морь гэж танигддаг, урдаас нь харахад уул шиг уруул ам нь хөдлөхөөр морь харагддаг бөгөөд жилийн газрыг сард, сарын газрыг хоногт хоногийн газрыг цагт товчлон уулын чулууг талд талын чулууг голд ортол хатирсаар яваад Буурал хааныд очжээ.

	Очтол их найр болж байв. Уяан дээр нь морио уях гэтэл цулбуурыг нь даалгүй бөхийхөд эзэн хааны уяа байтал ийм юм байдаг уу? гээд морио хайрцаг шиг хантайрч, хад мэт тушжээ. Нум саадгаа өргөөний нь урд талд тавьсанд хойшоо хазайгаад, хойд талд тавихад урагшаа хазайгаад байхаар эзэн хүний өргөө байж ийм юм байдаг уу? гээд сумаа газар зоож нумаа өлгөжээ.

	Гэрт ороход далан давхар ширмэн үүдийг нь хөшүүрдэж байж хүн оруулж гаргаж байхад Агь ноён хонгор хүү өргөөд хуга хаячхаад орж цаашаа хазайсан хүний цаана, наашаа хазайсан хүний наана гишгэсээр очиж Буурал хааны амрыг эржээ. Буурал хаан

	— Хэт нутаг хаана вэ? Хэрэг зориг хэнд вэ? гэж асуухад тэрээр:

	— Цасны цагаан уулаар нутагтай, үүрдийн дөчин дөрвөн настай Хөхөлдэй мэргэн хааны хүү Агь ноён хонгор гэдэг би байна. Таныг олонд олз, амьтанд рашаан хүртээж байна гэж дуулаад найр бол найрлая, хишиг бол хүртье гэж ирлээ гэжээ.

	Буурал хааных есөн зүйл янз бүрийн арз хорз найруулж хор болгон дугараа өгөхөд тогтоосоор шөнөжин найрлаж өглөө нь муужрахдаа Бага бяцхан баатрыг далан дээрээс нь базан атган гадагш гараад унажээ. Буурал хааныхан алах гэж сэлэмдээд сэлмээ барж, харваад сумаа дуусаж ядаж гэнэ. Мэргэн аргат шар өвгөнд очвол

	— Хойд энгэрт чирч аваачиж хая, гэхэд аваачиж хаяад газарт зоосон сумыг сугалах гээд чадсангүй. Асуувал

	— Найраа дахиад наян жил үргэлжлүүл, гэж гэнэ.

	Гэтэл наран зулай саран зээрд морь нь өлсөж Агь ноён хонгор хүү дээр очиж биеийг нь асуувал:

	— Би босож болохгүй байна. Хоног хүргэдэггүй хонин цагаан, үд хүргэдэггүй үнэгэн цагаан утлага минь хаа байна? гэж асуужээ.

	Морь нь:

	— Чи сайн хүний үр байж санахгүй яагаа вэ? Миний хоёр хулхинд хийсэн шүү дээ гэжээ. Морьтойгоо ярьж хулхиар нь тавиулан хоёр нүдэндээ хийгээд эдгэж гэнэ.

	— Ингээд би хэвтэж байя. Чи миний нум сум хоёрыг авчирч аль гэвэл морь нь буцаж очоод сумыг амандаа зуун, нумыг толгойдоо өлгөөд иржээ. Ирэхлээр нь нум сумаа агсаж мордвол Буурал хааныхан айгаад таран зугтаж байна гэнэ.

	Дайран орвол арван найман настай авхай дагина солонго татан алга болжээ. Хүрч очоод бага бяцхан баатар хүүг далнаас нь барьж далан гурав эргүүлэн таван давааны цаана хаявал

	— Сайхан эрийг алчихлаа, хүрз царил гээд хүмүүс шуугилджээ. Очоод чигчий хуруугаараа өлгөж хаявал яс нь үлдээд мах нь шувтраад гарчээ. Баруунтай нь том уул харагдаж байжээ. Түүн дээр гарч хүүхний хаашаа явсныг шинжвэл урагшаагаа ерэн жилийн газарт явжээ.

	Ингэхэд эр хүн зорьсондоо, эр морь харайсандаа гээд хойноос нь явжээ. Гэтэл нум саадагтай том том эрчүүд замаар ирж яваад муужран унаад л байна гэнэ. Тэгтэл уул ч юм шиг, манан ч юм шиг юм байхад мориноосоо асуувал нэг том ухаа морьтой, дээд хацар нь тэнгэрт, доорд хацар нь газарт тулсан их хүн байжээ. Түүнтэй нэг хөтөл дээр уулзвал:

	— Буурал хааныд нэг цагийн овоо эр ирлээ гэсэн чи юу? гэж асуужээ.

	— Газарт ижилгүй төрсөн, дээрхтэй тэрсэлдэн төрсөн хүрэл мөнгөн чигчий хүү гэдэг байна гэжээ. Агь ноён хонгор хүүг:

	— Сайн эрс уулзсан газраа хэдэн сум сорьдог билээ гэвэл Хүрэл мөнгөн чигчий хүү:

	— Хүү минь алганыхаа цусыг хатааж, амныхаа салиаг хатааж байж ахтайгаа бинчвэл дээр үгүй юу гэжээ. Ингэхэд Агь ноён хонгор хүү

	— Миний алганы цус хатаж, амны салиа арилах хүртэл таны яс чинь нимгэрч, цус чинь шингэрэх байх даа, гэвэл

	— Тэгвэл хоёулаа үзэлцье гээд маргааш нь Болзоотын бор толгой дээр уулзахаар ярилцжээ.

	— Хэн нь түрүүлж харвах вэ? гэхэд Агь ноён хонгор хүү

	— Яс чинь нимгэрч, цус чинь шингэрч байгаагаараа та харва даа гэжээ.

	Маргааш нь Болзоотын бор толгой дээр уулзвал Хүрэл мөнгөн чигчий хүү ургахын улаан нарнаас шингэхийн улаан наран хүртэл татаж байгаад өндөгнөөсөө шүдлэн үхрийн чинээ цус дуслахад сумаа тавивал сум нь гарахдаа гал улаан, газрын дунд нил улаан, очихдоо гал түймэр болон ирэхэд Агь ноён Хонгор хүү гурав хугалаад хаячихжээ. Тэгэхэд Хүрэл мөнгөн Чигчий хүү

	— Эрхий чигчий болов уу даа чи гээд бух шиг хэрж, буур шиг шавж байв гэнэ. Дараа өдөр нь Агь ноён Хонгор хүү ургахын улаан нарнаас шингэхийн улаан наран хүртэл татаад өндөгнөөсөө шүдлэн үхрийн чинээ цус дуслахад сумаа тавивал сум нь гарахдаа гал улаан, газрын дунд тум улаан, очихдоо гал түймэр болон ирэхэд Хүрэл Мөнгөн Чигчий хүү гурав хугалаад хаяжээ.

	— За чи бид хоёр эзэн хааны зэр зэвсгээр үзээд болохгүй нь. Иймд аав ээжийн өгсөн махан бодоор үзье гэжээ.

	Уулыг тал, талыг там болтол ноцолджээ. Гэтэл Агь ноён Хонгор хүү ухасхийж бариад аавынхаа хийсэн шанхан зоогоор тонгорч Хүрэл мөнгөн Чигчий хүүг дороо хийгээд:

	— Алах хүний амыг авдаг, алах үхрийн дөрийг авдаг юм. Хэлэх үгээ хэл гэжээ.

	— Чам шиг эрд дийлэгдэх нь миний заяа байж дээ. Бушуухан алж аль, гэхэд алаад туламдаа махыг нь хийж толгойгоор нь мориндоо молцог хийгээд хөтөл дээгүүр гараад очвол нэг том улаан халзан өргөөнд арван найман настай Авхай дагина сууж байнам гэнэ. Авхай дагина:

	— Арга буюу чиний эрхэнд орлоо. Одоо өөрөө мэд! гэхэд аваад буцаж явтал Буурал хааны нутагт мөндөр шиг юмаар шидлээд явуулахгүй байжээ.

	Авхай дагинаас асуувал:

	— Манай аавын хийж буй хэрэг. Чи очоод аавыг минь аргадаж аргалаад ир! Хэрэв аавыг минь алчихвал би ерэн хоёр шидтэй тул ерөөр нь эс боловч хоёроор нь гарна шүү гэжээ.

	Агь ноён Хонгор хүү Буурал хааныд очоод

	— Хаан буурал аав минь тогтож хайрла! гэж гуйвал үг ер авсангүй. Ингэхэд уурлаад гурван үхрийн ширээр гурамсалж, дөрвөн үхрийн ширээр дөрөмсөлж хийсэн ташуураараа шавхуурдсан чинь үхчихжээ.

	Буцаад ирвэл Авхай дагина чи миний эцгийг аллаа гээд цагаан арслан болон зугтахад Агь ноён Хонгор хүү Эр цагаан арслан болон хөөж барьжээ.

	Ингэж авхай дагина ерэн хоёр хувилсан боловч Агь ноён Хонгор хүү мөн ахалж хувилсаар түүний ид шидийг дуусган барьж авчээ. Авхай дагина:

	— Би чамайг барахгүй юм байна. Аргад чинь оръё гээд сая нэг зөвшөөрч Агь ноён Хонгор хүүг даган явжээ. Агь ноён Хонгор хүү нутагтаа орж ирээд аав ээжийгээ хүндлэх заншлыг барьж арван хоёр жилийн цаанаас явгалж морио хөтөлжээ.

	Ингээд харьж өвгөн болсон аав, эмгэн болсон ээж хоёроо өргөн асарч, хундага тавилгүй архи ууж, хутга тавилгүй мах идэж, жаран жилийн жаргал, наян жилийн найр хийж амар сайхандаа жаргажээ.

	 

	Булган аймаг Дашинчилэн сум «Туяа» нэгдлийн Доргонтын бригадын хоньчин Цэрэндашийн Дамдинжав (нас 59 эр, халх)˗аас 1967 онд тэмдэглэв.

	ДОЛООН БУРХАН

	 

	Эрт урьд нэгэн цагт нэг хааны хоёр түшмэлийн нэг нь хааныгаа шударга бус гэж зэмлэсэнд хэрэг буруудаад цөлөгдөх болжээ. Тэгээд цөлөгдөхөд нь хоёулаа нэг хааны хоёр албанд байсан учраас өлсөж цангавал хэрэглээрэй гэж нэгнийгээ явахад нэг аяга бор гурил нэг аяга устай өгч явуулжээ.

	Тэгээд нөгөө нь цөлөгдсөн хойноо говь цөл нутагт явж байгаад цааш явж чадахгүй тамир нь тасарсанд гурилаа идсэн ч үхнэ, идэхгүй ч үхэх юм чинь идээд яах вэ гээд идэхгүй яваад байж. Нэг идьюү гэж санаад хормой дээрээ гурилаа асгаад аяга усаар гурилаа зуураад идэх санаатай тавьснаа бас л идэх зориг нь хүрсэнгүй гурилаа атгаад л тавиад л байж.

	Тэгээд нэг харсан чинь долоо атгаад тавьчихсан байжээ. Нэг харсан нөгөө долоон гурил цаашаа хөдлөөд явж. Тэгсэн хойноос нь босоод явж чадмаар юм шиг болохоор нь дагаад явсан чинь долоон гурил яваад байж. Нөгөө хүн босоод яваад байсан чинь усгүй цөл газар явж байгаад нэг их нуурын захад ирж. Тэгэхээр нь нуурын усаар ундалж, нуурын замгаас идэж амарч тэнхэрчээ. Харсан чинь долоон гурил далай дотор товолзож байж. Тэгэхээр нь энэ долоон гурилыг дагаж явж байгаад л усанд залгаснаас хойш сэхсэн ч, үхсэн ч энэ ус руу л орчихъё яадаг юм гээд орсон чинь живсэнгүй. Тэгээд нуурыг гатлаад цаашаагаа гарсанд гурил нь ч яваад л байж.

	Гурилын хойноос яваад л байсан чинь нэг ой модтой уулын энгэр дээр нэг цагаан гэр тааралджээ. Цагаан гэрт орсон чинь хэсэг улсууд байж. Тэд өгүүлрүүн:

	— Хаан энд уулан дотор нэгэн сайхан хүүхнийг авах учиртай. Тэр хүүхнийг авчруулах гэж биднийг явуулсан чинь авч болдоггүй. Энд хоёр хадан хуц мөргөлдөж, хүн орохлоор л хүн тас мөргөж хөөчхөөд л байх юм. Ингээд өчнөөн хүнээ алдлаа, одоо ер нь нутаг тийш буцах юм байгаа гэж тэр улсууд хөдлөхийг завдаж байжээ. Нөгөө цөлөгдсөн түшмэл:

	— Би тийш очиж авчиръя. Тэгэхдээ над хоёр хүн өг. Тэгээд хамт явъя гэжээ. Хоёр хүн дагуулж өгөөд

	— Ямар хөсөг унаа хэрэглэх вэ? гэжээ.

	— Хөсөг унаа хэрэглэхгүй гэж гэнэ.

	Долоон гурилаа тэндээс хөдлөөд явахаар нь хойноос нь явсан чинь нөгөө хадан хуцын дэргэд иржээ. Хоёр хадан хуц тэднийг ирэхтэй зэрэг хойшоо ухарч «Ухраад тас мөргөөд алчихдаг юм гэсэн. Мөргөх байх даа» гэсэн чинь мөргөсөнгүй.

	Тэгэхээр нь яваад орсон чинь их жимстэй, ой мод ургасан сайхан газарт тааралдаж. Түүнийг уруудаж явсанд оосор бүчгүй орог цагаан гэр дайралджээ. Түүнд орсон чинь нэгэн сайхан хүүхэн эрих бариад сууж байж гэнэ. Хоёр эр хүн ороод нэг нь хойно нь байгаа алтан бумбатай рашаанд нь, нэг нь эрихний нь толгойд шингэчихжээ. Тэгээд хүүхнийг дуугарвал л авч болно, дуугарахгүй бол авч болохгүй гэж урьдчилан тохирсон байжээ.

	Хүүхэнтэй хэрэг зоригоо ярилцаж байсан чинь нөгөө бумбад байгаа хүн бас нэг үг хэлж эрхиний толгойд шингэсэн хүн бас нэг үг хэлжээ. Тэгэхээр хүүхэн юу гэнэ вэ гээд өндөсхийхтэй нь зэрэг босоод алтан бумбатай рашааны урдуур оронгуутаа хүүхнийг хөтлөөд гарчээ. Тэгээд түрүүнийхээ явсан замаар гарч ирээд өнөөх хуцын тэнд ирсэн чинь гэнэт нөгөө хадан хуц хойшоо ухарчээ. Мөргөхөөс нь урьд түргэн гарахыг завдтал тас гээд нэг их чимээ гараад яасныг бүү мэд болж.

	Тэгээд нэг ухаан орсон, дэргэд нь нэг танил хүү дуугарах шиг болжээ. Чагнавал

	— Хүүе! сэргэж байна, сэхэх нь шив гэж хүн шивгэнэж байх сонсогджээ. Тэгсэн чинь цөлөгдөхөөс нь өмнө нэг албатад зарагдаж байсан түрүүний танил түшмэл нь байжээ. Тэгсэн чинь хуц тас хиймэгцээ нөгөө хүнийг орон нутагт нь авчирсан юм байж. Нөгөө дагуулж явсан хүүхэн нь хааны авах гэсэн хүсэлт хатан нь байсанд хаан баярлаж, хаан хайр хишиг хүртээн орон гэр төхөөрч өгчээ. Тэгээд түшмэлдээ

	— Хүссэнийг чинь өгье гэсэнд чинь

	— Хаан суудлаа өг гэжээ. Хаан арга буюу суудлаа өгч шударга түшмэл хэрэг шийдэн амар сайхан жаргаж гэнэ. Түүнд тус болсон долоон гурил нь явсаар тэнгэрт гарч долоон од болж тогтсонд «Долоон бурхан» гэж нэр өгсөн гэнэ.

	 

	Хэл зохиолын хүрээлэнгийн ардын зохиолын хөмрөгөөс авав.

	БАРУУН ДӨРВӨН ТИВИЙГ ЭЗЭЛСЭН ЭРИЙН САЙН УХАА ГОЁ ХААН

	 

	Эрт урьд цагт баруун дөрвөн тивийг эзэлсэн Агийн улаан хаан гэж нэг их хаан байж гэнэ. Тэр

	 

	Далан таван баганатай

	Далай цагаан өргөөтэй

	Гурван настай нялх дүүтэй юм гэнэ.

	Гэр нэвт гэгээтэй

	Гэрэл улаан хацартай

	Туурга нэвт туяатай

	Тунгалаг улаан хацартай

	Бүжинхэн улаан хатантай юм гэнэ.

	 

	Тэр гурван настай нялх дүү нь

	 

	Цайхын цагаан хаданд

	Цамба нямба хийнэ гэж

	Тоглодог юм гэнэ.

	 

	Тэр хаан их анчин гөрөөчин хүн юм гэнэ,

	 

	Арын гөрөөсийг

	Аргал хоргол болтол

	Өврийн гөрөөсийг 

	Өтөг бууц болтол намнадаг 

	 

	тийм хүн гэнэ.

	Нэг өглөө гөрөөнд явахдаа гурван настай нялх дүүгээ цайхын цагаан хаданд Цамба намба битгий хийлгээрэй гээд яваад өгч гэнэ. Хатан нь захиасыг хэрэгссэнгүй байж байгаад хүүг тоглуулахаар явуулчихсан гэнэ. Орой ангаас буугаад ирсэнд гурван настай нялх дүү нь алга байнам гэнэ.

	— Миний гурван настай нялх дүү хаачив гэсэнд хатан нь

	— Цайхын цагаан хаданд очиж элс үмхэхээр яваа биз гээд муухай загнаж байна гэнэ. Тэгэхээр нь эм хүн гэдэг элгэн садны хүн биш болохоор ийм байдаг байна гээд л

	 

	Баруун тийшээ харж уйлаад

	Баруун талд булаг тогттол уйлаад

	Зүүн тийшээ харж уйлаад

	Зүүн талд булаг тогттол уйлаад сууж гэнэ.

	 

	Гэтэл хатан нь:

	— Хаан хүн байтлаа уйлаад суухын хэрэг юу байсан юм бэ? Эр хүн гэдэг чинь

	 

	Хүлгээ унаад

	Хүнсээ тохоод явдаг юм биш үү 

	 

	гэж гэнэ. Үүнийг сонсоод:

	— Нээрэн тэгдэг юм бил үү, гэж боджээ. Маргааш өглөө нь гараад хойд зүгийнхээ хонгор алаг адуунд үзсэн чинь унах хүлэг байдаггүй гэнэ. Зүүн зүгийнхээ зүрх цоохор адуунд очоод үзсэн унах хүлэг байдаггүй гэнэ. Урд тивийнхээ үй түмэн адуунд очоод үзсэн бас унах сайн хүлэг байдаггүй гэнэ. Баруун тивийнхээ байнга шарга адуунд очоод үзсэн, унах хүлэг байдаггүй гэнэ.

	Аав ээжийн хурааж өгсөн буян байтлаа ганц унах хөлөг байдаггүй яасан юм бэ гээд л бас л

	 

	Баруун тийшээ харж уйлаад (л)

	Баруун талд булаг тогттол уйлаад (л)

	Зүүн тийшээ харж уйлаад (л)

	Зүүн талд булаг тогттол уйлаад (л) сууж байж гэнэ.

	 

	Тэгж байсан чинь:

	 

	Гэрийн чинээ гэдэстэй

	Тогоон чинээ дэлэнтэй

	 

	борогч гүү үүдэнд ирж зогсоод:

	— За намайг өдрийн арван хүнээр маллуулаад шөнийн хорин хүнээр мануулаад байж байх юм бол надаас нэг хүлэг гарна даа гэж гэнэ. Тэгэхээр нь тэр ёсоор нь л

	 

	Шөнийн хорин хүнээр мануулаад

	Өдрийн арван хүнээр маллуулаад л байж.

	 

	Аль хэр ч удсан юм бэ, нэг өдөр өөрөө ирээд манаач улсууддаа:

	— Харьж хоол унд идэж уугаад ир! Би харж байна гээд үлдсэн чинь өнөө гүү унагалж гэнэ. Унага нь босоогоороо буучхаад эхийгээ нар зөв гурав тойроод хөхөхөд нь гурван өнгийн солонго татаж гэнэ. Очоод үзсэнд:

	 

	Үе бүхий нь үетэй

	Үс бүхий нь салаатай

	Минэн чулуун цээжтэй

	Миндэр чулуун бөгстэй

	 

	Хөшөөхөн хүрэн морь байдаг юм байна гэнэ. Тэгэхээр нь очоод тэр унаганд:

	— Би гурван настай нялх дүүгээ алдчихсан түүнийгээ олж ирэхийн тулд чамайг унана даа гэж:

	— Чи намайг унах эзэн мөн болбол чиний ар далны чинь хооронд аяганы аман чинээ улаан мэнгэ бий байх. Би унуулах хүлэг чинь мөн болбол миний баруун суганд аяганы аман чинээ хар толбо бий байх гэж гэнэ.

	Үзсэнд хэлсэн тэмдэг хоёулаа байж гэнэ. Гучин хүн даадаггүй гургалдай төмөр цалмаа авчраад л бугуйлдчихсан чинь уулыг тал болтол, талыг там болтол талхалж байж арайхийж барьж авч гэнэ. Хазаарлаж эмээллэж гэнэ. Хазаарлахад нь амаа ангайж, эмээллэхэд нь нуруугаа хотойж байж эмээллүүлж гэнэ. Өөрөө зуун үнэгэн зоогоор зүйж зайж хийсэн навчин шонхор малгайгаа өмсчхөөд далан иргийн нэхийг зайж зүйж хийсэн давчхан таарсан цагаан дээлээ өмсчхөж гэнэ. Тэгээд

	 

	Наян бугын эврийг

	Наан зүйн хийсэн

	Далан бугын эврийг

	Давтан шахан хийсэн

	 

	Даргай шар нумаа агсчхаад мориндоо хүнсээ тохоод мордоод л давхиад явж гэнэ. Явсаар байтал нэг их шивэр мод замыг нь боочхоод өгсөөд ч барагддаггүй, уруудаад ч барагддаггүй гэнэ. Гайхаад морио татаад зогссонд морь нь хэлж гэнэ.

	— Та чинь хаан хүн байтлаа харгана сэргэнэ чинь яасан бэ? Салхин дээр нь гал тавихгүй юу гэж гэнэ. Салхин дээр нь гал тавиадахсанд, өнөө мод нь шатаж гэнэ. Өнөө түймрээ унтарсан хойно явж байсанд нэг их ус боочхоод явж болдоггүй гэнэ. Бас өгсөөд ч эх нь олддоггүй, уруудаад ч адаг нь олддоггүй гэнэ. Гайхаад зогсож байсанд «Үгүй, та харваач!» гэж гэнэ. Мөн л үгэнд нь ороод дундуур нь тас харвачхаад өнөө нум сумныхаа мөрөөр дагаад цаашаа явж гэнэ. Гэтэл нэг их өндөр хар уул тааралджээ. Өндөр хар уулын өвөрт нэг их хар шовоодой гэр байж байна гэнэ. Явсаар гадаа нь очоод:

	— Нохой хорь оо! гэсэнд хүн гарч ирдэггүй гэнэ. Мориноосоо буугаад нум саадгаа мориныхоо эмээлийн бүүргээс өлгөчхөөд гэрт нь ороод очсонд гурван настай нялх дүү нь харин түлээнийхээ савыг түшчихсэн галаа түлээд сууж байна гэнэ. Тэгэхээр:

	— За хүү минь чиний аав чинь хаачсан бэ? гэж гэнэ.

	— Аа, өглөө л гөрөөлнө гээд л яваад өгсөн.

	— Хэдийд яаж ирдэг юм бэ? гэжээ.

	— Аав муухай зантай ирвэл

	 

	Үдийн газраас

	Үхрийн чинээ чулуугаар

	Тэвэг өшиглөөд л

	Хоногийн газраас

	Хонин чинээ чулуугаар

	Тэвэг өшиглөөд л ирдэг

	 

	Сайхан зантай ирэх юм бол

	 

	Сэр сэрхэн салхиа салхилуулсаар

	Шивэр шивэр бороо оруулсаар л ирдэг юм даа 

	 

	гэж гэнэ.

	— За хүү минь би чиний ах чинь шүү дээ. Би тэгээд дүүгээ авах гэж явна. За миний дүү аавынхаа өвөрт хэвтэж байгаад:

	— Аавын амь хэд вэ л гэж асуугаарай. Би гэрийн ард ирээд чагнаж байя л гэж гэнэ.

	Тэгээд цаашаа яваад өндөр хар уулын өвөрт морио тавьчхаад жаахан хэвтэж сууж байтал шөнө үдэш болжээ. Гэрийн гадаа явж ирээд үг чагнаад сууж гэнэ. Гэтэл хүүгээс

	— Хүн ирэв үү гэж асуусанд:

	— Ямар үхсэн чинь ирдэг юм бэ л гэж хариулж байна гэнэ. Тэр хүү ер нь баахан өөриймсөг биш бололтой байж гэнэ. Хоол ундаа идэж уугаад унтах юм болж байна гэнэ. Унтахдаа:

	— Аавын амь хэд вэ? гэж асууж байна гэнэ.

	— Эр хүн байтлаа эр хүнийхээ амийг асуух хаашаа хүүхэд вэ, чи? гээд л муухай загнаж байна гэнэ. Өнөөх нь:

	— Аавыг хэлэхгүй бол булган хөнжлийг чинь тас жийнэ шүү гэж байна гэнэ. Булган хар хөнжил нь их л нандин юм байсан юм байлгүй.

	— Хэлье хүү минь, долоо байдаг юм аа гэж гэнэ.

	— Юу юу байдаг юм бэ гэж гэнэ.

	— Баруун уулын өврөөр өглөөний улаан нар тусахаас арай урьд үүр шөнө цайсан хойно хоёр өлөн хөх чоно гүйдэг юм. Тэр хоёр амь минь юм. Дээшээ авираад явж байтал тэхий дундын хэрд хоёр нүхнээс бие бие өөдөө харж цухуйсан хоёр их аварга могой бий. Тэр хоёр миний хоёр амь. Тооно дээр нар гарахтай зэрэг хоёр нөмрөг хар шувуу ирээд л суудаг юм. Тэр бас хоёр амь минь юм. Нэг амь нь биедээ байдаг юм аа л гэж гэнэ.

	Тэрний нь дуулаад явж гэнэ. Үүр цайхын алдад л хоёр өлөн хөх чоно гүйж явах нь тааралджээ. Хоёулыг нь ташраар нь тас харваж хаячхаад л дээшээ авирч явсанд хоёр аварга могой цухуйж байна гэнэ. Хоёулыг нь нэг нэг харваж толгойг нь хяргаж хаячхаад гадаа нь хүрээд ирсэнд нар ч тусч байна гэнэ. Хоёр нөмрөг хар шувуу тооно дээр нь ирээд суужээ. Хоёулыг нь ташраар нь харваж алчхаад л гэрт нь ороод ирсэн чинь «Захын толгой өвдөөд өндийдөг аргагүй аав чинь» гээд л өнөө мангас орноосоо босож чадахгүй хэвтэж байна гэнэ.

	Сэлмээ нийлж барин байж хүзүүг нь тас цавчиж толгойг нь унагачхаад дүүгээ авч дүүрээд (л) хүрээд ирсэн чинь өнөө гэр мал өнөө элдэв бусын юм нь юу ч байдаггүй гэнэ. Хаяагаар нь үнс цухуйчихсан, тооноор нь өвс нь цухуйчихсан тийм байдалтай харагдаж гэнэ.

	— Үгүй энэ чинь юу аваад явчихдаг юм билээ гэж бодоод гэр байсан газраараа л тойроод явж байсанд нэг хар салхи гэрийг нь дайрчээ. Гэтэл өрхний нь оосрыг дэрвүүлээдэхсэнд нэг шар бичиг шиг юм цухуйж байна гэнэ. Очоод өнөөх бичгийг аваад үзсэнд «Нар ургах зүгт хэрээдийн мэргэн ирж гэр орноос чинь бусдыг аваад явлаа шүү» гэж бичсэн байна гэнэ. Тэгэхээр нь дүүгээ дүүрээд л Хэрээдийн мэргэнийд яваад хүрчээ. Хэрээдийн мэргэн гэдэг чинь эрийн сайн ухаа ноёны барааг харчхаад л

	 

	Бараан доогуураа нуугдаад л

	Баржгантал баас алдаад л

	Ширээн доогуураа нуугдаад л

	Ширжгэнтэл шээс алдаад л байж гэнэ.

	 

	Гэр малаа нааш нь Хэрээдийн мэргэний хөрөнгөтэй цөмийг нь ачуулаад л нутаг руугаа явуулжээ. Хэрээдийн мэргэнтэй хэдэн үг солилцоод л алах юм болж гэнэ. Хэрээдийн мэргэн

	— Алтан амийг минь хайрла! гэж алтан ембүү алд шар хадагтай өгч гэнэ. Алтан ембүүг нь авч өвөртөлчхөөд алд шар хадгийг нь түрийлчхээд,

	— Эр хүн зорьсондоо хүрэхгүй бол эмгэг өвчинтэй болдог юм. Эр морь газартаа хүрэхгүй бол турж үхдэг юм гээд алжээ.

	— Хэрээдийн мэргэний хээр цоохор морь гэдэг нэг том сайхан морь байна гэнэ. Түүнийг хөтлөөд л хүрээд ирсэн чинь гэр нь бас байдаггүй гэнэ. За энэ чинь юу болдог юм билээ гэж бодоод л хотоо тойроод л морио хөтлөөд л явж байсан чинь бас л нэг хар салхи дайрчээ. Тэгсэнд бас нэг бичиг цухуйж харагдаж байна гэнэ. Өнөөхийг аваад үзсэнд «гадаад далайн цаадах арван таван толгойтой атгаалжин хар мангас ирээд аваад явчихлаа. Газар хол туурт морь хүрдэггүй тураг шувуу нисэж хүрдэггүй, тийм газар яаж очих вэ дээ, эндээ амьдрахыг бод доо. Бидний хойноос нэхсэний хэрэггүй байх» гэсэн бичиг байна гэнэ. Түүнийг үзээд минэн чулуун цээжтэй. миндэр чулуун бөгстэй хөшөөхөн хүрэн мориноосоо:

	— Чи хэдий зэрэг явах вэ? гэж асууж гэнэ.

	— Гурван жилийн газар явна гэж байна гэнэ.

	Хэрээдийн мэргэний хээр цоохор мориноос асууж гэнэ. Тэгсэнд:

	— Дөрөөний чинь сэнжийг дөрвөн хуруу элэгдтэл явна гэж гэнэ. Хэрээдийн мэргэний хээр цоохор морийг унаад явж гэнэ. Тэгж байтал өл халзан тэмээ хариулсан өл халзан өвгөн явж байна гэнэ. Өнөө Хэрээдийн мэргэний хээр цоохор морийг хамуутай бор даага болгож уначхаад (л)

	 

	Далан бугын эврийг

	Давтан шахан хийсэн

	Даргай шар нумаа авч

	Дэрсэн хавчаахай нум 

	 

	болгож хийж үүрчхээд тэгээд цогиод хүрч гэнэ. Тэгээд

	— Та нар хаанахын ямар гэгч улсын тэмээчин бэ? гээд л асуусанд

	— Урьд л эрийн сайн ухаа гоё гэж баруун дөрвөн тивийг эзэлсэн хаан байсан юм, тэрний албат гэж явахдаа бид торгоны сайныг эдэлж, морины сайныг унаж байсан, уух цагаа ч олдохоо байсан. Одоо би мангасын боол болоод л гаравч нэг зодуулаад л оровч нэг зодуулаад л улаан зодог уугаад л хар бухын зовлого зулгаагаад л ингээд (л) байж байна гэжээ. Тэгээд над нэг хоол өгөөч гэжээ. Тэмээнийхээ түрүүнд явсан өл халзан буур бариад өгч гэнэ. Хаа гээд харахын хооронд нэг завжаараа яс сэвсийг нь хаяад нэг завжаараа махыг нь залгиад мордож байна гэнэ.

	Эрийн сайн ухаа гоё гэж ийм хүн байж билээ гээд уйлаад хоцорч гэнэ. Тэрнээс нь цааш яваад л дөрвөн хошуу малыг нь мөн тэр нэгэн адил тэгж идсээр явтал олон гэр, олон овоохойнууд харагдаж гэнэ. Гол дунд нь хатны гэр байж байна гэнэ. Шулуухан давхиад өнөө хатны үүдэнд даагаа тушчихаад дэрсэн хавчаахай, нумаа аваачиж мориныхоо эмээлийн бүүрэгт өлгөчхөөд ороод очсонд хатан нь сууж (л) байна гэнэ.

	— Нүүрэндээ цогтой нүдэндээ галтай хүү хаачиж яваа вэ? гэж асууж гэнэ.

	— Аа би уух цагаа юу байна гэж хайж эрж явна л гэж гэнэ. Тэгээд над нэг дээл өгөөч гэж гэнэ.

	 

	Далан иргийн нэхийг

	Зайн зүйн хийсэн

	Давчигхан таарсан

	Цагаан дээлийг нь аваад өгч байна гэнэ.

	 

	Өнөөхийг нь өмсчихсөн чинь тарчиг турчигхан таарч байна гэнэ. Миний нөхөр ийм хүн байж билээ гээд л уйлж гэнэ. Тэгэхээр нь

	— За би ийшээ нэг газар очиж хоноод маргааш хүрээд ирнэ ээ гээд давхиад явчхаж гэнэ.

	Өнөө газраа очиж хоночхоод хээр цоохор морийг нь хэвээр нь болгочхоод (л):

	 

	Наян бугын эврээр

	Наан зүйн хийсэн

	Далан бугын эврээр

	Давтан шахан хийсэн

	Даргай шар нумаа 

	 

	хуучин ёсоор болгож агсчхаад (л)

	 

	Зуун үнэгний зоогоор

	Наан зүйн хийсэн

	 

	Навчин шонхор малгайгаа хэвээр нь болгочхоод тавиад хүрч ирэв гэнэ.

	Өглөөний нар тусч байхад хүрээд ирсэнд хатан нь гадаа хараад зогсож байснаа нөхрийгөө таниад ухаан алдаад уначихсан гэнэ.

	 

	Үд хүргэдэггүй

	Үнэгэн шар эмээ өгөөд

	Цаг хүргэдэггүй

	Цагаан шар эмээ 

	 

	өгөөд сэхээгээд авч гэнэ.

	Тэгээд мангасынд шулуухан ороод очжээ. Мангас буруу хараад л унтаж байна гэнэ. Сэлмээ нийлж барин байж арван таван толгойг нь цугийг нь хяргаж хаячхаад (л) гэр малаа нүүлгээд (л) явж бай гэчхээд (л) гурван настай нялх дүүгээ урдуураа дүүрчхээд авгайгаа араараа сундалчхаад (л);

	 

	Зааны нуруугаар ороод (л)

	Зандны шилээр ороод (л)

	Балбанхан цогиод (л)

	Лагшинхан хатираад (л) 

	 

	харьж ирээд зуун жилийн жаргал хийж, наян жилийн найр хийж амар сайхан жаргаж гэнэ дээ.

	 

	Хэл зохиолын хүрээлэнгийн аман зохиолын фондын материалаас авав.

	ХАР НҮДЭН ХҮҮ

	 

	Сайн цагийн хар нүдэн хүү гэж байжээ. Зах газар нутагладаг юм гэнэ. Заг түлээ түлдэг юм гэнэ. Харваж хүрэхгүй зэлтэй, хатирч хүрэхгүй уяатай юм санжээ. Найман настай Нанжин цэцэг нэртэй, тун ганцхан санаатай, тугал хар нүдтэй, жин ганцхан санаатай, жирвэгэр хар хөмсөгтэй тийм хатантай юм санжээ.

	Арын гөрөөсийг аргал хоргол болтол намнадаг, өврийн гөрөөсийг өтөг шороо болтол намнадаг анч хүн юм гэнэ дээ. Алтан шарга, мөнгөн шарга хоёр морийг адуун дотроосоо унадаг хүн юм байна. Нэг өдөр хатнаа буулгаж ав гээд гурав дуудаад гарч ирсэнгүй тул уурлаад орж асуужээ.

	Тэгсэн хатан нь урьд шөнийнхөө зүүдийг бодоод гарч ирсэнгүй гэлээ. Юу гэж зүүдлэв дээ гэсэн чинь баруун урд тивийг эзэлсэн Интэй хар мангас ирж алаад, золбин нохой, зожиг бухгүй хамж аваад явах нь гэж зүүдэллээ гэж хэлжээ.

	Гадаа гарч ганзаганыхаа санг тавьчхаад жижиг шарга морио унаад явахаар шийдэж гэнэ ээ. Ингэж морио эмээллэж аваад явсан, морь нь дээшээ од тоолон, доошоо үндэс тоолон булгиж гэнэ ээ. Ерэн таван толгойтой Интэй хар мангасыг дарахаар явна гэж мориндоо хэлж, баруун өвдөгнөөс нь адис авчээ.

	Мөнгөн шарга нь гунан гунан алхалж гурван гүвээ давж, дөнөн дөнөн алхалж дөрвөн гүвээ давж явах болж гэнэ ээ. Ган ихтэй хэтээ ганц нэг цахиад, галзуу улаан тамхиа ганц нэг сороод, аяганы чинээ алаг нүдээр замбуу тивийг харж сууж гэнэ ээ. Баруун урд хөндийд батганын чинээ бараа харагдаж гэнэ. Тэгээд очтол арван хоёр майхан байж. Голд нь угалз болсон улаан торгон майхан байна гэнэ. Алтан мөнгөн шон дээр хар халзан луус уяатай байж гэнэ. Улаан торгон майхны нь цондгоос нум сумаа дүүжлэх гэсэн майхан нь даасангүй гэнэ. Миний муу дэрсэн хавчаахайг даахгүй майханд ямар амьтан суугаа юм бол гэж хэлээд орж гэнэ ээ. Орсон чинь Интэй хар олбог түшлэг дээр сууж байж гэнэ. Ороод очсон чинь мангас бүдүүн өвсийг бөхөс гэтэл нарийн өвсийг нахис гэтэл босоо хүний борви доогуур, суугаа хүний суга доогуур арайхийж амрыг нь эрж байна гэнэ ээ. Тэгээд

	— Хэрэг зориг хэнд вэ? Хэт нутаг хаана вэ? гэж асууж гэнэ. Хэрэг зориг энд, хэт нутаг тэнд гэж хэлжээ.

	— За маргаашийн ургах улаан нарнаар уулзъя даа гэж гэнэ.

	Ингээд маргааш өглөө нь уулзахаар болов. Мангас улаан нарнаар нум сумаа татаад унах нарны үед тавьсан эрхийнээс нь шүдлэн үхрийн чинээ цус ойчиж байж гэнэ ээ. Хар нүдэн хүүгийн арван тавны сар мэт агар цагаан цээжнээс хайчийн чинээ ч халзалсангүй, шалзан чинээ ч шалзалсангүй гэнэ ээ. За, эр хүний ээлж болсон бол миний ээлж гээд маргааш өглөө нь хүү харвах болж мангас хорин тавны сар мэт хонгор улаан цээж гаргаад сууж гэнэ ээ. Хүү мангасын элэг зүрхийг аваад хаячихсан гэнэ ээ. Эр хүн энэ зэргийн шарханд үхвэл эм хүн болно гээд үд хүрэхгүй үхэр цагаан эм хийж, хоног хүрэхгүй хонин цагаан эм хийж урьдынхаас улам эвтэй болгоод,

	— За хоёул аав ээжийн махан бодоор тулалдана гээд усгүй газрыг ус гартал, устай газрыг ширгэтэл ноцолдоод уулыг тал, талыг там болтол ноцолдоод дүндээ гурван сар болжээ.

	Хар нүдэн хүү хүүхэд цагийнхаа бухалтаар нэг бухаж, бухан цагаан гуя дороо хийж авч гэнэ ээ.

	Мангас: эр чинь сайн байна. Эд чинь муу байна гээд улан дороо гурав нугалж хийсэн шар сэлмээ авч өгч гэнэ ээ. Хар халзан луусыг минь шарга морь шигээ унаарай. Архи уухдаа битгий унаарай. Авгай хүүхдээр минь үнс битгий гаргуулаарай. Үйл битгий оёулаарай гэж захижээ. Ингээд захихад мангасыг цавчаад хамгийн гол толгойгоор нь хар халзан луусанд молцог хийгээд гэрт нь очжээ. Уяан дээр нь очсон чинь аалзан чинээ атигар шар авгай гарч ирээд молцог зүүсний нь харж годхийгээд гэртээ орчхож. Ороод очтол хоймрынхоо олбого дээр завилаад суучихсан байна гэнэ. Эрийнхээ толгойг залгисан эм ингэж суудаггүй юм гэж хэлээд хага гишгэчхэж гэнэ.

	За тэгээд гал домбо, галын шилээгүүр хүртэл ачаад бөөнөөр нь хөдөлгөөд нутагтаа ирсэн чинь хүн байтугай шувуу шаазгай ч үзэгдэхгүй цөл газар болчихсон байжээ. Зусландаа очсон зуссан шинжгүй, өвөлжөөндөө очсон өвөлжсөн шинжгүй, мэл гайхаад цэл хөхрөөд сууж гэнэ. Тэгсэн нэг бууцны нь дэргэдэх чулуун дороос бичиг цухуйж байв. Үзтэл авгайн нь захиа байж гэнэ.

	Хонины чинь түрүүнд явдаг хотгор борлог хонины чинь махыг улаан домботой цайтай хамт голомтын чинь дор булсан. Халуун бүлээн байвал миний хойноос очоорой. Зүүн урд тивийг эзэлсэн Эрхэлдэй мэргэн чамайг эзгүйд намайг аваад явлаа. Өвөлжөөний чинь баруун өмнө азаргаар адуу тастаад байлгасан гэж бичжээ.

	Махаа автал халуун бүлээн байна гэнэ. Нэг завжаараа махыг нь цувуулаад, нэг завжаараа ясыг цувуулж идчихээд өвөлжөөнийхөө баруун өмнөх адуун дээрээ очжээ. Алтан шарга морь нь сүүлээрээ тоглож, сүүдрээсээ бусгаж, толгойгоороо тоглож, тоосноосоо бусгаж байж гэнэ. Морио сольж унаад зүүн урагшаа явж гэнэ. Холын уулан дээр гараад харж байтал батганын чинээ бараа харагдаж гэнэ. Тэнд очсон мөн арван хоёр майхан шаалттай, алтан мөнгөн хоёр гадсан дээр сайхан цусан зээрд морь уяатай байна гэнэ. Хазаарынх нь зуузайнаас алтан шарга морио уяад мөн түрүүнийх шиг голын цэнхэр торгон майханд орсон чинь хамгийн хойд талд нь эрийн сайн Эрхэлдэй амар мэндийг нь эрж байна гэнэ.

	— За, хэт нутаг хаана вэ? Хэрэг зориг хэнд вэ? гэхэд хэт нутаг тэнд, хэрэг зориг энд гэж хэлжээ.

	За, маргааш ах настайгаараа би урьтъя даа. Ургахын улаан нарнаар уулзъя даа гэж мөн л түрүүнийх шиг л нум сумаа татаж тавьжээ. Бас л халзалж, шалзалсангүй. Хүү харваж мөн л мангасын адил элэг зүрхийг авч гэнэ. Эрхэлдэй ч эдгэрч зүгээр болоод маргааш нь махан бодоор уулзана гээд мөн их ноцолдож гэнэ. Гурван сар ноцолдож бас л хүүхэд цагийнхаа бухалтаар бухаж алав. Эрхэлдэй, мангасын адил захиа захиад цавчуулж гэнэ. Цусан зээрд моринд нь толгойгоор нь молцог хийгээд очсон чинь хатан нь амаараа шороо үмхээд унаж гэнэ. Уулын давааг давахаас биш үйлийн давааг давдаггүй юм гээд босгож цусан зээрд моринд нь унуулаад авч харьж мөн хотол хошуугаар нь нүүлгэж гэнэ.

	Албат иргэдээ авч очоод хутга тавилгүй мах идэж, хул тавилгүй айраг, хундага тавилгүй архи ууж, жар хоногийн жаргал, ная хоногийн найр хийгээд амар сайхандаа жаргаж гэнэ ээ.

	 

	Булган аймаг Хишиг˗Өндөр сум нэгдлийн Мятавын Долгор (нас 74. эм)˗оос 1964 онд бичиж авчээ.

	ДҮРСГҮЙ ХҮҮ

	 

	Өвгөн эмгэн хоёр нэг дүрсгүй хүүтэй байжээ. Тэднийх ганц үнээтэй, түүнийхээ сүүг агуйн даяанч ламд зөөдөг байв. Дүрсгүй хүү энэ ажлаас төвөгшөөж нэг очихдоо ламд:

	— Маргааш өглөө манай аав таныг ална гэж байна гэв. Буцаж ирээд аавдаа:

	— Лам таныг маргааш өглөө ирж агуйн үүд томсгож өгөөч! гэж байна гэв. Өглөө аав нь цүүц лантуугаа аваад очиж агуйн гадна талаас цохивол агуй дотор байсан лам:

	— Амь авар! гэж хашхирав.

	Энэ юу болж байна гээд харилцан ярилцвал тэр хоёрыг хүү мэхэлсэн нь мэдэгдэв. Аав нь уурлаад хүүгээ залхаахаар ирж явааг үзээд хүү эхдээ:

	— Ээж ээ, аав таныг ална гэж ярьж байсан. Одоо манай үнээний тугалыг чоно хөөлөө, та далим гаргаад зугтаа гэвэл ээж нь тугалын хойноос гүйжээ. Аавыгаа ирэхэд хүү:

	— Манай тугалыг чоно хөөгөөд ээж тийшээ явлаа. Таныг буугаа аваад хойноос хурдан оч! гэсэн гэвэл аав нь буугаа аваад сандран явжээ.

	Эхнэр нь түүнийг хараад намайг алах гэсэн нь үнэн байж гэж бодон цааш зугтаахад аав нь хөөсөөр хоёулаа бахардан арайхийж уулзаад харилцан ярьж хүүгийн мэхэлснийг ойлгоод хүүгээ залхаахаар эргэж иржээ. Хүү энэ учрыг мэдээд ганц морио унаж зугтаахаас өөр аргагүй болж гэнэ.

	Явсаар нэг баян айлын найрт ирээд гадаа хүүхдийн тоглоом дотор байсан бөөн алтыг авч мориныхоо бөгсөнд хийгээд оржээ.

	Найрт сууж байхдаа хүү байн байн өндөлзөж морио гарч харж байсныг ажигласан хаан, хүүг сэжиглэж учрыг асуувал:

	— Миний морь алтаар баадаг шидтэй тул ажиглаж байна гэжээ. Тэгэхээр нь хаан:

	— Чамайг үнэн хэлсэн бол морийг чинь худалдан авч юу хүссэнийг чинь өгнө. Хэрэв худал бол цаазална гэж зарц нартаа тушаав.

	Ингэхэд нэг өвгөн түшмэл нүдээ ирмэж, хааны суудлын дэргэд хэвтэж байсан шар жингэрийг онцлон зааж өгчээ. Их удалгүй морь нь бааж, зарц нар алтаар баасныг оруулж ирвэл түүнийг өгөөд оронд нь шар Жингэрийг авъя гэлээ.

	Тэр шар жингэр нь хааны ганц охин байсан бөгөөд түүнийг ид шидээр хувилгаж ийм болгосон тул арга буюу хэлсэндээ хүрч охиноо өгөөд гэр барьж өрх тусгаарлажээ. Хаан хүүгийн морийг өдөрт нэг хүнээр мануулан алтан баасыг сахиулсан боловч алтаар баахгүй болоход анхандаа сэжиглэж, тэр хүнийг цаазаар авч байсан бол сүүлдээ хүүг хардаж биднийг мэхэлжээ хэмээн ухаарч түүнийг алахаар шийдвэрлэжээ. Хүү үүнийг мэдээд нэг удаа хээр явахдаа сонин гоё чулуу олж эхнэртээ өгөөд:

	— За чи намайг алахаар хүмүүс ирэхэд энэ чулуугаар намайг чиглүүлэн үх! гэж хэлээд дохиорой. Би үхнэ. Тэгээд дараа нь сэх гээд дохиорой. Би сэхнэ гэжээ.

	Хаан тэргүүтнийг ирэхэд хүүгийн эхнэр түүний зааснаар гүйцэтгэвэл хаан ихэд сонирхож хүүг алахаа айгаад оронд нь гоё чулууг авч явжээ. Очоод чулууныхаа ид шидийг үзэх гэж хатныхаа дух уруу үх! гээд цохисон чинь цохилуурыг онож алжээ. Сэх! гээд сэхээж чадсангүй тул энэ удаа бас тэнэмэл хүүд чадагдлаа гээд уурсан хүүг ширлэн, усанд хаяж алахаар шийдвэрлэн ирж хүүг ширлээд далай руу авч явжээ.

	Замдаа пүүсийн эзэн өөрийн түнш хожгор хятадынд орж цайлав гэнэ. Гэтэл хааныг цайлж суух завсар хожгор хятад гарч ирээд, хүүгээс «Яаж байгаа юм бэ?» гэж асуухад ингэж ширлүүлбэл хожгор толгойд үс ургадаг юм гэж мэхлээд хожгор хятадыг өөрийн оронд ширлэж өөрөө нуугджээ. Хаан хожгор хятадыг дуудвал тэр нь ширэн дотроос дуугарахад хаан муу хүү бас дахин залилах гэж байна гээд түүнийг үг дуугүй аваачиж далайд хаяжээ.

	Энэ хойгуур хүү, хожгор хятадын пүүсээс үлэмж их торго, бараа авч харьжээ. Хаан үүнийг сонсоод эд хөрөнгөнд шунахайрч хүүг дуудан асуувал:

	— Намайг далайд хаяхад чинь лус өмчөө хувааж байна. Таныг очвол бүр их хувь оногдоно гэж хааны шунаг сэтгэлийг хөдөлгөж дагуулан далайд аваачиж усанд живүүлжээ. Эндээс буцаж ирээд эхнэрээ авч хариад ээж аав хоёроо өргөж амар сайхан жаргажээ.

	 

	Говь˗Алтай аймгийн Бигэр сумын харьяат эдүгээ Булган аймгийн Хишиг˗Өндөр сумын «Лениний зам» нэгдлийн зочид буудлын эрхлэгч Хайнзангийн Удвалаас 1967 онд тэмдэглэжээ.

	ӨВГӨН ЭМГЭН ХОЁР

	 

	Өвгөн эмгэн хоёр нэг хүүтэй байжээ. Эмгэн нь нас барахдаа:

	— Миний хүү аавыгаа сайн өргөж хараарай гэжээ.

	Хүү аавыгаа сайн өргөж харсаар байтал аав нь насны туйл болж мөнх бусыг үзүүлэхдээ:

	— Миний хүү аавынхаа морийг сайн үг хэлсэн хүнд өгөөрэй. Битгий унаарай гэжээ.

	Хүү аавынхаа хэлснээр морио унахгүй явдаг байж. Сайн үг хэлэх хүнийг эрсэн боловч хэн ч түүнд таарах сайн үг хэлсэнгүй. Ингэж явсаар нэг баян айлд очвол:

	— Чи яагаад аавынхаа сайн морийг унахгүй байна гэж асуужээ. Аавын хэлснийг өгүүлбэл тэр хүн:

	— Танай аав хэцүү хүн шүү. Би чамд сайн үг хэлье. Дөтийн замаар явбал дөрөв хононо. Холын замаар явбал хоёр хононо гэжээ.

	Хүү холын замаар явтал даваан дээр сармай дээлтэй хүнтэй уулзаж, түүнийг өрөвдөн авчирч асарсан чинь хүүхэн нь тэр хүнд сэтгэлтэй болжээ. Ингээд эхнэр нь түүнийг хотод бичиг хүргүүлэхээр явуулжээ. Явж байтал хар гэртэй эмгэн дайралдаж:

	— Чи хэт хутгатай хүү байна. Эмгэндээ гал асааж өгөөч гэхэд гал асааж өгчээ. Эмгэн цай чанаад:

	— Хүү минь цай уугаад яв гэжээ.

	Хүү тэнд саатаж цай уугаад морджээ. Тэндээс яваад хотод очвол хот шатсан байжээ. Иймд бичгээ өгөх хүн олдсонгүй. Гэтэл эхнэр нь нөхрөө хорлуулах утгатай үгийг бичсэн байсан бөгөөд жаахан эрт ирсэн бол түүнийг алах учиртай байсан юм санж. Харин цай уугаад яв гэж эмгэний саатуулснаар хүү амьд гарчээ.

	Үүнээс хойш болох болохгүй хүний үгэнд бүү ор!

	Болсон идээнээс бүү зайл гэдэг үг гарчээ.

	 

	Булган аймаг. Орхон сумын (Хуучин Түшээт хан аймаг Дайчин чин вангийн хошуу) Баярын Сосор (нас 84 эм. халх)˗оос 1967 онд тэмдэглэв.

	ДАМБА ДУГАР ХОЁР

	 

	Урьд нэг эхнэр хоёр хүүтэйгээ байж. Нэг хүү нь дагавар хүү юм гэнэ. Ахыг нь Дамба, дүүг нь Дугар гэдэг байжээ. Ах нь арван долоотой, дүү нь наймтай. Гэрээсээ хойш байдаг модтой уулаар хоёулаа явдаг байж. Хоёулаа шарга морьтой юм санж. Ахын нь морь дөрвөн настай, дүүгийнх нь хоёр настай юм байж.

	Ах нь нэг л царай зүс алдаад байх болж. Дүү нь нэг өдөр: «Аав өнгөрөөд хэдэн жил боллоо. Бид болоод л байна. Та яагаад гунигтай байна. Бие тань муу байна уу?» гэж.

	— Ах нь зүгээр гэж. 

	Өдөр бүр шалгаах болж. Тэр хоёр тусгай тусгай хоол иддэг байж. Нэг өдөр хоолоо идэж байхдаа дүү нь бодож: «Ээж бид хоёр нэг хоол, ах тусгай хоол иддэг ямар учиртай юм бол. Энэнд учир байна» гэж бодоод ахынхаа хоолыг өөрөө идээд, өөрийнхөө хоолыг ахдаа өгчээ. Эх нь уурлаж загнаж их хүүг галын хайчаар цохиж гэнэ. Дүү тэр хоолыг идсэнд их муухай амттай байж. Дүү ээжийгээ зэмлэн чихдэн ноцолдож гэнэ. Ах нь салгаад «Зүгээр. Хоол адил байлгүй дээ, зүгээр л ой гутаа биз» гэж гэнэ. Хоёул өглөө ууланд гарч явтал энгэрт нэг авдартай юм харагджээ. Дүү нь «Энэ юу вэ? ах аа!» гэхэд ах нь «мэдэхгүй» гэж. Дүү нь уудалж үзвэл дотор нь бээсэн мах байж гэнэ. Дүү нь «Энэ юун мах вэ?» гэж. Ах нь: «Мэдэхгүй» гэж. Дүү нь «Өчигдөр миний идсэн мах ийм л амттай байсан» гэжээ. Ах нь: «Тийм ээ, ахад нь үүнийг л өгдөг юм» гэж хэлжээ.

	Эргэж ирээд хоолоо идэхдээ дүү өөрийн хоолыг ахдаа өгөөд ахынхаа хоолыг асгачхаж. Эх уурлаж «Чи миний хүүд ховлов. Далд тонил!» гэж. Их хүү: «Ганга мухар болохоос биш, газар мухар биш дээ. Би явъя» гэхэд: Дүү нь «Би бас явна» гэж. «Чи явж болохгүй дүү минь. Нас чинь бага байна. Төрсөн эхтэйгээ байж бай» гэв. Дүү нь зөрөөд «явна» гэж. Хоёул ууландаа гараад унтчихаж. Өглөө нь: «Ах нь энэ зүгт явлаа. Чи хоцор. Хожим уулзахад хэрэгтэй» гээд алтан бугуйвч таллаж талыг нь дүүдээ өгч «Ээжийгээ нас барвал ахынхаа хойноос яваарай» гэжээ. Хоёул ийнхүү салж гэнэ. Дүү нь эргээд иртэл, «Ах чинь хаачив» гэж. «Ах явсан» гэхэд нь «Тэгвэл одоо бид хоёр жаргана аа» гэж. Дугар: «Мэдэхгүй дээ. Зовох ч юм уу, жаргах ч юм уу» гэж.

	Дамба хүү хэдэн өдөр явтал морь нь цусаар шээгээд чичирч зогсжээ. Хүү сандраад бууж гэнэ. Морь нь хэлж: «Дотроо сэвс гаднаа үстэй адгуус би чамд үг хэлж болох уу?» гэж. Хүү айх гайхах зэрэгцэж «Бололгүй дээ» гэж. Морь нь «Чи хаа хүрэх хүн бэ?» гэж. «Би хөөгдсөн хүн шүү дээ» гэж. Морь:

	«Би чамайг хаа хүрэх юм бол гэж санаа зовоод цусаар шээсэн юм» гэжээ. Хүү: «Санаа зоволтгүй. Би төрсөн биеэ үхтэл, төмөр дөрөө сэтэртэл, гарсан биеэ үхтэл, ган дөрөөгөө сэтэртэл явж чадна» гэжээ. «Тэгвэл би ч бас явах л газар явна» гэж морь нь хэлжээ.

	Тэгээд олдсон газар идчихээд, оройтсон газар унтчихаад яваад байж. Нэг өдөр дан улаан үхэр хариулсан өвгөн явж байж гэнэ. Хүү гайхаж «Яасан хачин, дандаа улаан үхэр вэ?» гэж бодоод гайхаж өвгөнтэй уулзаж гэнэ. Өвгөн дээлийнхээ гадуур ширэн хүрэм өмссөн байж. Өвгөн: «Гэр хаана вэ?» Хаа хүрч явна вэ?» гэж асуужээ. Хүү «Би гэргүй хэсэж явдаг хүн дээ» гэж.

	Тэгээд өвгөнийд очиж унтаж гэнэ. Маргааш нь өвгөн хэлж: «Би ч багадаа ингэж ядарч явсан хүн. Эр хүн дандаа тэнэж явж болохгүй. Эндээ хэд хоно» гэж. Өвгөн хаандаа очоод:

	— Манайд нэг хүү ирсэн, хэд унтана. Нүдэнд дулаахан, өнчин хүү юм. Тугал хариулбал яана даа, гэж.

	Шүрэндэгдэн хаан гэдэг хаан тэр юм байжээ. Хаан «Бололгүй дээ» гэж. Тэгээд хүүг маргааш нь хааныд аваачиж өгчээ. Хүү хааныд тугалыг нь арваад хоног харж гэнэ. Өвгөн нэг удаа хэлжээ: Тугал хариулах амархан. Зэлэн дээрээ авчраад, «Зэлэн дээрээ жир жир» гэхэд тугал нь зогсоод өгдөг юм гэж хэлжээ.

	Хүү хааны албатынхаар хэсдэг болжээ. Хааны хоёр хүргэн гэж хоёр гоё хүн байнам гэнэ. Тэр хоёр орой бүр л адуу манадаг байж. Өглөө ирээд л «алдчихлаа» л гэдэг байж. Юугаа ч алдсаныг бүү мэд.

	Хүү хэсэж яваад хааны бага хүүхэнтэй найз болж гэнэ. Тэр хүүхнийд сууж байгаад «Танай хоёр хүргэн ах чинь юугаа алддаг юм бэ?» гэж асуужээ. «Манай нэг алагч гүү байдаг юм. Тэр шөнө бүр унагалдаг юм. Унагыг нь алдчихаад байдаг юм» гэжээ. «Би манах уу» гэхэд «Дэмий, хоёр хүргэн ах яаж ч мэдэх улс» гэж.

	Маргааш нь хүү хааны эхнэрт хэлж: «Би нэг манаж үзье. Хаанд хэлж өгөөч» гэжээ. Бас л «дэмий» гэж. Хүү: «Үгүй, би маная. Би бас эр хүн шүү дээ» гэж. Маргааш нь бас л гуйж. Хаанд хатан нь үүнийг хэлж гэнэ. Хаан: «Тэр дэмий биз дээ. Яах вэ, дуртай бол манаг!» гэжээ.

	Орой нум сумаа дэлчхээд л хоёр хүргэнтэй явж. Муу шаргал морио унаад явжээ. Шөнө дунд өнгөртөл хоёр хүргэн буу шуу тавиад л сүйд гэнэ. Хүү энд тэнд нь гараад л явж байж. Тэгж тэгж л хоёр хүргэн унтаад өгч гэнэ. Гүү ч унагалж, алаг унага гараад л эхээ тойрч гүйж байна гэнэ. Адуу ч зогсоолоос хөдлөх болж. Үүр цайх ч шахаж гэнэ. Гэтэл зүүн урдаас л нэг суунаг татсан хар юм орж ирээд л дээгүүр нэг хий эргээд л унагыг шүүрч аваад л гарч. Адуу ч хэдэн тийшээ бутарч. Хүү харваад тавьчихсан чинь нэг юм тас гэснээ нэлээн доошоо буун алдсанаа л хөөрөөд явчхаж.

	Хүү давхиад унагалсан газар хүрч гэнэ. Гэтэл нэг хүний бүдүүн хөлийн эрхий хуруу байж. Нэг шувууны том өд байж. Алаг унаганы сүүл тасраад ойчсон байж. Тэр гурвыг аваад хүү давхиад явчхаж. Хоёр хүргэн унтаж унтаж боссон чинь бүх юм алга гэнэ. Хүү хариад унтаад өгчээ. Сэрээд хүүхэнд: «Танай унагыг хангарди авдаг юм байна» гэж. «Яагаад тэр вэ? Юунд худал хэлнэ вэ?» гэж. Нөгөө олдсон юмаа үзүүлжээ. «Пээ чи олоо шив дээ. Чамд сайн юм л болохгүй байх даа. Хоёр хүргэн олоогүйг чи олжээ» гэв.

	Хүү хааныд очвол хоёр хүргэн ч ирсэн байж. Хүү хэлж: «Танай хоёр хүргэн унтаад хоцорсон. Алагч гүү унагалсан» гэж. «Чи яаж мэдэв?» гэж.

	Нөгөө олдсон юмаа үзүүлжээ. Хаан баярлаж: «Хэн сайн эр нь явж алагч гүүний гучин хоёр унага, миний хамгийн их охинтой олж ир. Би шан өгнө» гэжээ. Хоёр хүргэн: «Хүү сайн манажээ. Одоо бид хоёр явж түүнийг олж ирье» гэж. Хүү явъя ч гэсэнгүй, үгүй ч гэсэнгүй. Хүү хүүхэн дээр ирээд: «Би бас явъя» гэж. Хүүхэн: «Дэмий. Хоёр ах чамайг ална» гэв.

	Тугалчин хүүг хаан дуудуулжээ. Очвол: «Чи сайн хүү юм. Одоо дуртай гэртээ сууж, дуртай хоолоо ид. Тугал харж хэрэггүй ээ» гэв. Хааны хоёр хүргэн цэрэг цуух хөсөг унаа бэлдээд л явах болж. Маргааш хөдөлнө гэх үед нь хүү хаанд: «Би танай цэрэгт орж явъя» гэжээ. Хаан: «Яах нь вэ, хэрэггүй юм биш үү дээ?» гэхэд хүү «явъя» л гэж. Тэгээд хүү явах болж «над нэг сайн морь өгөөрэй!» гэжээ. Нэг хонгор азарга бариулж өгөв. «Над хүнс өгөөч. Танай цэрэг явчихлаа. Би ганцаараа араас нь явъя аа» гэв. Түүнд нэг хонь алж өгчээ. Хүүхэнд: «Би нөгөөдөр ирнэ. Ирээд чамд нэг юм зааж өгнө» гэжээ.

	Хүүхэн явахыг хорьсон боловч хүү явжээ. Хоёр хүргэнийг гүйцэж очиход тэд их дуртай байж. Нөгөөдөр нь болтол цуг яваад хүү оройхон оргочхож. Хонгор азаргын эмээлийг тавьж дор нь оруулаад, ганзагалсан юмыг нь унжуулаад орхичхож. Өглөө харвал агтын адууг хонгор азарга сандааж байж. Дамбын өрөөсөн гутал дөрөөндөө явж байж гэнэ. Дамба чирэгдэж үхжээ! гэж тэд их баярлажээ.

	Дамба хүү шаргал морио хэтэндээ шингээж, өөрөө бор болжмор болоод харьж ирээд хүүхэнд нэг уяа зангидахыг зааж өгөв. Тэр уяаг арван тав хоног зааж өгчээ. Хүүхэн ч сурч гэнэ. Ахиад арван тав хоног тайлахыг нь зааж өгчээ. Хүү: «Маргааш яваад би хэзээ ч ирж мэднэ. Намайг ирэхгүй юм гэхэд энэ уяа ирнэ. Үүнийг хэн ч тайлж чадахгүй. Үүнийг чи л тайлна биз дээ. Чи битгий тайлж өгөөрэй. Танай хоёр хүргэн, бид уясан л гэх вий. Уясан юм бол тайлж чадахгүй яасан юм бэ! Та хоёр Дамба хүүг олж ир. Тэгвэл тайлж өгнө гээрэй» гээд явж гэнэ.

	Явж явж, нэг уулын ард нөгөө цэрэг нь буусан байгааг харж хүүг очвол тэд үзээд гайхжээ. «Би морио алдчихаад явж явж ирлээ» гэв. Тэд хүнсээ барчхаад агтынхаа тарганаас алж идээд л байж. «Та нар ядарчээ. Намайг дагаад хэдэн хүн морд» гээд ан хийж, хүнс төхөөрч өгөөд: «Би явъя. Та нар чадахгүй» гэв.

	Хүү цааш явтал нэг мөрөн дайралдаж, түүнийг гатлаад явж байтал нэг их уул байж. Уулын оройд гарч ийш тийш харвал тээр хойд энгэрт ганц цагаан гэр байжээ. Тийш явж байтал гэрээс урагш нэг худаг байж. Алтан бүүрэгтэй мөнгөн онгоцтой худаг юм санж. Морио усалж аваад гэр лүү явж байтал дандаа алаг адуу айлаас хойш харагдаж гэнэ. Адууг тоолбол гучин нэгэн адуу байжээ. «Нэг нь яагаа юм бол» гээд харвал гэрийн гадаа уяатай байж. Хүрээд очвол нэг гоё эхнэр байна гэнэ. «Энэ сайхан залуу хаанаас ирэв» гээд эхнэр нулимс бөмбөрүүлж. Хүү: «Би Шүрэндэгдэн хааны тугалчин хүү. Гучин хоёр адуу, нэг хүүхнийг эрж явна» гэжээ. «Тэр чинь гэвэл энд байна даа. Намайг хангарди авчирч эхнэр хийсэн юм. Гарьдын гэр нь тээр уулын цаана хадан хонгилд бий. Хөдөө гэр нь энэ ээ» гэж.

	Үд болоход гарди адуугаа урд худгаас усалдаг юм. Би очиж ус өгдөг юм. Гарьд урд хүрч далан дээр ирж суудаг юм. Орой хүн болоод гэртээ ирдэг юм» гэжээ.

	Хүү морио хэтэнд шингээж шувуу болоод онгоцны дэрэн дээр сууж байж гэнэ. Үүл ч гэхэд хаашаа юм, ирээд л худгийн далан дээр сууж гэнэ. Хар цагаан хоёр юм харагдсаны завсраар хүү харвачхаж гэнэ. Хоёр гурав доош бууж, дээш хөөрөөд л газар унаад өгч гэнэ. Дүү очоод үзвэл баруун сүвээгээр нь харваад зүүн сүвээгээр нь гаргасан байлаа.

	Хүүхэнтэй хоёул хоол цай идэж аваад унтаж амарч гэнэ. Маргааш нь шувууны тал жигүүрийг тас цохиж аваад содон олон морины нуруун дээр ачаад уядаг уяагаараа уяжээ. Тэгээд л гарч өгч.

	Мөрний цаад захад хоёр хүргэн ирээд буусан байж. «Энэ хоёр хэцүү шүү, чамайг ална. Гадуур нь яваад өгье» л гэж хүүхэн хэлжээ. Дамба хүү ч «за» л гэж байж. Ирсэн чинь угтаад л сүйд болж гэнэ. «Ор, ор!» гээд л хүчээр буулгаад авч. Дээш дээш гээд л майхны хойно гаргаж, тэнд нүхэн дээр эсгий дэвсчихсэн байж. Тэгээд хүүг доош нүхний ёроолд унагажээ.

	Хүүхэн ч бархираад л хэдэн адуугаа туугаад л явж өгчээ. Нөгөөдүүл ч санд мэнд араас нь хөдөлж. Уван цувсаар л харьж гэнэ. Таны захисныг «Бид хоёр авчирлаа» гэж хоёр хүргэн хэлж. Хүүхэн бүх үнэнийг ярьж гэнэ. Тэгээд л ам зөрж гарчээ. Гэтэл уяаг тайлж чадсангүй хэд хонож. Гэтэл «Ингэж тайлдаг юм» гээд бага хүүхэн ууртаа нэг талаас нь татаад тайлчихжээ.

	Дамба хүү нүхэнд хэвтэж байж гэнэ. Шаргал морь зүүн урагш гүйгээд хэд хоног явж нэг хот айлын дэргэд хүрч, олон эрийн дэргэдүүр зүүн баруун тийш л жороолоод байж. Улс түүнийг хараад «Хөөрхий, эзэн нь хаа эндчихээ юм бол» гэлцэж. Морь нэг ядуу хүү бэлчээрт явахад өмнө нь очоод зогсож гэнэ. Гэрийн эзэн эмээлийг нь засаад, хөтлөөд харьжээ. Гэртээ орж ундаа уугаад гарч усалж. Тэгээд гэрээдээ явангаа жолоог нь тавиад үзэж. Сайхан жороолж. Улам жороолсоор баруун хойш л аваад шуугьчихаж.

	Маргааш нь нэг далайн захад халцгай газар хүрээд аальхан явж гэнэ. Ядуу эр буугаад жаал сууж. Тэгсэн нэг шороо гарсан газар харагдаж. Очоод үзвэл нүх байж гэнэ. Өнгийвөл тээр дор нэг хүн ёолж байж. «Энэ морины л эзэн байна даа» гэж бодож. Тэгээд түүнийг татаж авчээ. Хүү яагаад энд орсноо ярьж. Тэгээд, «Та мориор минь хариад жаал идэх юм явуулна уу» гэв.

	Ядуу эр хариад идэх юм явуулж. Хүү хоёр хоног морио амраагаад мордож. Хааныдаа ирэхэд их найр болж байж. Гучин хоёр морь, хүүхнийг олж хоёр хүргэн ирсний баяр болж байна гэнэ. Хүү хүүхэн дээр ороод очиж. Нөгөө олж ирсэн их хүүхэн ч бас тэнд байж байж.

	Маргааш нь хүү хааныд орж гэнэ. Хаан: «Чи эд бүхнийг олж ирсэн тул ширээнд минь суу. Энэ хоёр хүргэнийг «Шийтгэе ээ!» гэж. «Үгүй, Би бол ядуу ард. Таны хишиг над багадаагүй. Би яаж ширээнд суух вэ» гэжээ.

	Тэгээд хааны баатар нь болж. Хоёр хүргэнийг тус тусад нь боолын боол, босгоны зарц, адуу малладаг хүн болгож. Хоёр жил болжээ.

	Нэг өдөр хаан Дамбыг дуудуулж: «Нэг будилаан боллоо. Манай нутгийн баруун хойно нэг дайсан гарч гэнэ. Явсан хүн ч үгүй болчихдог, адуу мал ч үгүй болчихдог гэнэ. Тийш явалгүй болохгүй» гэж. Тэгээд хүү хүүхэнд хэлжээ. «Би явна. Ирж ч мэднэ. Үгүй ч мэднэ. Намайг дүү минь гэж нэг хүн сураглаж ирж магадгүй шүү. Тэгвэл тэр магнай дээрээ хоёр улаан мэнгэтэй, Дугар гэж нэртэй. Ийм шаргал морьтой, ийм нум сумтай. Намайг тэр зүгт явсан гээрэй» гэж.

	Дамба хүү хэд хоног явж. Нэг хэсэг оорцог газар хүрээд ирвэл юм алга гэнэ. Тэнд хоёр хонож. Тэгээд буцаж явтал морь нь гэнэт гэдрэг сууж. Эргээд харвал шаргал морьтой хүн ирж явна гэжээ. «Дүү минь л байлтай билээ» гээд буугаад сууж байж. Сайн харвал морьтой хүн биш байж. Шаргал ухна унасан хүн харагдаж гэнэ. Ойртоод бархирч байна гэнэ.  «Хааны баатар, олон цэргээ дагуулаад яаж яваа юм бэ?» гэж, «Үгүй, миний араас цэрэг мордуулсан юм болов уу?» гээд эргээд харж. Тэгтэл араас нь морьтой нь цуг залгичхаж. Дөрөв таван жил болж гэнэ.

	Хаан, хүүхэн хоёр сураглаад л байж. Хүү алга гэнэ. Нэг өдөр зүүн хойноос шаргал морьтой хүн ирж явж. Бүгд баярлаж гэнэ. Үзвэл биш байлаа. Дээл хувцсаар муухан, их том шаргал морьтой, магнай дундаа хоёр улаан мэнгэтэй, улаан эрээн саадаг нумтай хүн байж. Морь уядаггүй уяанд морио уяад шууд хааныд орж: «Дамба гэж ах минь юм. Хаа байна? Энд байгаа сураг гарсан» гэжээ. «Эхнэр хүүхэд нь энд бий, тэднээс асуу» гэв. Тэнд очжээ. Ахыгаа хойшоо явсныг сонсоод, «тийшээ явна» гэж гэнэ.

	Маргааш нь хүү явжээ. Хүү сураглаж явсаар нөгөө оорцог ууланд хүрчээ. Тэнд очоод хоёр хонож гэнэ. Юу ч алга гэнэ. Нэг хадны энгэрээр явж байтал хаднаас нэг морьтой хүн гарч иржээ. Ах л байх гээд харж байтал шаргал ухна унасан хүн байж. Хэвтээд л хараад байж гэнэ. Ирээд л: «Хааны баатар та нар гарч байх шиг гялалзаад л, олон цэрэг дагуулаад аль хүрч явна» гэж гэнэ, Хүү: «Миний толгой дээр нар гарч байна гэж үү? Харин таны толгой дээр л цус гараад байна шүү дээ» гэж. Тэгээд тэр чавганцыг дайрч гараад арван уулын ард гаргаад алчихжээ. Толгойг нь тас харваад хаясанд айл гэр, агт морь элдэв юм гарчээ. Ах нь алга гэнэ. Шаргал ухна зугтааж гэнэ. Хойноос нь хөөжээ. Оорцог уулыг гурав тойруулаад баруун хойно нь нэг далай нуур байж. Тэрийг гурав тойруулаад барьж авч алжээ. Тэрний дотроос мөн л олон амьтан гарчээ. Бас л ах нь алга гэнэ. Ахыгаа гарсангүйд гуниад хөгшний дэргэд ирж, бүх биеийг нь сэглэж үзжээ. Мөч бүрээс нь амьтан гарч ах нь алга л байж. Тамхиа татаад уйлж сууж гэнэ. Тэгтэл хажууд нь жиргэж байсан олон шувууны нэг нь дайсны чигчий хурууг тоншиж байж. Хүү хурууг нь огтолсоор эрхий хуруунд нь хүрсэнд эрхийний нь өндөг хагарах гээд хөөчихсөн байж гэнэ. Хагалсан чинь ах нь гарч ирж. Хоёул баяр хөөр болжээ. Уг нь ах нь гурав унтаад өндгийг хагалж гарах гэж байсан юм гэнэ. Тэгээд хоёул буцах болж ухна, чавганц хоёрын хүүрийг шатаахад дээшээ гарсан утаа нь хорт амьтан, ялаа хорхой хумхын тоосны аль муу амьтан болж төржээ. Хоёулаа гэртээ ирж. Хааны хоёр баатар болжээ. Үхэрчин өвгөний охиныг Дугар нь эхнэр болгон авчээ. Ингээд амар сайхандаа жаргажээ.

	 

	Дорнод Цагаан˗Овоо Галуут нэгдэл. Найманы Гаачингаа (нас 57)˗гаас 1970 онд тэмдэглэв.

	АХ ДҮҮ ХОЁРЫН ҮЛГЭР

	 

	Урьд хоёр хүүтэй эмгэн өвгөн хоёр байжээ. Эмгэн нь үхэж өвгөн хоёр хүүтэйгээ үлдэж гэнэ. Гурвуулаа идэж, ууж, наадахаас өөр юм мэддэггүй байж. Тэгсээр байтал мал нь дуусаж, ганц эр үхэр үлджээ. Өвгөн: «Ганц үхрээ авчраад цохичих» гэж хоёр хүүдээ хэлэв. Хоёр хүү нь эцгийн хэлсэн ёсоор гүйцэтгэжээ. «Ширийг нь зүсэж ганц аргамж хий» гэж хоёр хүүдээ хэлжээ. Тэгээд нэг сайн суртай болж аваад дэрэн дороо хийчхэж. Үхрийн мах дуусахын үед өвгөн асууж гэнэ. «Хоол юу болж байна» гэж. Хоёр хүү «Бүхэл идвэл ганц идэх, хөшиглөж идвэл хоёр гурав идэх мах бий» гэж. Өвгөн: «Би одоо ингээд үхнэ. Энэ сураар баглаарай, энүүгээр хучаарай. Нэг нь намайг үүрээд, нэг нь хоол ундаа үүрээд гэр орноо орхиод зүүн хойд зүгийг зүглээрэй. Энэ сурыг тасарсан газар намайг нутаглуулаарай» гэжээ.

	Хоёр хүү эцгийн шарилыг үүрээд явж. Олон хоног, сар жил явжээ. Сур тасардаггүй, хоёр дээлийн мөр тохой тасарч. Их ядарч гэнэ. Нэг өдөр ах нь «За дүү минь. Аавыг энд тавья. Бид хоёрын мах гүйцэхгүй боллоо» гэжээ. Дүү: «Үгүй Чи бид хоёрын хэтийн замыг аав захисан. Сур тасарсан газар нь л тавина» гэжээ. Ах: «Дуртай юм бол чи яв. Би буцлаа гэж гэнэ. Дүү нь «Тэг, тэг» гээд салжээ.

	Дүү нь идэх уух юмгүй явсаар нэг их жимс устай ууланд хүрч хэд хоног амарчээ. Аавыгаа зоон дээрээ тээж, шөнөд нь унтдаг байж. Хүү зүүн хойшоо явсаар уулын тэхий дунд нэг хаданд хүрэхэд сур нь тасарч, аавыгаа тэнд тавьжээ. Аавыгаа ийнхүү нутаглуулаад гансарч гуньж явахад нь зүүн зүгт нэг том гэрэл харагджээ. Тэр зүгт шавга тавиад л гөрөөлөөд явж. Тэгсээр үүр цайлгаж, нар гаргажээ. Шавгын зүүн талд нь том хар нүх үзэгдэхэд тэр нүх рүү оржээ. Ороод явж байтал гэрэл үзэгдэж гэнэ. Очвол хоёр зөрсөн алтан арслан байж. Түүнийг аваад өвөртөлсөнд пад харанхуй болжээ. Дахиад өврөөсөө гаргаж бариад гэрэлд нь нүхнээсээ гарч гэнэ. Хүү уулын оройд гарахад зүүн хойно нэг их том хот үзэгджээ. Тийш очсонд нэг том хааных бололтой айл харагдаж гэнэ. Тэднийд очжээ. Хаан хатан зарц нартайгаа байж. Хаан: «Дээш суу, цай ууж, юм ид гэж их хүндэлжээ. Хаан, хүүг ажиглаж байгаад «Миний хүү болно уу?» гэж гэнэ. Хүү «За» гэжээ. Хаан хатан хоёр их баярлаж, хүүд гоё хувцас өмсгөжээ. Хүүг гоё том цагаан гэрт оруулж гэнэ. Тэнд нэг сайхан үе насны нь хүүхэн байжээ. Хүү охин хоёр тоглохоос өөр юм мэдэхгүй л жаргаж суудаг байжээ. Хүү нэг өдөр: «Үгүй би ингэж баян болох уу? Ер нь ажил хийх нь дээр юм байна» гэж бодож гэнэ. Тэгээд «Аав аа, би тугалаа хариулъя» гэж хаанд хэлж. Хаан: «Маргааш морийг чинь авчруулъя. Морио ирэхээр мордвол мордоорой» гэж гэнэ. Маргааш нь хүү бүх тугалаа туугаад, аавыгаа оршуулсан газар хүрч. Яс үс нь алга гэнэ. Хүү арслангаа гаргаж ирээд: «За миний аав над амьд чандмань гэгчийг л олголоо. Би одоо ид шидийг нь үзье» гээд элдвийг бодож. Бодсон бодол ердөө бүтэхгүй байж. Аргаа барагдахаар шилбүүрдээд «Алтаар баа алтан арслан» гэж гэнэ. Тэгсэн алтаар бааж зөндөө жижиг алттай болж. Хормой хормой алтыг тугалын баасаар шаваад л алтан шавга тавьж гарч. Тэр уулын зүүн урд талыг шавгаар дүүргэчхээд байтал хааны баруун гарын түшмэл тэрүүгээр өнгөрч ирээд хаандаа хэлжээ. Энэ хүү их ажилтай хүү юм. Тэр олон тугалын баасыг цөмийг нь хураачхаж гэжээ. Хаан хатан хоёр их баярлаж,

	— Хүүд газар тогтоож өгнө гэж олныг цуглуулж «Энэ уул руу миний хүү л явна. Тийш өөр хэн ч зүглэж болохгүй. Зүглэсний толгойг авна» гэж их цааз гаргаж, хүү ч их газартай болжээ. Зүүн талын уулыг хүү шавгаар дүүргэж дуусаж байж.

	Тэгтэл хааныд зүүн урд талыг эзлэн төрсөн Зүүдэй мэргэн хаан гэгч охиныг нь гуйхаар ирж. Хаан их сандарч, хүргэнтэй болсон ч гэж хэлж чадахгүй л байж. Арга ядрахдаа охиноос минь өөрөөс нь асуу гэжээ. Асуутал охин «үгүй» гэжээ. Зүүдэй мэргэн хаан уурлаж: «Зүүн хойд хоёр холбоо уулын чинь хоорондох гол хөндий аманд алт асгаж байгаад чамайг авна» гэж. Охин «Тэг ээ» гэж хэлээд явуулчхаж. Зүүдэй алт асгах гэж баахан хөсөг зэхээд ард иргэдийнхээ гялгар цалгар бүх л юмыг хурааж аваад иржээ. Хаан хүргэнээ дагуулаад угтаж очиж; «Аль зэрэг юм ир ээ вэ? гэсэнд «Алт маань энэ ээ» гэж харуулжээ. Асгасан алт нь өвсийг нь ч далдалж чадсангүй. Хүргэн хүү хэлж: «Аав аа, над хүн, хөсөг хэрэгтэй. Би энэ хөндийг алтаар дүүргээд, хойд хоёр уулыг холбоно» гээд Зүүдэй мэргэн хаанд «Хэрэгтэй бол үүнийг аваад буц!» гэж сайрхжээ.

	Тэгээд хүү олон шавга алтаа зөөлгөж гарчээ. Хүү өөрөө ирж уулын оройд бариулж арслангаа баалгаад алтыг нь хадны уруу асгаад байж. Хөндий ч алтаар дүүрч, хоёр уул холбогдож. Хааныхан олон цагдаа манаа гаргаж алтыг харуулжээ. Хүү: «Манай гүрэнд ядар тачир улс хэр олон бэ?» гэжээ. «Байлгүй яах вэ» гэж. «Тэгвэл баруун гарын түшмэлээр нэрийг нь бичүүлж над ирүүл» гэж гэнэ.

	Өвгөн хаан нас өндөр тул алтан тамгаа хүргэндээ өгч ширээндээ суулгажээ. Түшмэл ядуусын нэрийг хаан хүүд өгч. Хүү тэр ядуу улст алт түгээж гэнэ. Тэгээд цөм баяжиж гэнэ. Тэр баяжсан улс хурал хийж «Өглөгч мэргэн хаан» гэж хаанаа нэрлэжээ. Хүүгийн ах их ядарч явж. Ах нь Өглөгч мэргэн хааны тухай сураг сонсоод юм гуйхаар тийшээ явж гэнэ. Явж, явж, нэг их баян айлд хүрсэн нь өглөгч мэргэн хааны хамгийн баруун урд захын нэг айл байлаа. «Хааных хол. Та амарч унтаад яв. Бид унаа унаш өгье» гэжээ. Хоёр сайхан морь өгч гэнэ. Нэг морь нь яндаж, нэг морийг нь унаж явсаар арай гэж нэг хааныд хүрчээ.

	Өвгөн хааныд эхлээд орж. Өвгөн асууж: «Чи хаа хүрч яваа вэ?» гэж. «Би өглөгч мэргэн хаантай уулзах гэж ирлээ. Хишиг буян гуйх гэж явна» гэжээ. Өвгөн: «Тэр чинь миний хүү. Би хэлчихье. Чи энэ зүүн уулын алтнаас аваад буц. Унаа унашаар хэр вэ?» гэсэнд «Тааруу л» гэж. Өвгөн, хоёр эмээлтэй морь, нэг богц өгчээ. Хүү алтнаас авах гэсэн ер автагдахгүй байж. Буцаж өвгөнийд ирээд «Автагдахгүй байна. Би хаантай уулзах уу?» гэсэнд өвгөн «Би хэлээд ирье» гээд хаан хүүд очиж хэлж. Хаан хүү «Түүнийг оруул» гэж гэнэ. Ороод очсон чинь дүү нь таньж, ах нь таньсангүй. Дүү нь: «Та намайг таньж байна уу? Би дүү чинь шүү дээ. Бид хоёулаа энд ирсэн бол та хаан суух байжээ. Энэ алт бол миний ч алт биш. Аавын минь алт аа. Би энэ уулын баруун энгэрт аавыг тавьсан. Тэнд очиж уйлж дуудаж байгаад ирж алтнаас ав» гээд бүрэн хувцас эмээл хазаартай морь өгчээ.

	Яваад аавыгаа ч олсон юмгүй алт руу нь орж. Алт автагдаж гэнэ. Өвөр, богц дүүрэн алт авчээ. Тэр орон нутагт зарах гэсэн, алт авах хүн ч олдсонгүй. Уул нутагтаа буцжээ.

	Яв явсаар морьдоосоо ч орхиж, алтнаасаа ч орхисоор өвөр алт, ганц унаатай л нутагтаа иржээ. Алтаа зарж хэдэн малтай болж. Үгүй бол чоно идчихээд, үгүй бол салхи сөрж алга болчхоод, ер малтай байж болохгүй байж. Дөнгөж нэг мөр бүтэн, гэдэс дүүрэн насыг баржээ. Дүү нь хотол олондоо энэрэлтэй Өглөгч мэргэн хаан болж амар сайхандаа жаргажээ.

	 

	Дорнод Цагаан˗Овоо. Галуут нэгдэл. III бригад. Должидын Гомбосүрэн (эр, нас 53)˗ээс 1970 онд тэмдэглэв.

	ХОНЬ ЯМАА ХОЁР

	 

	Эрт цагт хонь ямаа хоёртой өвгөн эмгэн хоёр байжээ. Тэд гэрээ тойруулан өвс хадаж хонь ямаа хоёроо онд тарган оруулдаг байжээ. Жил өнгөрөх бүр хоёр хөгшин нас ахиж, өвс бага бэлдэх болжээ. Ямаа үүнийг мэдээд хониндоо: «Манай эзэд бидэнд тэжээл бэлдэх чадал нь мууджээ. Эцэстээ биднийг алж идэхээс зайлахгүй болно. Хоёул эртхэн оргоё» гэв.

	Тэр хоёр оргож ус өвсний сайхныг дагаж явсаар нэг явган тэрэг олов. Цааш явж нэг чонын толгой олж тэргэндээ ачаад явав. Нэг шөнө арван хоёр чонон дээр санамсаргүй тулж очив. Хонь зугтахыг завдахад ямаа: «Зугтаад дэмий. Би чонон дээр очъё. Чи байж бай» гээд очжээ. Очоод чононуудын амрыг эрээд: «Хамт хоол хийж идээд хоноё» гэв. Чононууд баярлан зөвшөөрч. Ямаа хашхирч: «За, нааш нь тэр чононыхоо толгойг авчир! гэжээ. Үүнийг нь үү? Алиныг нь вэ» гэж гэнэ. Ямаа «яагаа вэ, өчигдрийнхөө барьж иддэг чонын толгойг авчир!» гэв. Хонь тэргээ чирээд л авчирч. Зарим чоно нь айгаад л зугтаж. Чонын ахлагч нэг мэдсэн чинь ганцаар үлдсэн байж. Бас айгаад л зугтаж гэнэ. Нэг аюулаас ингэж гэтэлжээ. «Одоо зугтъя. Эд зайлшгүй биднийг мөрдөнө» гээд хоёулаа явжээ. Явсаар нэг өндөр модтой шовх ууланд гарсан ба үүр ч цайж гэнэ. Ямаа: «Чи бөгтөр модон дээр гараад хэвтэж бай» гэж хэвтүүлээд өөрөө өндөр чулуун овооны оройд гараад зогсжээ. Нар гармагц нэг том баавгайтай, арван хоёр чоно ирж яваа үзэгдсэнд «За, өнөөх чинь ирлээ» гэж. Хонь сандран модноосоо ойчихыг шахаж байж. Ямаа: «Тэсэж л үзээрэй» гэж гэнэ. Баавгай, чоно ч ирж. Хонь сандраад пидхийтэл унаж гэнэ. Ямаа: «Томыг нь бариарай» гээд л өвсөн дээрээсээ үсрээд л баавгайн өөдөөс харайн ирж гэнэ. Баавгай том нь гэхээр намайг л хэлж байна гээд зугтааж гэнэ. Чононууд ч айгаад зугтааж. Хонь ямаа хоёр ус өвсний сайхныг дагаж, амар сайхандаа жаргажээ.

	 

	Дорнод. Баян˗Уул. Ононы САА Батын Чимэдрэгзэн (эр, нас 68)˗гээс 1971 онд тэмдэглэв.

	ЦОВОО ХҮҮ

	 

	Эрт урьд цагт нэг хүүтэй айл байжээ. Нэг мэдсэн хүү алга болж гурван жил өнгөрчээ. Нэг өдөр хүү учиргүй том болчихсон, өнгө жавхаатай ороод ирж гэнэ. Яав ийв л болж. Хүү нь: «Яагаа ч үгүй. Нэг жил нь дуу, нэг жил нь худалдаа, нэг жил нь шатар сураад ирлээ» гэжээ. Тэр айл их ядуу юм байжээ. Хүү нэг өдөр: «Ээж ээ, ээж ээ. Аав аа, аав аа. Нэг баян айл нүүж явна. Худалдаа хийхээр очъё» гэжээ. «Юугаараа худалдаа хийхийг бэлгэдэв хүү минь» гэсэнд «Юу ч бол очъё» гээд яваад өгч.

	Очсон нэг хааных нүүж явжээ. «Хаан гуай, хаан гуай, хаачиж явна» гэхэд нь: «Хотол хошуундаа нүүж явна» гэж хариулжээ. «Хаан гуай, хаан гуай, худалдаа хийх юм байна уу» гэхэд «Чи юугаараа худалдаа хийх гээ вэ» гэжээ. «Би өөрийгөө худалдчихна шүү», «Юунаас тэр вэ?» «Нэг тулам алтнаас» гэж ярилцаад хаан «Намайг алтгүй гэж дайрч байх нь ээ» гэж зэвүү нь хүрч гэнэ. 

	«— Яана гэнэ ээ хө. Чи өртгийг хэнд өгөх юм» гэсэнд «Манай ээж аав хоёрт өгөөрэй, тэнд байна» гээд нэг жаахан хар гэр харуулжээ. «Еэ энэ чинь ийм хоосон айлын хүү ээж аав хоёроо тэжээх гэж өөрийгөө худалдаж байгаа юм байна» гэж өрөвдөөд үхрийн хээлэн тулмаар дүүрэн алт хийгээд албат иргэнээрээ ээж аав хоёрт нь явуулаад «Хүүг чинь авлаа. Үүнийг та нар борлуулж амь зуу» гэж хэлүүлжээ.

	Хааных нэг газар ирж бууж гэнэ. Хаан «Энэ хүү тун айхтар хүн болно. Ялтны ёсоор хадгалж бай» гэж зарлиг болжээ. Тэгээд хүүг үхрийн туламд хийж амыг нь боогоод цагаар гаргаж, хоол унд идүүлдэг байж.

	Хүү тулам дотроо жигтэйхэн гоё дуулдаг байж гэнэ. Улс ч өрөвджээ. Тэгэхээр нь тулмаас нь бүр гаргаад дуулуулж байх болж гэнэ. Улс эрхлүүлээд л байх болов. Хааны баруунтай нэг өндөр хар модтой уул байдаг байж. Хүү гадуур гүйж явснаа «Ах аа, Эгч ээ! Баруун ууланд өндөр явган хүн явна. Тэр юу вэ?» гэжээ. «За яах гээ вэ, түүгээр. Нэг шатарчин шуламс байдаг юм» гэжээ. Хүү маргааш нөгөөдөр нь нууцаар гүйгээд явчихжээ. Өндөр хүн дээр очоод «Хүн гуай та яаж явна вэ?» гэжээ. «Би шатар тавих л хүн харж явдаг юм» гэжээ. «Тэгвэл тантай нэг шатар тавих юм сан» гэхэд нь «Чи ийм жаахан байж яаж шатар тавьдаг юм» гэжээ.

	Хүү дагаад салахгүй байж. Явсаар нэг гэрт очжээ. Очвол шатар бэлэн байж. Тоглоод орхисон чинь хайнцчихаж гэнэ. Нөгөө шуламс: «Чи чинь чаддаг юм байна. Одоо мөрийтэй тоглоно доо» гээд шуламс хүүд нэг хуучин сэлэм өглөө л гэнэ. Өөрийн нь сэлэм нэг сайхан шинэ эд байж. Хэн хожсон нь хожигдсоныхоо толгойг авах болж. Тэгээд тоглож гарч. Нөгөө цовоо хүү, шуламсыг хожмогцоо толгойг нь авч хаячхаад гэрээдээ гүйчхэж. «Ах аа, ах аа, эгч ээ, эгч ээ! Нөгөө шуламсын толгойг би авч хаячхаад ирлээ. 

	«Яав, худлаа бүү хэл». «Яаж мэдэх вэ, явж үзье» гэлцээд явжээ.

	Үнэхээр шуламсыг ялсныг үзэж. Тэгээд хаандаа баяр дуулгахаар бөөнөөрөө явж гэнэ. Хаанд бүх явдлыг ярьсанд хаан: «Пээ, манай гүрэн хамаг шатарчнаа тэр шуламст алдсан юм. Одоо ашгүй нэг сайн хүүтэй болж, гялайлаа даа» гээд учиргүй баярлажээ.

	Тэгээд хаан: «Таван ханатай гэр бушуу барь» гэжээ. Тэгээд шинэ гэр, таван хошуу мал, мал харах эзэн даамалтай хамт өгчээ. Аав ээж хоёрыг нь нүүлгэж аваачжээ. Ээж аав хоёр нь тулам алтаа ч бараагүй байж. Ингээд амар сайхандаа жаргажээ.

	 

	Хэнтий Баян˗Адарга «Улаан од» нэгдэл Цэндийн Лувсангэнэнгээс (эм. нас 82) 1970 онд тэмдэглэв.

	ӨВГӨН ЭМГЭН ХОЁР

	 

	Урьд өвгөн эмгэн хоёр байж гэнэ. Өвгөн аргал түүж явжээ. Уулын улаан үнэг өвгөн дээр гүйж ирээд «Өвгөн гуай, миний амийг авар!» гэжээ.

	«Би яаж аврах вэ?» 

	«Хэдэн буутай хүн хөөж явна. Би аргал дор чинь орж хэвтье» гэж.

	Өвгөн хэлсэн ёсоор үнэгийг нуучхаж. Хэдэн гөрөөчин ирээд «Уулын улаан үнэг ирээд өнгөрөв үү?» гэж. «Юм харагдаагүй» гэж хэлээд явуулчхаж. Үнэг: «Та аминд минь орлоо. Маргааш манайхаар очоорой» гэж гэнэ.

	«Энэ хойд уулын ар дор элгэн улаан хад бий. Тэр хадны дор очоод: «Уулын улаан үнэг уриа уриа» гээрэй. Тэгэхээр нэг хүн гарч ирнэ гэжээ.

	Өвгөн хариад эмгэндээ үүнийгээ ярьж гэнэ. Эмгэн: «Энэ өвгөн солиорч. Үнэг хүн дээр ирж, хүний хэлээр ярина гэдэг юу гэсэн үг вэ? гэж гайхаж. Өвгөн уг нь амьтны хэл мэддэг байжээ. Үүнийгээ эмгэндээ хэлэв.

	Өвгөн тэгээд хэлсэн ёсоор очиж «Уулын улаан үнэг уриа уриа» гэсэнд нэг хүүхэн гарч ирж нэг том нүхээр хөтлөөд оржээ. Тэнд оосор бүчгүй орд цагаан өргөө байж гэнэ. Өвгөнийг оруулаад дайлж. Өвгөн явах болж. «За өвгөн гуай, хүрэгч үнээ саар саар гээрэй. Тэгэхээр хувин хувингаар сүү асгарна» гээд нэг үнээ өгөөд явуулжээ. Өвгөн зуураа: Хүрэгч үнээ саар саар гэсэнд учиргүй их сүү гарч. Өвгөн савгүй тул бушуухан харьж: «Эмгэн эмгэн. Саваа аваад гараад ир» гэжээ.

	Эмгэн гарч ирээд их баяр хөөр болж, сав дүүрэн сүү сааж авч. «Хачин сайхан юм байх гэж. Хааныдаа үзүүлье байз» гээд хааныдаа үнээгээ аваачиж: «Хаан гуай! Хатан албаттайгаа гараад ирээрэй» гэсэнд хаан: «Юу болоо юм бол» гээд гараад ирж. «Хүрэгч үнээ саар саар л» гэж. Сүү нь ч асгараад л унаж, «Хаан гуай, энэ их сүүг юманд хийж ав» гэж гэнэ. Бүх сангийн нь сав хувинг дүүргэжээ. «Ийм сайн өвгөн байдаг аа» гэж дайлж согтоогоод үнээг нь нуучхаж.

	Орой нь өөр адилхан үнээ уячхаж. Өвгөн сэргээд харьжээ. «Эмгэн! Саваа аваад гарч ир!» гэж. Эмгэн гараад: «Хүрэгч үнээ саар саар» гэсэнд юу ч гарсангүй. Энэ үнээ юм гарахаа байж гээд хэд хоногоос алаад идчихэж. Өвгөн үнэгэнд ахиад л очиж, «Уулын улаан үнэг уриа уриа» гэсэнд нөгөө л эмэгтэй гарч ирж. Өвгөнийг дайлж дайлж нэг дугуй өгөөд: «Тээрэм, тээрэм» гээрэй. Будаа гурил гардаг юм» гээд явуулжээ. Замдаа «Тээрэм, тээрэм» гэсэнд их будаа гарчээ. Бушуухан хариад эмгэнээ дуудаж: Сав суулга дүүрэн будаа гурилтай болж авч гэнэ. Өвгөн мөн хаандаа үзүүлэхээр аваад очиж. «Хааны сангийнхан сав суулгаа аваад гараад ир» гэж. Их будаа гурил гарахыг үзээд өвгөнийг мөн согтоож дугуйг нь солиод нуучхаж. Өвгөн хариад үзсэн чинь дугуйнаас нь юу ч гарсангүй. Хэмх цохиод булчхаж. Өвгөн бас л үнэгэнд очиж гэнэ. Үнэг нэг эрээн мод өгөөд: «Эрээн мод, зод зод гээрэй!» гэж захиж. Өвгөн замдаа: «Эрээн мод зод зод» гэсэнд өөрийг нь учиргүй нүдэж гэнэ. Харьж ирээд эмгэнээ дуудаж гаргаж ирээд: «Эрээн мод зод зод» гэсэнд эмгэнийг нь зодож гарч. «Гайтай түйтэй юм авчирлаа» гээд эмгэн нь гэртээ ороод үүдээ хаачхаж. Өвгөн бас л хааныд очиж гэнэ. Бүх хүмүүсийг дуудаж гаргаад: «Эрээн мод зод зод» гэвэл бүх хүмүүсийг нүдэж гарч. «Больё, больё. Үнээ, тээрмийн дугуй хоёрыг чинь өгье. Модоо татаж хайрла» гэв. Өвгөн юмаа авч хариад амар сайхан жаргажээ.

	 

	Хэнтий Норовлин «Хамтын хүч» нэгдэл Аюурын Цэдэнжав (эр. нас 47)˗аас 1970 онд тэмдэглэв.

	ЭМГЭН ӨВГӨН ХОЁР

	 

	Эрт урьд цагт эмгэн өвгөн хоёр амьдарч байжээ. Тэгтэл хүн барьж иддэг нэгэн махчин хүн байна гэж нутгийн айлууд дүрвэж нүүгээд явжээ. Эмгэн өвгөн хоёр нүүж чадалгүй үлджээ. Тэгээд өвгөн эмгэндээ ингэж хэлжээ.

	— За эмгэн минь чи хэдэн ямааныхаа сүүгээр тараг бүрээд хурааж бай! гэжээ. Эмгэн нь хэдэн ямаагаа саагаад хэд хэдэн хувин тараг бүрж гэнэ. Өвгөн тэр таргийг авч гурван гүзээнд хийгээд нэгэнд нь хор хийгээд хоёрт нь чихэр хийгээд, хээр аваачиж газар ухаад булж мэдэгдэхгүй болгожээ. Тэгээд байж байтал нэг өдөр нөгөө махчин хүн иржээ.

	Тэгэхээр өвгөн:

	— За хоёулаа бяраа үзэлцье гэж гэнэ. Нөгөө махчин хүн нь «Яаж үзэлцэх вэ?» гэж байна. Газрын бэтэг хага дэлсээд хэн хагалж чадсан нь нөгөөгөө барьж идье гэжээ. Тэгэхээр нөгөө махчин хүн түүнийг дуртай зөвшөөрчээ.

	Тэгээд хоёул явж нөгөө газраа ирж.

	— За чи урьдаар газрын бэтэг хага дэлс гэж өвгөн хэлэв.

	— За тэгье гээд махчин газар дэлссэн чинь гар нь өвдөхөөс хэтэрсэнгүй гэнэ. Тэгээд өвгөнийг: «— За чи одоо хага дэлс» гэсэнд өвгөн нөгөө гүзээнийхээ нэгийг хага дэлсэж, таргаа хоёулаа хуваан иджээ. Тэгээд нөгөө махчин хүн дахиад газар дэлссэн нь чадсангүй гэнэ. Өвгөн дахин бас нэгийгээ хага шааж, мөн хоёул таргаа хувааж идсэн чинь,

	— Чи надад газрын бэтэг зааж өг гэж өнөө махчин хүн хэлжээ.

	Тэгэхээр нь нөгөө үлдсэн гүзээтэй тараг булсан газраа зааж өгчээ. Нөгөө махчин хүн түүнийг нь дэлсээд гүзээ хагарахаар нь тэр рүүгээ өвгөнөөс урьтаж хошуугаа дүрэн хор хийсэн тараг идээд үхжээ. Ингээд өвгөн гэртээ ирж эмгэнтэйгээ амар сайхан жаргав гэнэ.

	 

	Завхан аймаг. Сонгино сумын клубийн цуглуулгаас 1971 онд X. Сампилдэндэв тэмдэглэв.

	ШААЗГАЙ ХҮҮ

	 

	Эрт урьд нэгэн цагт хөгшин эхтэй хүү байжээ. Тэр хүү эмгэн өвгөн хоёрын охинтой сууж гэнэ ээ. Эхнэр нь зүс царай сайхантай юм байжээ. Эхнэр нь нөхрөө ажил хийж амь зууя гэдэг байж. Тэгэхэд нөхөр нь: «За, чи зургаа бүтээлгэж надад өг! Түүнээс биш би явахгүй» гэдэг байж. Эхнэр нь зургаа бүтээлгэж нөхөртөө өгч гэнэ.

	Нөхөр нь гадуур ажил хийдэг болжээ. Тэгсэн нэг өдөр нөхөр нь эхнэрийнхээ зургийг салхинд хийсгэжээ. Нэг гүрний анчид явж байгаад нөгөө зургийг олж авчээ. Тэгээд тэд ангаа олсон ч үгүй, хүүхний зургийг харж сууж байгаад хаандаа зургийг аваачиж өгчээ. Хаан тэгэхэд нь: Би энэ хүүхэнтэй сууна. Энэ хүүхнийг авчирч өг. Эс авчирвал та нарын толгойг авна! гэжээ. Нөгөө анчид эрж хайсаар өнөө хүүхнийд очжээ. Очсон чинь нөхөр нь алга. Нөгөө хүүхэн ганцаараа байж гэнэ. Авгайг нь нөгөө анчид аваад явжээ.

	Авгай нь баруун талынхаа эрхий хурууг хагалаад цусаар нь нөхөртөө захиа бичиж орхижээ. Нөхөр нь гэртээ ирээд захиаг үзэв. Захиаг үзсэн чинь: «Чи шаазгайн арьсаар дээл хийгээд миний хойноос оч» гэжээ.

	Нөхөр нь олон шаазгай алж дээл хийгээд хойноос нь явав. Шаазгайн арьсан дээлээ өмсөөд хааны гудамжаар явж гэнэ. Тэр хүүхэн хааны хатан болоод ганц ч дуугардаггүй байв. Гэтэл шаазгай дээлтэй хүнийг хараад хөхрөөд баясдаг байв. Хаан манай хатан баясдаг ямар бэлгэтэй юм бэ! гэв. Ингээд хаан хэлж. Тэр хүний шаазгай дээлийг өмсөхөөр болов.

	Хаан тэр хүнийг дуудуулж шаазгай дээлийг нь авч өмсөөд зах зээлээр явах болжээ.

	Өнөө хүүхэн тэр хойгуур нөхрөө хааны бүрэн хувцсаар хувцаслаад хүн дуудуулж: «Энэ гудамжаар яваа шаазгай дээлтэй хүнийг аЛуулахаар мянган цэрэг явуул!» гэв. Тэгээд тэр хааныг алаад нөхрөө хаан ширээнд суулгав. Ингээд жаран жилийн жаргал, наян жилийн найр хийгээд амар сайхан жаргав.

	 

	Завхан аймгийн Сонгино сумын клубийн цуглуулгаас 1971 онд X. Сампилдэндэв тэмдэглэв.

	ЭРДЭНИЙН ГУРВАН ЖИМС

	 

	Эрт урьд цагт цагаан морьтой мэргэн буутай анчин ядуу хүү өдөр бүр ууланд явж ан гөрөө хийдэг байжээ.

	Анчин хүү нэг өдөр ууланд гөрөөлөөд явж байхдаа араатан чононд идэгдэж байгаа юм шиг амьтан хүнд дээрэмдүүлж байгаа ч юм шиг «Аллаа! амь авраач! гэж алс уулын модонд ямар нэгэн хүн бархирч орилж байгааг сонсов.

	Энэ юун хүн ямар аюулд учирч байдаг бил ээ?! гэж тэр зүг рүү давхин ирэхэд нь модны чөлөөнд хоёр морьтой дээрэмчин ямар нэг хүнийг дээрэмдэж байв. Тэр зүг буу тавьж наанаас нь морин хар хурдаар давхитал цаад хоёр дээрэмчин буутай хүн ирж явааг хармагц хүнээ орхиод гүн ой руу зугтан алга болов. Ингээд тэр хүн дээр ирсэн чинь насны туйлд хүрч ядарсан өвгөн байв.

	— Ээ амь аварсан ачит хүү минь, чи ирээгүй бол хоёр дээрэмчний гарт үхэх байлаа шүү. Яасан ачтай сайн үр вэ! Хаана юу хийж хэр зэрэг амьдардаг вэ? гэж өвгөн асуув. «Би өнчин өрөөсөн хүн, өдөр бүр энэ ууланд ан гөрөө хийж явдаг юм» гэж хүүг хэлэхэд

	— Энэ ууланд гэж үү дээ? гэж асуув. Хүү:

	— Энэ ууланд ч гөрөөлдөг, бусад уул модонд ч гөрөөлдөг гэв.

	— Энэ их ачийг чинь маргааш өглөө тэр өндөр уулын оройд заавал хариулна. За би хүнд тус болохоор өөдтэй ч хүн биш, тушаа болохоор муу ч хүн биш, гэлээ ч гэсэн чи миний үгийг итгээрэй. Тэр өндөр уулын оройд очиж уулзаарай. Би чиний ачийг хариулна шүү! гэж хэлэв.

	Хүү маргааш нь өдөржин ан хийж яваад ингэж боджээ: «Өчигдөр би нэг хүнийг дээрэмчний аюулаас гаргасан юм сан. Ачийг минь хариулна ч гэсэн юм сан. Уул нэлээд хол юм. Гэвч ан гөрөө хийж байгаа хүн яваад очъё» гэж бодож тэр ууланд явсаар байж өглөө очжээ.

	Гэтэл нөгөө өвгөн уулын оройд сууж байв.

	— Хүү минь ашгүй ирэв үү? Харахад нэг ядуу өвгөн байна гэж санаад чи миний үгийг итгэхгүй ирэхгүй болов уу? гэж зовж байсан юм сан.

	Ашгүй ирсэн нь сайн. За одоо амь аварсан чиний ачийг би хариулна аа. Энэ бид хоёрын сууж буй уулын оргилын хажуу дахь өндөр модыг харж байна уу? гэхэд нь хүү:

	— Харж байна, хэн ч харна шүү дээ. Би нүдтэй анчин хүн шүү дээ гэв.

	— Тэгэлгүй яах вэ, харахдаа энэний дороос дээшээ гурав дахь мөчир дээр юу байна гэхэд хүү харвал гурван өнгийн жимс байв. «Цагаан, шар, улаан гурван өнгө байна» гэхэд

	— Зөв өө. Үүний нэгийг өгч ачийг чинь хариулна. Тэгэхдээ чи ямар эрдэнийн ямар учиртай болохыг тайлж өгсөн хойно бодож байгаад дуртайгаа аваарай. Авахдаа чи авсныгаа юу гэж бодоод авав. Аваагүйгээ юу гэж бодоод орхив гэдгээ хэлээрэй» гэж өвгөн хэлжээ.

	Үүний дараа өвгөн:

	— Чи гурван жимсний цагааныг авбал дэлхийд ганцаараа ухаантай хүн болно. Шарыг авбал дэлхийг ганцаараа эзэлсэн баян хүн болно. Улааныг авбал дэлхий ертөнцийн сайн сайхан охин цөм чамд дурлан чиний хойноос дагах болно. Чи түүнээс дуртайгаа ав. Чамайг жимс аваад идэхэд би юу гэж хэлэх билээ. Түүгээр болно гэв.

	Цагааныг авах гэтэл хүү «Би гөрөөчин хүү яаж тийм ухаантай болох вэ? гэж бодов. Чи шарыг яагаад аваагүй вэ? гэхэд хүү шарыг нь авах юм бол энэ дэлхий ертөнц миний хөрөнгө болно гэж та хэлсэн. Шарыг нь авахад энэ ертөнцийн хүн дарлаж байх хөрөнгөтөн болно гэж бодлоо. Улааныг нь юу гэж бодов гэхэд дэлхийн бүх сайн сайхан гэсэн охид бүрээр би яах вэ. Тэгэхдээ тэдний дотроос эд хөрөнгөтэй, хайртай халамжтай, зүс царай сайтай үр хүүхэд гаргах эхнэрийг сонгон авч болдог юм биз гэж хүү хэлэв.

	Зүйтэй гэж хэлээд өвгөн улаан жимсийг хүүд өгчээ. Хүүд өгөхдөө сайхан муухай, баян ч, хоосон ч, эрдэмтэй ч, тэнэг ч бай санаа нийлсэн хоёр гэдэг бол хоёр биедээ сайхан, хоёр биедээ амьдралтай байж болдог юм. Тэгэхээр бусдын өнгө, үнийг хөөцөлдөхөөр ханийн үнэнчийг урьдаар хөөцөлд гэв. Тэгээд улаан жимсээ идүүлжээ.

	Энэ хүү яван явсаар хамгийн эрдэм чадалтай, эд хөрөнгөтэй, энэрэнгүй хань нөхрийн сайн сайхан сэтгэлтэй сайхан охинтой сууж дахин ямар нэгэн зовлон зүдүүр үзэлгүй амар сайхан жаргаж гэнэ.

	 

	Завхан аймгийн Сонгино сумын клубийн цуглуулгаас 1971 онд X Сампилдэндэв тэмдэглэв.

	БАЯН ТҮШМЭЛ

	 

	Эрт урьд цагт баян түшмэл байж гэнэ. Ганц эрх тайж хүүтэй юм гэнэ. Тэр хүүгээ эрдэм сургахаар хавь ойрын эрдэмтдээр заалгаад сурдаггүй байв. Нэг өдөр түшмэл хатан хоёр хүүгээ панзчин болгохоор шийдэж нэг тулам мөнгө өгч: «Чи үүнийг худалдаад ир» гэж өгч явуулжээ. Хүү тулам мөнгөө үүрээд явах замд том үхэр чулуу дайралдаж түүн дээр амраад сууж байтал нэг морьтой хүн ирж хүүгийн хэрэг явдлыг асуутал хүү: «Би туламтай мөнгө худалдана» гэжээ.

	— Чи юунаас өгөх вэ? гэж асуувал:

	— Юунаас ч хамаагүй өгнө гэжээ.

	Тэгвэл би чамд дуу дуулахыг зааж өгье гээд гэртээ авчирч долоо хоног дуу заахад багшаасаа сайхан дуулдаг болжээ. Гэртээ ирэхэд аав нь:

	— За чи юунаас өгөв? гэхэд,

	— Би дуу дуулахыг заалгаад өглөө гэв.

	Эцэг нь хүүдээ дахин тулам мөнгө өгч: «Чи заавал нүдэнд үзэгдэх юмнаас өгөөд ир» гэжээ. Хүү бас явж мөн чулуун дээр очиход бас нэг морьтой хүн ирж хүүгийн хэрэг явдлыг асуухад хүү:

	— Би тулам мөнгө худалдана гэжээ.

	— Юунаас өгөх вэ? гэжээ.

	— Юу ч хамаагүй гэв.

	 Тэгвэл би чамд шатар тоглохыг зааж өгье гээд гэртээ авчирч долоо хоног шатар заахад багшаасаа илүү тоглож сурав. Тэгээд гэртээ харьтал аав нь худалдаж авсан юмаа аль гэхэд:

	— Би шатар сураад өгсөн гэв. Эцэг нь хүүгээ загнан: «Чамайг нүдэнд харагдаж, гарт баригдах юмаар өг гэсэн биш үү? Одоо үүнийг заавал нүдэнд харагдаж, гарт баригдах юмнаас өгөөд ир гээд дахин тулам мөнгө өгч явуулав. Хүү мөнгөө үүрч нөгөө чулуун дээр сууж байтал мөн морьтой хүн иржээ.

	— Чи юу хийж яваа юм бэ? гэхэд нь:

	— Би тулам мөнгө худалдана гэв.

	— Мөнгөө юунаас өгөх юм бэ? гэхэд:

	— Би юунаас ч хамаагүй өгнө гэжээ. За тэгвэл би чамд төмөр модоор юм хийхийг зааж өгье гэв.

	Ингээд гэрт нь очиж долоо хоног заалган, багшаасаа илүү сурчээ. Тэгээд гэртээ ирэхэд аав ээж нь «Юм сургах гэхэд сурдаггүй, наймаа хийлгэх гэхлээр, хүнд юмаа зүгээр өгчихдөг» гээд зодоод хөөчихжээ.

	Хүү явсаар байгаад өндөр уулын оройд гартал өвөрт нь нэг хааны орд харагджээ. Хүү тэр уулын орой дээрээс дуу дуулж суужээ. Түүнийг хаан сонсоод хавьгүй сайхан дуу дуулдаг тэр хүнийг олж ир гээд хүн явуулав. Тэр улс ууланд байсан хүүг олж ирэхэд хаан ганц хүүгийнхээ ах болгож авчээ. Гэтэл тэр хавийн дөрвөн чиглэлийн хаадыг захирсан нэг том хаан нь өдөрт л нэг эрэгтэй хүүхэдтэй хэн хожигдсоныхоо толгойг авах болзолтой шатар тоглож түүнийгээ хожиж толгойг нь авдаг заншилтай юм гэнэ.

	Нэг өдөр дөрвөн хааны дөрвөн хүүхдийг дуудуулж шатар тоглох зар ирэхэд нөгөө хүү хааны хүүгийн оронд гуйсаар байгаад явжээ. Очоод хаантай шатар тоглоход хаан хожигдож болзол ёсоор хааны толгойг тас цавчиж хаяжээ. Хүүд хавь ойрын хүмүүс баярлаж хаан болгох гэхэд хүү хаан бололгүй хааныдаа ирж дүүдээ: «Намайг хаан болгож урд тивийн хааны нэг гүнжийг авч өгч хатангаа хий» гэхэд, Би  «авахгүй гээд ирлээ» гэхэд, Хааны хүү, — Ах аа, түүнийг чинь би авч хатнаа хийе» гэхэд ах нь дүүдээ нөгөө хүүхнийг авч өгөхөөр явж гэнэ.

	Тэгээд тэр гүнжийг нисдэг шувуу хийж оргуулж аваад дүүдээ өгч, дүүгээ хаан болгон, өөрөө шадар түшмэл нь болж амар сайхандаа жаргажээ.

	 

	Завхан аймаг, Сонгино сумын клубийн цуглуулгаас 1971 онд X. Сампилдэндэв тэмдэглэв.

	ХОЁР АЛИМ ХҮҮ

	 

	Их Алим, Бага Алим гэж хоёр хүүтэй хүн байв. Их Алим нь урьд авгайн хүү. Бага Алим нь хойд авгайн хүү юм санжээ.

	Энэ хоёр хүүхэд өдөр бүр үүдэн дээрээ ганц улиас модоо тойрч тоглодог байжээ. Энэ хоёр хүүхэд уралдаж л байдаг, барилдаж л байдаг байв. Ингээд ах нь дүүдээ барилдсан ч унадаг, уралдсан ч хоцордог байв. Дүү нь ахаасаа асуужээ 

	— Та миний ах байтлаа надад барилдсан ч унадаг, уралдсан ч хоцордог юун учиртай билээ гэв.

	— Тэгэлгүй яах вэ. Ээж надад дандаа найлзуур булчирхай өгдөг. Чамд бол сайн хоол өгдөг. Би тэр ээжийн өгсөн найлзуур булчирхайг энэ улиас модны доогуур хийдэг гээд дүүдээ үзүүлэв. Дүү нь үзтэл нөгөө модны доогуур найлзуур булчирхай зөндөө өмхийрч илжирсэн байв. Иймд дүү нь ахыгаа өрөвдөөд ахдаа хоолны туслалцаа үзүүлдэг болов.

	Ингээд хоёр хүү эрийн цээнд хүрээд хулгана зурам агнаж, амьдардаг болжээ. Үүнээс ахиад алс уул ойгоор ан гөрөө хийж явдаг болов. Ингээд нэг өдөр дүү нь ууланд явж байгаад бид хоёр унаагүй яаж явах билээ. Эр улс унаатай болох сон гэж хүсэж мөрөөдөн явжээ. Гэтэл нэгэн өглөө бостол хоёр шарга морь гүйж явжээ. Түүнийг ах дүү хоёр хад ууланд шахан барьж авав. Эл хоёр морь их бага хоёр байлаа. Иймд ах нь ихийг, дүү нь бага шарга морийг авчээ. Нэгэн өдөр ах нь дүүдээ нэг үг хэлье гэжээ. 

	— Би одоо алс хол баруун зүг явлаа гэхэд дүү нь,

	— Та хаачих нь вэ? гэв. Ах нь:

	— Би Нарангэрэл хааны Сарангэрэл авхайг очиж авна. Миний дүү аав ээжийгээ асарч хамгаалаад бай! гэж хэлээд нум сумаа сольж үүрээд нэг захиа даалгавар хэлжээ. Амар мэнд байгаагаа энэ нум сумаар шинжилж явъя. Нум сумаа зэвэрч байвал үхэж үрэгдсэн гэж бодъё гээд л ах нь алс замдаа гарч дүү нь гэртээ харьжээ. Ингээд нөгөө их Алимыг явж байтал тэнгэр тулам шахам модтой уул тааралдаж гэнэ. Хоёр шувуу энэхүү модтой уулыг давах гээд өдөө барсан байлаа. Нөгөө Алим хүү тэр шигүү ойг сэлмээрээ хоёр тийш ярж цавчаад давжээ. Тэгэхэд нь нөгөө хоёр шувуу хойноос нь дагаж нисээд явчхав. Цаана нь хорт далай дайралдав. Алим хүү тэр хорт далайг яаж туулах билээ, гэж мориноосоо асуув. Морь нь: «Чи хавчихын чинээ хавч, би харайхын чинээ харайя» гээд л харайжээ. Морь нь харайгаад оцос гээд хойд хөлийн нь арьс хуурч улаан мах нь гарчээ. Аргаа барахдаа түүн дээр нь шээчихсэн гэнэ. Тэгэхээр нь хөл нь хэвдээ орж гэнэ. Цааш явсаар байтал нэг далайн зах дээр мянган тугал хариулсан хоёр дэлэм чинээ нустай, борвиноос нь шар эсгий унжсан, төмөр шилбүүр барьсан хүүхэдтэй тааралджээ.

	— Чи юун хүүхэд вэ? гэхэд нь:

	— Би Нарангэрэл хааны тугалчин. Өдөрт мянган тугал хариулдаг. Шөнөд нь Сарангэрэл авхайн хөлийг долоож хонодог. Хоол гэвэл ганц үе сүүл, нэг аяга хар хусам өгдөг. Түүнийг идэж амьдардаг» гэж хэлэхэд нь: «Чи миний дүү бол. Би чиний тугалыг туугаад явъя» гэжээ. Тэгэхэд нь «Үгүй» гэж гэнэ. «Тэгвэл чамайг ална» гэжээ. Тэгээд бариад авсанд «Амь авар. Би таны дүү болъё. Та тугал хариул» гэжээ.

	Ингээд дүүдээ дэрсээр овоохой хийж өгөөд шарга морио шар хомоол болгоод, овоохойны нь дэргэд орхиод дүүгийнхээ нусыг нь хамартаа түрхээд эсгийг нь авч борвиноосоо зүүгээд, тугалыг нь туугаад явжээ. Замдаа нэг үхрийн хэл суга татаад аваад явж. Хааны гадаа тугалыг нь туугаад очжээ.

	Ингэтэл нэг тогооч эмэгтэй хоолоо авч идэхгүй яачхав гээд хананд модонд шорлосон үе сүүлийг авч өгчээ. Тэгэхэд нь түүнийг идсэн болоод хаячихжээ. Тэгээд л Сарангэрэл авхайн хөлд унтаад «Хөл долоо» гэхэд нь нөгөө үхрийнхээ хэлээр долоолгосонд «Яасан их ширүүн юм бэ? Боль» гээд л болиулав. Маргааш нь тугалаа туугаад л явахдаа нэг нохойн хэл суга татаж ирээд шөнө хөл долоо гэхэд нь нохойн хэлээрээ долоолгож гэнэ.

	— Яасан сайхан юм бэ! Долоогоод бай! гэв.

	Хааны авхайг гучин дөрвөн баатар эр гурван наадмаар наадаад, аль түрүүлсэн нь авах болжээ. Тэгэхэд нь нөгөө тугалчин оролцох болж. Авхай, хаан аавдаа тугалчин хүүг оролцуулъя гэв. Хаан аав нь уурлажээ.

	— Чиний ёр энэ гэжээ. Хүүхэн тэгэхэд нь:

	— Та тэр хүнийг басаж болохгүй. Та яаж мэд ээ вэ? гэхэд хаан:

	— Тэр мууд уралдах морь, зэр зэвсэг хаа байна гэв.

	Ингэтэл гучин гурван баатар, гучин гурван цэнхэр уул шиг морьд авчраад уячихсан байлаа. Тугалчин хүү нөгөө шарга морио хамуутай шарга даага болгоод уячихсан байв. Тэгэхэд нь баатрууд тэр хамуутай даагыг нь шоолон элэглэв. Баатрууд морио хорь хоногийн газраас тавина гээд тугалчин хүүгээс

	— Хаанаас тавих вэ? гэж асуухад,

	—  Сарын газраас тавина гэв ээ.

	Ингээд дүү, хуучин тугалчин хүүг мордуулаад тавив гэнэ. Тэгэхдээ хоёр шуудай элс ганзагалуулаад «Ирэхэд чинь морины чинь хөлд баатруудын морь дайралдана шүү. Тэгэхээр нь шуудай элсээ хага татаад яваарай! гэж захижээ.

	Ингээд сарын газар очоод нөгөө хүү унтчихсанд хамуутай даага толгой дээр нь газар там болтол цавчлан байж сэрээв. Нөгөө морьд хэд хоногийн газар явчихсан гэж өгүүлэв. Тэгэхэд нь тугалчин хүү мордоод гүйцэж ирээд нөгөө элсээ хага татчихаж гэнэ. Гэтэл ганц улаан тоос гарч иржээ. Иймд хааныхан, баатрууд чиний хүү, миний хүү гэлцэн байтал тугалчин хүүгийн хамуутай шарга даага хүрээд ирэв.

	— Энэ наадам миний болов оо гэжээ.

	Дараа нь харваа харвасанд бас л хүүгийн сум хол тусав. Бөх барилдахад дүү нь гучин баатрыг унагаж, өөрөө гурван сүрхийтэй нь үлдэв. Гурвуулыг бэрттэл хаяад гурван наадмаа аваад хаан аавынд хуучин дүрдээ хувилаад оров. Хааны алтан мөнгөн хоёр шузга байдаг. Түүнд нь шарга морио уях гэсэнд шузга нь уначих гээд болохгүй болохоор морио хад болтол хантайраад, хайрцаг болтол нь сойгоод нум сумаа гэр дээр нь тавих гэтэл гэр нь даахгүй байж. Тэгэхэд нь сумаа газар луу нь шаагаад нумаа өлгөөд орж гэнэ. Хаан аавындаа айлчлаад өмч хөрөнгөө тастаж гэр орноо аваад Алим хүү ууландаа гарч ан гөрөө хийхээр гарчээ.

	Гэтэл нэгэн давааны дээр иртэл буга согоо хоёр зөрөлдөн зогсжээ. Тэгэхээр хатан хүзүү аман хүзүү хоёрын заагаар нь харваад унагаж гэнэ. Тэгээд махыг нь шарж идээд байтал төмөр хэдрэг барьсан чавганц ирээд хоолноос нь гуйж гэнэ. Тэгэхэд нь хутгатай гараар огтолж өгсөнд тэр чавганц «Өөрийн хүүгээс өөрцгүй. Хутгагүй гараараа өгөөч!» гэжээ. Энэ мууд хутгагүй гараараа өгөхөд яадаг юм бэ? гэж бодоод хутгаа тавиад өгтөл ухас гээд Алим хүүг залгачихсан гэнэ. Тэр чавганц мангас юм байжээ. Алимын шарга морь гэрийн гадна давхиад хүрч ирж гэнэ. Тэгэхээр нь яачхав, ийчхэв гээд байтал шарга морь янцгааж гэнэ. Ганц цагаан тоос ирж явна гэнэ. Тэгтэл дүү нь шарга морьтойгоо иржээ.

	— Манай ах хаачсан бэ? Нум сум нь зэвэрсэн болохоор би ирлээ гэв. Авгай нь:

	— Ууланд яваад морь нь ирлээ гэхэд дүү нь шарга морьтой нь нөгөө ууланд очив.

	Гэтэл нөгөө буга согоо хоёр зөрөлдөөд зогсож байна. Тэгэхээр нь аман хүзүү, хатан хүзүү хоёрын заагаар нь харваж алчхаад махыг нь шараад идэж суутал мөн л төмөр хэдрэг барьсан чавганц хүрч ирээд хоолноос нь гуйсанд хутгатай гараараа өгөв.

	— Өөрийн хүүгээс өөрцгүй. Хутгагүй гараараа өгөөч гэхэд нь газарт тавилаа гээд хутгаа ханцуйлчхаад махаа өгөв. Тэгсэн ухас гээд л залгичхав. Тэгээд залгихын хамт л нөгөө чавганцын гэдсийг хага татчихав. Гэдэс дотроос нь ах нь гарч ирээд цөм амар сайхандаа жаргав.

	 

	Завхан аймаг. Сонгино сумын клубийн цуглуулгаас 1971 онд X. Сампилдэндэв тэмдэглэв.

	ХУН ШУВУУ

	 

	Урьд цагт анчин өвгөн, эмгэн, охины хамт гурвуул амьдардаг байжээ. Охин нь хонио хариулж хөдөө хээр их л уйддаг байж. Гэтэл нэг өдөр хонио хариулж явтал нэгэн хун ирж охиноос айлгүй эрхлэн наадаж байгаад явжээ. Үүнээс хойш өдөр бүр хун ирж охинтой наадан тоглодог болсон учир охин ч ганцаар уйдахгүй өдрийн уртыг их хөгжил зугаатай өнгөрөөдөг болжээ. Охин ингэж хунтай эрхлэн тоглодгоо аав ээждээ хэлж аавдаа хун харагдвал бүү алаарай гэж дотночлон захижээ. Ингэж охин, хун хоёр хээрийн бэлчээрийн хонины захад эрхлэн тоглосоор хоёр биедээ ижилсэн дасжээ. Хун нэг өдөр хүний хэлээр:

	— Чи битгий айгаарай, манай гэр тэр хадны агуйд байдаг юм. Орой хариад ээждээ намайг урьж байгааг минь хэлээд, очоорой гэхэд охин айж за ч гэж чадсангүй, үгүй ч гэж татгалзсангүй гэртээ ирж ээждээ энэ тухай хэлэхэд нь:

	— Алах дайсан бол эрт муу юм хийх байсан хойно өдий хүртэл эвтэй найртай байсан нь нэг учиртай байлгүй. Миний охин оч гэж зөвлөжээ.

	Орой охин өнөө хадны агуйн аман дээр очвол хун хүлээж байснаа агуйд дагуулан оржээ. Цааш агуйн харанхуйд ортол гараас нь нэг хүн хөтлөөд агуйн мухарт ирж охинд хайр сэтгэлтэй болсон, хойшид амьдрал холбох хүсэлтэйгээ хэлээд буцааж гаргаж өгөхөөр дагуулан агуйн аманд ирэхэд хун шувуу болж хувирчээ.

	Охин эхдээ энэ тухай хэлэхэд эх нь:

	— Ямар учиртай ид шидтэй амьтан юм бэ! Өөрөө мэд дээ гэжээ. Үүнээс хойш хун охин хоёр амьдрал холбон хээр хөдөө салахаа больжээ. Хун агуйдаа бол хүн хэвдээ орж, гадаа бол хун шувуу болж явдаг байжээ. Гэтэл нутаг усны улс хүүхнийг шувуутай нөхцөж гэж шоолдог болсон тул хүүхэн олноос ичиж хунгаас салъя гэж шийдээд хунг хүн хэвдээ орохгүй бол сална гэжээ.

	Хун үүнийг сонсоод хэд хоног хүлээхийг гуйжээ. Энэ үед тэр нутагт их баяр наадам болоход хун, хүүхэнд ээжтэй нь ижил гоё хувцас, сайхан морь төхөөрч өгчээ. Наадмын газар эх хүүхэн хоёр шиг гоё улс байхгүй байв. Гэтэл нэг сайхан залуу хүүхэнд сэтгэлтэй болж амьдрал холбохыг гуйхад хүүхэн үл зөвшөөрч наадам үзэхээ болиод, хун шувуундаа ирж,

	— Би шувуу ч гэсэн ханьтай тул хэчнээн гоё сайхан хүн хэрэггүй гэж сэтгэлийн үгээ хэлэхэд хун хайрт хүүхнийхээ чин үнэн сэтгэлийн үгийг сонсоод их баярлан хүн биедээ тохирч хувилахад харин наадам дээр явсан өнөө гоё залуу хүүхний өмнө зогсож байжээ. Ингээд тэр хоёр хамтран айл өрх болж амар сайхан жаргажээ.

	 

	Хөвсгөл аймгийн Арбулаг сум X. Найдангаас тэмдэглэв.

	ЦЭЦЭН БЭР

	 

	Дөрвөд далай хааны хошуунд нэг мундаг баян айл байжээ. Тэднийх гал голомт сахих ганц хүүтэй. Тэр нь яахын аргагүй усан тэнэг хүү юм гэнэ ээ. Тэгээд хүүдээ ухаантай сайн гэргий авч өгье гэж шийджээ. Тийм хүнийг сураглавал нутгийн захад нэгэн ядуу айлд маш их сэргэлэн цовоо, цэцэн цэлмэг охин байдаг байжээ. Тэр айлд сүй тавьж, бэр буулгав.

	Баяных хүү гэрлүүлсний төлөө өргөн олны анхаарал татсан их хурим хийж, шөнө дүл болсон хойно нойрсоцгоосон юм байх.

	Цагийн заншлыг дагаж бэр нь өглөө эрт босож хадам аавынхаа өрхийг татаад галыг нь түлэхээр гэрт нь орвол хадам ээж нь бэрийнхээ цовоо сэргэлэн, цэцэн мэргэнийг шалгая гэж бодоод:

	— Гадаа сонирхмоор юм юу байна? гэж асуужээ. Бэр:

	— Юу ч алга. Харин урсгалын захад, ургамлын ёроолд майлахын ахлаач данхмайг улимай шамшжээ гэж хариулжээ. Хадам ээж нь миний бэр үнэхээр цэцэн хүн байна. Ус, мод, хуц, чоно, идэш хэмээх нэртэй хадмуудынхаа нэрээр хэлэхийг цээрлэхдээ ийнхүү ярьж байна гэж мэдээд өрх гэрийнхээ бүх мэдлийг бэрдээ шилжүүлсэн гэдэг.

	ДАЛАН ХУДАЛЧИЙН ҮГС

	 

	1. Ах чинь тахиа жилийн өвөл хөдсөн нэхий дээлээ хөөргөсхийн бүсэлчхээд, хоёр цэнгийн идэштэй урт хар буугаа шийрлэчхээд, хүрээ зээрийн амыг тосоод хэвтээд өглөө шүү! Эвэр нь сэрэлзсэн ооно, эхийгээ дагасан янзага намайг дайрчих шахаад өнгөрөөд байв. Би хүрээ зээрээс хүхээ гэдэг нь унжчихсан, хүглэгэр томыг нь олж буудна даа гэж бодоод л хэвтээд байлаа. Тэгтэл ашгүй нэг мундаг ооно ойрхон ирж зогсоод сэрвэлзэж байлаа. Шагайж шагайж буудаад орхисон чинь тана нь гялсхийгээд унаад өглөө шүү! Гүйж очоод бариад авсан чинь огло үсрэн босоод ирлээ. Би хоёр бугалга дээрээс нь барьж аваад тонгорч үзлээ. Дэгээдэж ядлаа. Оонын хойд хоёр хөл гэдэг ч савчаад, эвэр нь толгой дээгүүр тачигнаад байна. Эцэж ядрах ч гэж жигтэйхэн. Амьсгаагаа жаахан дарж байгаад гэнэтхэн нохой мордоод дарчихлаа. Тэгээд шархтай ооноо арайхийж намнаж аваад хавь ойрыг ажиглавал энд тэндгүй л бөөн цагаан юм. Энэ чинь юу байдаг билээ гэж бодоод олсонгүй. Агнасан ооноо авч ганзагалчхаад мордоод явсан чинь бие агзганаж даараад нэг л биш ээ. Энгэрээ товчлох гэсэн чинь өмсөж явсан дээл маань байдаггүй хө! Мэл гайхаж цэл хөхрөөд ооно алсан газраа л тайлаад тавьчихаа юм байх гээд эргээд очсон чинь өнөөх ооно маань өнөө нэхий дээлийг минь юу ч үгүй болтол урж тастаад хавийн газраар тараачихсан байж билээ.

	 

	2. Тарвага ч мөн хашир амьтан шүү. Хашраар барах уу даа та минь. Хорь, гучин жилийн өмнө юм сан. Холбоо толгойн энгэрт хоёр том бурхи байх л даа. Ах чинь намаржин отоод авлаж амжаагүй л хэрэг. Намар оройхон юм сан, тарвага ч ичиж бараг дуусаж байлаа. Нэг үдэш буугаа зүлгэж зүлгэж цэнэглээд бэлдчихлээ. Өглөө эрт үүрийн гэгээ орохоос арай өмнө өнөөх хоёр бурхины дошны арханд хэвтээд өглөө. Гарч ирдэг л юм бол гавалд чинь сум зооно гэж бодож тэсэж ядан хэвтлээ.

	Өглөөний жаварт жихүүцэсхийн шалихгүй тонгойж хэвтээд нэг харсан чинь худалч хүнд данхан чинээ том толгой үүрийн гэгээн доогуур цухуйчихсан байна. Би ч буугаа шүүрч аваад амьсгаагаа хурааж, алаг нүдээ чилтэл харж байгаад гохоо мулталчихлаа. Өглөөний нам гүмийг цочоосон буун дууны чангыг яана. Бууны сум ч ямар нэг хатуу юманд туссан мэт шунгинаад л цойлоод явчихлаа. Би ч бууны сумтай зэрэг шахам дошин дээр гүйгээд хүрлээ шүү! Агнасан бурхиа бариад авах гэсэн чинь байдаггүй. Харин нэг том хар чулуу нүхний амыг таглаад хэвтэнэ. Чулууг аваад үзсэн чинь тугалга нялгадаж цойлсон мөр илхэн. Бодоод байсан чинь «олон оймс илээсэн» хашир бурхи чинь том чулуу толгой дээрээ барьж гарч ирдэг дамшиг билээ шүү.

	 


НОЁН ЗАРЦ ХОЁР

	 

	Зарц нь «энэ ноёнтныд ирээд зовлон гэж юу байдгийг бүгдийг үзлээ» гэж ярьж явсныг ноён дуулаад:

	— За чамд үзээгүй юм байхгүй гэх шив дээ? гэхэд

	— Байлгүй яах вэ ноён минь! гэж зарц хариулжээ.

	— Юу вэ хө гэж ноён зандрахад зарц:

	Хоёр далавчтай болж нисэж үзсэнгүй.

	Хоногийн тоо дуусаж үхэж үзсэнгүй.

	Ноён таны үүдэнд хэвтэх

	Нохой болж үзсэнгүй гэхэд ноён

	— Одоо чи юу үзэх гэж бодож байна гэлээ, Зарц:

	— Энэ орчлонг хурдан орхиж

	Эрлэгт очиж шулам болоод

	Дээдэс таныг тамд аваачих

	Дэгээ барьсан элч болж үзэх сэн... гэж хариулсан гэнэ.

	 


ЗАРГАЛДСАН НЬ

	 

	Урьд нэг шилийн сайн эр байсан гэнэ. Түүнд нутгийнхан нь «Хаяагаа хадардаггүй» гээд ямар ч гэм зэм хүлээлгэдэггүй байжээ. Гэтэл түүнийг тэндээс тийм юм авчирсан, эндээс ийм юм гаргасан гэж удаа дараа худал мэдүүлдэг нэг хөвсгөргөн эр бий болжээ. Нэг удаа шилийн сайн эр түүний ганц хайртай сайн морийг зориуд хулгайлж хол газар дамжуулжээ. Үүнийг өнөөх хөвсөргөн эр мэдчихээд,

	— Чи миний морийг хулгайлж гаднын хошуунд гаргажээ. Чамайг би хошуу тамгын газарт мэдэгдэнэ гэж түхэлзжээ. Шилийн сайн эр бодож бодож ийн өгүүлжээ.

	— Шинийн нэгний шөнө, шөнө дундын алдтайд, сүү шиг сайхан сартай байхад, сүүтийтэл хөтлөөд явсан гэхээр чинь би хэлэх үггүй болж чамд дийлдэж морийг чинь төлөөд банз шаахайны амт үзнэ. Би чамд гурван сайхан морь өгье гэжээ.

	— Гурван морь их өртөг. Тамгын газар таван сайн морины үнэтэй морь шүү миний морь гэж хэлнэ. Тэгээд таван морь авч үүнд банз шаахайны амт үзүүлнэ гэж бодоод тамгын түшмэлд очиж мэдүүлжээ.

	— Чи энэ хүний морийг хаанахын хэн гэгч хулгайчид өгсөн бэ? гэхэд:

	— Би энэ хүний морийг аваагүй шүү түшмэл гуай гэжээ.

	— Чи шинийн нэгний шөнө, шөнө дундын алдтайд, сүү шиг сайхан сартай байхад сүүтийтэл хөтлөөд явсан байна шүү дээ?

	— Шинийн нэгний шөнө, шөнө дундын алдтайд, сүү шиг сайхан сартай байдгийг одоо л дуулж байна. Бодож болгооцгоо доо эрхт мэргэн түшмэд минь гэжээ. Үнэхээр шинийн нэгний шөнө сүү шиг сартай биш сүрхий их харанхуй байдаг гэнэ,

	Заргаа хэн нь авсан бол...

	 


САЙН МИНЖ

	 

	Урьд нэг өртөөн дээр ямаан омог нь дэндсэн ярвалзуур зан нь ихэдсэн Амбан ирэнгүүтээ «Хай хай» гэж янцаглан:

	 

	Хар цай уудаггүй шүү

	Хашин морь унадаггүй шүү

	Хаа мах иддэггүй шүү

	Хатсан хөмөн дээр суудаггүй шүү 

	 

	гэжээ. Өртөөнийхөн сандарч бэмбэгэнэж:

	 

	Хар модны тайрдсаар сандал орлуулж

	Хар авдрынхаа тагаар ширээ зэхэж

	Сарлагийн сүүгээр сүлсэн

	Шаргал цайгаа аягалаад

	Шаант хонгыг нь салгаагүй

	Сайхан иргийн гуяа чанаад

	 

	— Амбан гуай дээшээ залар, амбан гуай шүүс зоогло гэжээ. Амбан:

	 

	Сайхан шаргал цайнаас нь

	Шальж шальж, шаазанг уугаад

	Шаант хонготой гуянаас нь

	Шалир шалир, гурав огтлоод

	 

	— Хай одоо явна шүү, сайн морь бэлдсэн үү? гэж омогджээ. Өртөө даамал ийн боджээ.

	Ухас хийвэл зогсдоггүй, уухиа зантай хээрийг эмээллэе. Уур ихтийг ухаанаар давдаг, ухаалаг хүүг улаачаар явуулъя. Ухас хийвэл зогсдоггүй уухиа хээр хазаар дарна. Урд газрын догшин амбан ур муутай дээр нь шомбойно.

	Улаач, залуу амбантай зэрэгцэн ирвэл: Нус, нулимс нь гоожсон хөгийн амьтан амь дүйж явжээ.

	Амбан: Хай энэ морь дэндүү сайн байна шүү. Одоо жаахан алхуулъя, энэ морийг зогсоо гэжээ.

	Улаач, амбаны морийг хажуугаас нь цулбуурдан тогтоож өгчээ. Даарсан амбан дагжсан эрүүгээ мэдэгдэхгүйн тулд

	— Энэ газрыг юу гэдэг газар вэ? гэж асуужээ.

	— Таван булаг гэдэг газар даа гэж хариулжээ.

	Улаач, амбаныг ажиглавал хохин цагаан царай нь цонхийхоороо цонхийж, хоёр дэлдэн чих нь царцаж цайрсан харагджээ.

	— Амбан гуай таны чих даарахгүй байна уу? гэвэл:

	— Хай, сайн минж төө газар төөнөв шүү гэжээ.

	Удалгүй дараагийн өртөөн дээр ирж тайны гэрт ортол чих нь учиргүй хорссон амбан чихээ илтэл баруун чих нь өмрөөд ойчжээ. Улаач залуу:

	Амбан гуай наад чих чинь... гэж ойчсон чихийг заахад:

	— Хай хуучин цавтай байсан шүү гэж хээвнэгхэн хариулсан гэдэг.

	 


НАМДАГИЙН НАРГИАН

	 

	Эрт урьд цагт Намдаг гуайг бадар барьж явтал харь нутгийн нэгэн ноён дайралдаад ярвагар зантай байсанд дургүй нь хүрч, адармаар санагджээ. Тэгээд:

	— Сайн явж байна уу? гэж ихэмсэг түүнийг даажигнасан маягтай асуухад:

	— Сайвар морьтой ноён

	Сайн явж байна уу? гэхээс биш

	Сайран хөл унаатай бадарчин

	Сайн яаж явах билээ гэхэд ноён:

	— Уугуул нутаг, өргөө гэр чинь хаана вэ? гэв.

	— Өссөн нутгаа ардаа орхисон

	Өргөө гэрээ өөртөө үүрсэн! гээд үүргээ заажээ.

	— Аль хошуу билээ? Ам бүл хэдүүлээ вэ? гэхэд

	— Хошуу хэрэгтэй бол

	Хурдан хэлье дээ

	Ноён таны хувьд гэвэл

	Ноостой хошуу байгаа байх.

	Эцэг эхийг минь

	Эрлэг хамаад удсан

	Эгч дүүг минь

	Эр аваад одсон

	Өтлөх насандаа

	Өөрийн сүүдэртэйгээ хоёулаа

	Гүрнийг хэсэж

	Гүзээгээ тэжээж

	Олныг хэсэж

	Олгойгоо тэжээж явна гэжээ.

	— Хөсөг унаа, хэрэгсэл хэц юутай вэ? гэвэл,

	— Төрөхөөс заяасан майга хөл минь хөлөг болж

	Төгөлөөс тастсан махир бургас минь хань болж явна.

	Хавчиг үүрэг нуруунд байна

	Хавтгай оосор нь мөрөнд байна

	Хадаг самбаа өвөрт байна

	Хар эрих бугуйнд байна

	Халтар тагш суганд байна

	Хазгай гутал хөлд байна... гэхэд ноён арга буюу мухардан цааш явжээ.

	 


ШАГЖ˗ОДЫН ПАЯНГААС

	 

	1. Сайн ноён хан аймгийн Далай Чойнхор вангийн хошууны үйзэн тайжийн багийн Шагж˗Од гэгч заргач хүн байжээ. Тэр хүн нэг удаа харь нутагт явж байтал хагархай дэлтэй хар морь унасан ноён давхиж явжээ. Ноён хүн явахад замаас зайлж одох ёстой байтал Шагж˗Од замаас зайлах байтугай хөндөлдөн зогсож морийг нь үргээжээ. Тэгтэл ноёны хөтөл дагуулууд хойноос ирээд:

	— Чи ноён явж байхад замаас зайлахгүй задарсан бадарчин бэ? гэж банздах гэхэд Шагж˗Од

	— Өршөөгөөрэй ноёд минь. Танай ноёныг агтаа барчхаад азаргаа унаж яваа гэж санасангүй, албатаа барчхаад ганцаараа явна гэж бодсонгүй гэхэд ёс алдсан ноёныхон хэлэх үггүй хоцорсон гэнэ.

	 

	2. Шагж˗Од бас нэг газар баян айлд хонох гэтэл тэр айл уцаарлаж

	— Хар нохой минь, манайх хүн хонуулах дургүй гэхэд

	— Би хүн биш нохой болохоор танайд хонож болно шүү дээ. Морь аргамжих аргамжаа өгөөч гэхэд,

	— Чи юугаараа л аргамжина өөрөө мэд гэхэд «за» гэж гараад гэрийн бүслүүрийг тас огтлоод морио аргамжаад ирж явтал тэр айл урдаас нь зуудаг нохойгоо тавьчихаж гэнэ. Тэгэхээр Шагж˗Од нохойг нам цохичихжээ. Баян ихэд хилэгнэж:

	— Нохой минь чи, нохойг минь яасан бэ? гэхэд,

	— Сүүлтэй сүүлгүй хоёр нохой хэрэлдээд сүүлгүй нь дийллээ бололтой гэв. Баян бүр их уурлаж:

	— Чи нохойг минь яая гэж бодож байна гэхэд Шагж˗Од:

	— Манай нутагт бол үхсэн нохойны сүүлийг огтлоод хаячихдаг юм. Танай энд яадаг юм бэ тэр заншлаараа болохгүй юу гэсэн гэнэ.

	 

	3. Шагж˗Од бас нэг баяныд хонох гэтэл хөөхөөр нь:

	— Би хувраг хүн танайд гай болохгүй гэж хэлжээ. Тэгтэл баян дотно царай гаргаж:

	— Та манайд хийморийн сан тавьж, гай гарз хаах догжир залж өгөөч! гэж гуйжээ. Шагж˗Од:

	— За тэгье. Харин бүтэн хонины мах чанаж, бүх юм бэлтгэ гэж хэлж бэлтгүүлээд нэг догжир шиг юм хийж залахчаа болоод байтал нутгийн номтой лам тэднийд хүрч ирээд ихэд гайхаж:

	— Шагж˗Од минь, чи ямар догжир залж байна? гэхэд

	— Бүтэн хонины мах авдаг бөх нүүрийн догжир залж байна гэж хэнэггүйхэн хэлсэн гэнэ.

	 

	4. Шагж˗Одыг ноён нь дуудахад тэр ёс алдаж малгайгүй бараалхжээ. Тэгэхэд ноён:

	— Малгай толгойгүй яаж яваа хүн бэ чи! гэж загнахад:

	— Ноёнтон минь толгойгүй хүн яаж малгай өмсөх билээ гэжээ. Ноён бүр хилэгнэж:

	— Чи яасан задарсан тархи вэ гэхэд:

	— Ноёнтон минь толгойгүй болохоор тархи нь задарсан байлгүй яах вэ гэжээ. Ноён бүр уурлаж:

	— Чи манайхаас гар! Дахиад бүү үзэгд гэхэд,

	— Ноёнтон та дуудахгүй бол би үзэгдэхгүй. Харин та намайг бүү дууд! гэжээ....

	 

	 

	ГҮРЭМЧ ЛАМ АМАА БАРЬСАН НЬ

	 

	Урьд нэг лам айлд гүрэм хийхээр засал хийж байжээ. Засалд орох зай (юм) дутахад нь лам:

	— Хийлээ гэж саная! гээд гараараа юм хийсэн дүр үзүүлээд орхиход: Гэрийн эзэн учрыг нь асуухад лам:

	— Аливаа юмыг хийсэн л гэж санавал хийсэнтэй адил болдог учиртай юм гэж тайлбарлажээ.

	Лам гүрмээ хийж дуусмагц гэрийн эзэн хадаг дэлгэж бариад ламтанд, нэг залуу морь, 50 лангийн ембүү барилаа гэж саная! гэж гэнэ...

	 

	 

	ДАЛАЙ ЛАМЫГ ДАВСАН НЬ

	 

	Далай лам Монгол газар морилон ирээд нэг лавринд үдийн цай зооглож байхад нь нэг дүрсгүй банди лаврингийн цонхны цаасыг хуруугаараа цоолж шагайжээ. Тэгэхэд нь Далай Лам:

	— Хэн бэ? гэж зандрахад нөгөө банди:

	— Далдыг мэддэг Далай лам байтлаа дан цаасны цаана байгаа даржин бандийгаа танихгүй байна уу? гэжээ.

	 

	 

	УРУУДАХАД ДОРОЙТОХ

	 

	1911 оны өвөл, богд гэгээнийг хаан ширээнд залсан өдөр нэг хүн Халхын их хүрээний Гончигравжаа гавжид,

	— Өнөөдөр богд Жавзандамбыг Монголын хаан ширээнд залах ёслол боллоо. Их сайхан өдөр байна аа гэхэд Гончигравжаа гавж:

	— Юу нь сайхан байгаа юм бэ. Ухаан мулгуутай, урагшгүй сохор төвөдийг хаан болгосон нь уруудахад доройтох гээч болж байгаа нь тэр дээ!! гэсэн гэдэг.

	 

	 

	ЯЛ ЗЭМЛЭЛЭЭС МУЛТАРСАН НЬ

	 

	Цэцэн хааны баруун (Хурц ламын) хийдийн нэг лам, олон хурдан нохой тэжээгээд намар болмогц үнэг агнадаг байжээ. Хийдийн том лам нар цугларч тэр анчин ламыг зэмлэн шийтгэх гэхэд нь:

	— Би, лам хүн учир үнэгийг өөрөө алдаггүй, сургуультай нохойгоор бариулдаг. Та бүхэн хонийг өөрсдөө алдаггүй сурсан хар хүнээр алуулдаг. Үүнд ямар ялгаа байна вэ? гээд цугларсан лам нарыг мадад оруулжээ.

	 

	 

	БУХЫН НАМСРАЙ ГЭЛЭНГИЙН ҮГ

	 

	Одоогийн Хэнтий аймгийн Биндэр, Баян˗Адарга сумын нутагт XX зууны эхээр амьдарч байсан Бухын Намсрай гэгч гэлэнд цогчин уншлага төгссөн нутгийн нэг банди очиж:

	— Ямар дацанд орвол дээр вэ? гэж асуухад, Намсрай гэлэн,

	— Хүн алъя гэвэл Мамбад, хүн тоноё гэвэл бадам˗ёгод, хүүр чирье гэвэл зурхайд, хүнээ байя гэвэл чойрт ороорой гэсэн гэдэг.

	 

	 

	ГУРВАН ЭРДЭНЭЭС ХҮЧТЭЙ ЮМС

	 

	Лам, бурхан, ном гурван эрдэнээс хүчтэй юм байхгүй гэж лам нар хэлдэг байлаа.

	Булган аймгийн Хатанбаатар вангийн хошууны урьд лам явсан Даш гэдэг хүн:

	— Гурван эрдэнээс хүчтэй юм зөндөө бий.

	Өлсөхөд өөх мах, даарахад дах дэгтий, галзуу чоно ирэхэд буу бороохой.... тэргүүтэн алийг тэр гэх вэ гэжээ.

	 

	 

	ЯМБАНЫ МАЛГАЙ ЯЛТНЫ ДӨНГӨ БОЛСОН НЬ

	 

	Нэг өдөр зүүн Чойрын том лам нар Оцолсансар уулыг тахиад буцаж явтал ширүүн мөндөр орж лам нар шалба цохиулж нороод малгай нь оройгоороо цоорч хүзүүнд нь углагдан санд мэнд ирж явжээ. Тэгэхэд нь том лам нарыг үзэн яддаг нэг ядуу лам:

	— Богд уулаас гуйсан бороо толгой руу чинь бууж, ямбаны алтан малгай ялтны дөнгө бол оо юу? Эвий хөөрхий! гэж даажигнажээ.

	 

	 

	СҮЖИГ АЛДСАН НЬ

	 

	Урьд нэг хүн «Алтан майдрын» нэрийг яаран дурсаж аврал өршөөл эрдэг байжээ. Нэг өдөр догшин морь эмээллэн мордтол морь нь учир зүггүй булгихад «Алтан майдар! алтан майдар!!!» гэж дуудаад л байж. Тэр нь огт тус болсонгүй харин мориноосоо унаад босон шороогоо арилгаад:

	— Цус, муу «шавар майдар» гэсэн гэдэг.

	ИЛБЭЧИН ХҮҮ

	 

	Эрт урьд цагт ядуу өвгөн, эмгэн хоёр ганц хүүтэй амьдран суудаг байжээ. Хүү өсөж илбэчин болж гэнэ. Иймээс хүүгийн нэр алдар хошуу нутагтаа цуурайтжээ. Гэтэл хошууны хатуу сэтгэлтэй харгис хаан хүүтэй атаархаж, бас айж нутгаасаа зайлуулахаар шийдэж харь газар нэгэн түшмэлээр томилжээ. Хэрэв томилсон газар явахгүй бол толгойг чинь цаазаар авна гэжээ.

	Илбэчин хүү аав, ээждээ үүнийгээ хэлж яаж амьдрах илбэ зааж өгчээ. Тэгээд байшингийн нэг өнцөгт ямааны арьсан тулам хадаад, гар багтахаар ам гаргасан байжээ.

	— Аав та үүр шөнийн заагаар энэ туламд гараа хийж «алт хайрла», «мөнгө хайрла» гэх хэлж байгаарай. Тэгэхэд таны хэлсэн ёсоор алт, мөнгө гарт чинь баригдана. Та хоёр түүгээр амьдарч байгаарай! Би удахгүй эргэж ирнэ гэж гэнэ.

	Аав нь тэр дор нь шалгаж үзсэн чинь үнэхээр алт, мөнгө гар дээр нь тавигдаж байж гэнэ.

	— Харин та үүр шөнийн заагаас өөр цагт туламд гараа хийж болохгүй шүү! Тэгвэл хаанд баригдана. Хэрэв баригдвал хаан та бид хоёрын толгойг авна шүү! гэж захиж гэнэ.

	Хүүгээ явсны дараа эцэг нь өдөр бүр тулам дотор гараа хийж алт, мөнгө авч элбэг дэлбэг амьдрах болжээ. Өвгөн нэг удаа яагаад заавал үүр шөнийн заагаар туламд гар хийхэд алт, мөнгө өгдөг юм бол дуртай цагтаа л алт мөнгө авч байвал бүүр ч сайн юм сан гэж шунахайран боджээ.

	Тэгээд нэг өдөр туламд өдөр болсон хойно гараа шургуулан алт, мөнгө хайрла гэсэн нь байшингийн завсраар нэг хүн гарыг нь барьж аваад «задарсан муу хулгайч» энэ байсан гэнээ!

	Чи муу хулгайч хааны алт мөнгөний ариун сангаас хулгай хийхээ яаж зүрхлэв! гээд хаанд хүргэж өгчээ.

	Хаан:

	— Муу зөнөг хулгайч чи алт мөнгө хулгайлах арга хэнээр заалгав гэж хатуу ширүүн байцаажээ.

	 Эрүү шийтгэлийн хатууд автагдаж миний хүү зааж өгсөн юм гэж аргагүй өчиг алджээ. Хаан «Тийм байх ёстой, тэр зальт этгээдийг та нар маргаашийн дотор үд дундаас өмнө барьж авчир! Хэрэв олж ирэхгүй буюу хугацаа саатуулбал хар толгойнуудыг чинь авна гэж зарлиг буулгаад гурван түшмэлээ явуулжээ. Өвгөнийг гэр лүү нь буцаажээ. Гурван түшмэл илбэчин хүүг барьж ирэхээр өдөржин, шөнөжин давхисаар арай гэж олж очжээ. Тэгээд:

	— Чамайг хаан дуудаж байна Хэрэв явахгүй бол боож хүлээд аваад ир! гэсэн гэж гэнэ. Илбэчин хүү яарч тэвдсэн шинжгүй:

	— Хүндэт түшмэд холоос явсан ядарсан байх. Цай, хоол зоогло гэж дайлжээ. Түшмэд цайлж, хооллох зуураа

	— Явахад түргэн бэлтгээрэй! гэж шаарджээ.

	Гэтэл илбэчин хүү ширээн дээр байсан ваар луу өнгийн харж байснаа түүн дотор утаа шиг хөврөн оржээ. Түшмэд яах ч учраа олохгүй, бие биеэ ширтэн харжээ. Тэгээд омог бардан байсан түшмэд сандран сөхөрч:

	— Илбэчин хүү минь, чи хаана байна? Бид чинь чамайг үдээс өмнө ч авч очихгүй бол толгойгоо авхуулна. Хүү минь чи биднийг бодож, байгаа газраасаа гарч ирээч! гэж гуйна. Гэтэл «Би энд байна!» гэж вааран дотор дуугарчээ. Түшмэд улам ч сандарч «Чамайг яаж авч явах вэ? арга чаргаа хэлээч?» гэж дахин гуйж гэнэ.

	— Энэ ваарыг хагалалгүй аваад оч! Би вааран дотор яваад очъё гэжээ.

	Түшмэд ваарыг давхар давхар боож богцондоо хийгээд буцах замдаа оржээ. Жаахан явж байснаа гурван түшмэд «Нөгөө нөхөр чинь вааран дотор байгаа болов уу? Хэрэв байхгүй бол хаан доромжиллоо гэж толгой авна шүү! Үзэцгээе» гэж шийдээд мориноосоо бууцгааж богцоо аван их л болгоомжтой богцны амыг онгойлгож ваараа авангуут чулуун дээр алдаад хагалчихжээ. Түшмэд яах ч учраа олохгүй гайхацгааж байснаа:

	— Илбэчин хүү минь чи байна уу? Бид ч баларлаа шүү! гэхэд ваарын олон хагархай бүрд байна байна гэж шуугилджээ. Түшмэд:

	— Чамайг ядарч зүдэрч байгаа болов уу гэж асуух гээд ваараа унагаагаад хагалчихлаа. Хаанд юу гэж хэлнэ. Чи нэг арга зааж өг гэж гуйжээ.

	Илбэчин хүү

	— Ваарынхаа бүх хагархайг боож аваад хаанд хүргэж өг! Би хагархайнуудтай хамт очно гэжээ.

	Түшмэд ваарын бүх хагархайг түүж аваад богцондоо хийж хааныд иржээ. Хаан их л омогтой:

	— Задарсан муу хулгайчийг олж авчирсан биз? гэж ийш тийш харахад

	— Хаантан гуай! Тэр золиг энэ дотор байх ёстой гээд ваарын боодолтой бүх хагархайнуудыг өглөө. Хаан хялбалзан:

	— Энэ чинь юу юм бэ? гэлээ. Түшмэд ам өрсөлдөн бөхөлзөж:

	— Хулгайчийг барьж авах гэтэл вааран дотор орчихлоо. Ваарыг нь авч явж байгаад замдаа вааран дотор хулгайч байгаа эсэхийг шалгах гээд ваараа алдаад хагалчхав. Тэгээд дуудсан чинь ваарын хагархай бүрд л байна гээд байхаар нь хагархай бүгдийг хамж аваад ирсэн юм. Хаантан гуай та энэ хагархайнуудтай л ярьж хайрла! гэхэд хаан нэлээд гайхаж яая гэсэн байдалтай хатнаа харснаа хоолойгоо засаж:

	— Илбэчин хүү чи байна уу? гэж ихэмсэг байдалтай асуухад ваарын хагархай бүрд (байна, байна) гэж орилжээ. Хаан хатан хоёр айн сандарчээ. Түшмэд “ингээд байгаа юм” гээд түргэн шиг гараад зайлжээ. Хаан:

	— Чи байгаа юм бол ил гараад суучих! Би чамайг яах ч үгүй гэлээ. Илбэчин хүү гэнэт гэрт нь сууж байжээ. Хаан, хатан хоёр ухаан алдталаа айж, гайхлаа. Хатан цай аягалж, идээ будаа тавьжээ. Хаан хэсэг дуугүй сууснаа:

	— Чи их илбэтэй юм байна. Одоо хатан бид хоёрт нэг олигтойхон илбэ үзүүлээдэх! Тэгвэл чамайг ариун сангийн алт, мөнгө хулгайлсан хэрэгт шийтгэхгүй гэжээ. Илбэчин хүү:

	— Ихэс дээдэс хүсэж байгаа бол чадах чинээгээрээ илбэ үзүүлэхийг оролдъё гэж гэнэ.

	Илбэ хүлээж суусан хаан хатантайгаа гарч цэцэрлэгтээ зугаалжээ. Гэтэл гэнэт ширүүн аадар бороо орж үерийн ус хаан хатан хоёрыг урсгаад явчихжээ.

	Хаан хатан хоёр гар гараасаа барилцан нэлээд урссан боловч гараа алдаж салаад урсаж гэнэ. Маргааш нь хаан үүр цайхад зах хязгааргүй их далайн хөвөөнд давлагаагаар шидэгдэн хаягдаж гэнэ. Тэр далайн хөвөөнд амьтан ургамал огт үгүй байлаа. Далайг хөвөөлөн хэдэн өдөр шөнө тэнэж замаг, жараахайгаар хооллон явж байтал нэгэн овоохой харагджээ. Яаран очвол урдаас нь ядуугийн туйлд хүрсэн нэгэн авгай гарч иржээ.

	Энд яаж ирснийг авгайгаас хаан асуухад:

	— Их үерт урсаж ирээд арваад жил болж байна гэжээ.

	Энэ нь өөрийн нь хатан юм санжээ. Ингээд хамтран амьдарч хоёр хүүхэдтэй болж замаг түүж, жараахай барьж эхнэр хүүхдээ тэжээн хэдэн жил боллоо. Гэтэл хоёр хүүхэд нь өвчилж нас барж уйтгар гунигт дарагджээ. Удсангүй эхнэр нь сэтгэл мэдрэлийн өвчин тусч нас бараад бүүр ч зовохын ихээр зовж зүдэрчээ.

	Хаан ядуу зүдүү амьдрал гэж ийм байдаг байжээ. Үр хүүхэд, хань нөхрийн хагацал үзлээ. Одоо хүн амьтангүй, эзгүй эл цөл газар ганцаараа яаж амьдрах вэ? Түргэн үхэх хэрэгтэй гэж шийджээ. Уй гашуу болон уйлж бархираад:

	— Алтан дэлхий минь яав даа! гэж далайн ус руугаа гүйгээд орох гэжээ.

	— «Хүүш! Хаан гуай та юу болов!» наад цайгаа уугаач гэв. 

	Харсан чинь өргөөндөө, ямбаны сэнтий дээр заларсан хэвээр байлаа. Аягатай цай нь ч халуунаараа уур савсаж байжээ. «Хаан: Хөлсөө арчиж:

	— Ёох! Амьдрал гэдэг ийм л байдаг байж. Чи сайн илбэчин юм байна. Миний илбэчнээр ажилла гэжээ.

	Үүнээс хойш хатуу сэтгэлт хаан хатан хоёр ядуу хүмүүсийн зовлонг ухаарах болсон гэнэ. Илбэчин хүү хааны ойр шадар туслагч болон аав, ээж ард олондоо ямагт тус хүргэх болжээ.

	 

	Ховд аймгийн Мянгад сумын дунд сургуулийн багш Б. Дамдиндорж 1983 оны VIII сард бичиж ирүүлэв.

	ХАТАН БҮҮВЭЙ БААТАР

	 

	Эрт урд цагт халхын Аралдай тайж гэж байжээ. Аралдай тайжийг алс газар явж байхад нь өөлдийн шар баатар хаан ирж мал хөрөнгө, авгай хүүхдийг нь дээрэмдэн өөрийн нутагт авч явжээ. Хааны зарц өвгөн эмгэн хоёр дээрэмдсэн үхэр сүргийг нь тууж явж гэнэ.

	Нэг шөнө үхрээ хурааж хэвтүүлээд унтаж байтал үхэр дотор нь нялх хүүхэд уйлахад ихэд гайхан хоёулаа гарч иржээ. Нэг том шарын эвэрт өлгийтэй хүү өлгөсөн байж гэнэ. Өвгөн эмгэн хоёр үр хүүхэдгүй байсан учир их л олзуурхан авч, хүүг тэжээж өсгөхөөр шийджээ. Ингээд уул нутагтаа иртэл өдөр нь үхрийн эвэрт өлгөж, шөнөд нь гэртээ оруулж, хуурайлж асарсаар гэртээ авчирчээ. Хүү өсөж торниод сүүлдээ хааны адууг малладаг болжээ. Хүү чөмөгтэй хулсан уурга барьж, монгол дээлийн энгэрийг задгай тавьж монгол ардын уртын дуу аялан давхидаг байж гэнэ. Үүнээс өөлдийн шар баатар хааныхан сэжиг авч өвгөнийг байцаахад:

	— Дайнд сүйрсэн нэгэн эмэгтэй амь зугтан гарахдаа үхрийн эвэрт өлгийтэй хүүхдээ өлгөөд явсныг олж авч тэжээж хүн болгосон билээ. Энэ хүн холын хүн гэдгээ мэдэх ёсгүй. Тэгэхээр энэ хүүд хардаж сэрдэх юм байхгүй. Эмгэн бид хоёрын гарсан хүү гэж үзээрэй гэж гэнэ.

	Удсангүй шар баатар хаан Булгийн гурван овоог тахих зарлал нутаг хошуундаа гаргажээ. Хүмүүс хугацаа болоогүй байхад яагаад овоог тахих болов гэж сонирхон ярилцаж байв. Өвгөний хүүгээр овоо тахих гэж байгааг өвгөн эмгэн хоёр мэдэж хүүгийнхээ сэтгэлтэй хүүхэнд сонсгожээ. Өвгөний хүү уул нь Аралдай тайжийн хүү байжээ.

	Шар баатар хаанд олзлогдоход Аралдай тайжийн эхнэр зарцаараа үхрийн эвэрт өлгүүлжээ. Хэрэв шар баатар хаан мэдвэл энэ хүү ирээдүйд дайсагнана гэж хөнөөж магадгүй, үхрийн эвэрт өлгөөтэй явбал хэн нэгэн хүн авч магадгүй гэж боджээ.

	Хүүгийн эх, өвгөн эмгэн, сэтгэлт бүсгүй нь хоорондоо амийг нь аврах арга ярилцжээ. Сэтгэлт бүсгүй нь хүүг адуугаа манаад ирэхээр нааш явуул гэжээ. Өвгөн хүүг сэтгэлт бүсгүйнд явуулж гэнэ. Тэр бүсгүй

	— Чи Булгийн гурван овоо тахих гэж байгаад баяртай байна уу? гэж асуужээ.

	— Баяртай байлгүй яах вэ гэж инээмсэглэжээ. Бүсгүй санаа алдаж:

	— Баярлах юм байхгүй, чамаар овоогоо тахих гэж байгаа юм шүү дээ! гэхэд сандарч гайхан

	— Яагаад надаар овоо тахидаг билээ? гэж асуужээ.

	— Чи бол өөлдийн шар баатар хааны зарц өвгөний хүү биш! Халхын Аралдай тайжийн хүү юм гэнэ билээ. Аралдай тайжийг алс нутагт явах хойгуур шар баатар хаан дайлаар очиж адуу мал, ард олон, чиний эхийг олзолж авчирчээ. Эх чинь шар баатар хааны эхнэр болж байна. Чамайг үхрийн эвэрт өлгөөд явсныг өвгөн, эмгэн хоёр олж үрчилж авсан юм гэнэ. Одоо эх чинь мэдсэн. Бид чиний амийг чинь аваръя гэж шийдлээ. Чи өнөөдөр адуугаа туугаад яв! Гурван өдөр ус ч уулгалгүй, өвс ч идүүлэлгүй талд ээрч байгаад туугаад ир! Тэгээд голын зах дээр очиж мориныхоо эмээл хазаарыг авч, хазаараа дэлгэж, тохмоо дээш харуулан тавиад хараад сууж байгаарай! Бүх адуу чинь усанд орж ус ууна. Сайн ажиглаарай! Нэг морь тал хомоолоор бааж зогсож байгаад хамгийн сүүлд усанд орж хэд балгаад тохом дээр чинь ирж хөрвөөж, хазаарын чинь амгааг зууна. Түүнийг унаад ирээрэй гэж бүсгүй захижээ.

	Хүү бүх зүйлийг ёсоор гүйцэтгэж, нэгэн цагаан морийг унаж маргааш нь бүсгүйд иржээ. Бүсгүй бэлтгэсэн цай, хоолоо өгчээ. Аав нь шинэ эмээл, хазаар ташуур, богц төхөөрснөө моринд нь тохож өгчээ. Хүү гайхаж

	— Яагаад та миний бүх хэрэглэлийг сольж байна? гэхэд өвгөн:

	— За! хүү минь өнөөдөр булгийн гурван овоо тахих гэж байгаа учрыг мэдсэн. Чи эзэн хааныд очно. Чамд шар баатар хаан: "Овоо тахих баяр наадам болох гэж байна. Сайн морь барьж уна! Сайн дээл хувцсаа өмс" гэх байх.

	Тэгэхээр чи морь, хувцас аль нь ч намайг голохгүй гэж хэл!

	Эхний овоог тахихад мориныхоо цулбуурыг тахимдаа хавчуулж зүүн хойшоо хараад суучхаарай!

	— Адуучин хүү овоо тахилц гэхээр шууд мориндоо мордож

	— Аранзалын унага харайх цаг боллоо. Аралдай тайжийн хүү харих цаг нь боллоо гээд овоог нь бугуйлдаж унагаагаад зүүн хойшоо зугтаарай! Чамайг тал талаас чинь барьж авах гэх байх. Чиний морь гүйцэгдэхгүй явна. Олон хоног хөөнө чи ядарна. Нойр хүрэхээр энэ гурван барим ташуурыг хоёр гартаа барьж дунд баримыг эмээлийн бүүрэг дээр тавьж унтаад яв! Бүүргэнээс ташуур чинь мултарч чамайг сэрээгээд явна. Ам чинь цангаж, гэдэс чинь өлсөнө. Энэ богцонд хийсэн жижиг хуруудыг хүлхээд яв. Унд ч болно, хоол ч болно. Тарвага нь хэвтээ хошхирч байгаа нутагт мориноосоо бууж амарч болохгүй. Тэр хүний нутаг шүү! Босоо хошхирч байгаа тарвагатай нутаг өөрийн чинь нутаг, тэнд бууж амарч болно. Аав чинь алуулах биз! Харин эх чинь, энэ бүсгүй мэнд байж болно. Эднийг дайсны гараас аврахыг бодоорой! гэжээ.

	Чиний морь жинхэнэ хөлөг морины шинж бүрдсэн тал хомоолоор баадаг, ус бараг уудаггүй, их таргалдаггүй, тоосоо үзвэл зогсохоо мэддэггүй юм. Чиний хазаарын амгай битүү учир зогсооход хэчнээн татсан ч заарахгүй гэж захижээ. Сэтгэлт бүсгүй нь:

	— Манай ахын гурван алд урт биетэй шаргагч гүү бий, тэр чиний морийг гүйцэж мэднэ. Болбол ахад хэлж түүнийг би барьж уная! Хожим хойно ямар ч байдалтай уулзаж болно. Үүгээр хоёр биеэ танья гэж нэгэн зоосыг дундуур нь хувааж хагасыг нь өгч, хагасыг нь өөрөө авчээ.

	Тэгээд хүү мориндоо мордлоо. Бүх явдал өвгөний хэлсэн ёсоор болж, овоог бугуйлдаж татаж унагаагаад зугтахад тал талаас дайран эмээлийн гөлмөөс чаргуулдахад гөлмийг жаран зүйлээр нааж хийсэн учир зүйдэл бүрээрээ тасарч үлджээ. Хөөсөн хүмүүсийн бараа хэдэн өдөр үзэгдэн дагасаар бараа тасарчээ. Морин дээрээ унтаж, хуруудаа хүлхэж явсан боловч бие нь ядарч явж. Бараа тасраад хэд хоносон хойно яаж гүйцэх вэ гэж бодоод тарвага нь хэвтээ хошхирч байсан нэг нутагт мориноосоо бууж хэвтээд унтжээ. Нэг сэрэхэд морины төвөргөөн сонсогдоход босож харвал хэдэн морьтой хүн ирж явжээ.

	Дэргэдээс нь зугтаад гүйцээгүй юм, ийм холоос зугтахад яаж гүйцэх вэ. Бас миний морь бага ч гэсэн амарсан гээд мордоод ухас гэсэн чинь морь нь чөдөртэй юм шиг явдаггүй гэнэ. Юунд бууж унтав даа ингээд баригддаг байж, гэж бодоод харсан чинь хамгийн түрүүнд шарга морьтой хүн хол зайтай ирж явлаа!

	Гэтэл эмэгтэй хүний дуу гарч, чи эр хүн байж эмэгтэй хүнээс дор яасан юм санадаггүй юм бэ? Өвөртөө байгаа тулганы дөрвөн чулуунаас авч хая! гэжээ. Өврөө уудалсан нь хэтэнд нь дөрвөн чулуу байжээ. Гурвыг нь авч хаясан чинь морь нь саадгүй давхижээ. Үүнээс хойш монгол хүн хэтийн цахиурыг тэгш тоотой хийдэггүй, сондгой тоотой хийж заншсан түүхтэй гэнэ. Шарга морьтой нөгөө бүсгүй ойртож ирээд одоо босоо хошхирч байгаа тарвагатай нутагт очиж амраарай! Би чамайг гүйцээгүй болоод хоцоръё. Сайн яваарай! гэж хоолой нь чичрэн холдсоор хоцорчээ.

	Хүү хэдэн өдөр шөнө давхисаар бас ядарсан боловч хэвтээ хошхирч байгаа тарвагатай нутагт бууж амрахгүй явсаар арай гэж нэг босоо хошхирч байгаа тарвагатай газар ирж унтаж өөрөө амарч, морио амраагаад цааш явжээ.

	Хэдэн өдрийн дараа нутагтаа ирж, аавтайгаа уулзжээ. Аав хүү хоёр шар баатрынхан дайтахаар ирнэ гэж цэрэг зэвсэг хуралдуулж байтал өөлдийн шар баатар Аралдай тайжийн хүүг нэхэн иржээ. Шар баатар бүх цэргээсээ гурван хоногийн урьд явдаг, нэг унтахаараа гурван хоног унтдаг гэдгийг Аралдай тайжийн хүү тагнан туршиж мэджээ.

	Гэтэл шар баатар хаан цэргүүдээсээ гурав хоногоор түрүүлж ирээд, дэргэдээ сэлэм, буу, жадаа тавьж алтан бариултай сэлмээ нуруун дороо хийгээд унтсан байхад Аралдай тайжийн хүү ирж бууг нь авч зүрхэн тус нь буудсан чинь буун сум даасангүй гэнэ. Шар баатар хаан буун дуу гарч, дарь хүхрийн үнэр гарав уу? гэсээр өндийхөд нь жадыг авч өрцийг нь нэвт жадлан газартай хадаажээ.

	Гэтэл нэг гараараа нуруун доорх сэлмээ сугалан авч Аралдай тайжийн хүүгийн хүзүүн дээр тавилаа. Хүү огт хөдөлж чадсангүй. Шар баатар хаан хэсэг харж байснаа:

	— Чамайг ингэж сэм ирнэ гэж даанч санасангүй жадлууллаа. Түүнээс биш чи намайг дийлэх чадал байхгүй. Одоо ч гэсэн чи миний сэлмээс гарч чадахгүй. Хоёр баатар эр нэг дор үхэж байсан түүхгүй юм гэдэг. Иймээс би үхье. Би чамайг алчхаад, цэргээ иртэл амьд байж чадна. Гэхдээ нэвт жадлуулснаас болж жад авахаар үхнэ. Чи миний цэргүүдийг хөнөөлгүй буцаагаарай! Одоо миний жад ав! гэжээ. Аралдай тайжийн хүү жадыг сугалж авахад өөлдийн шар баатар хааны амь гарч гэнэ.

	Аралдай тайжийн хүү өөрийн цэргийг байлдахад бэлэн болгоод өөрөө шар баатар хааны цэргүүдийг угтан очиж буулган авчээ.

	Ингээд төрсөн эх, сэтгэлт бүсгүйгээ, албат ардаа авч эх нутагтаа буцжээ. Үүнээс хойш ойролцоо хаадаас довтолгоо хийхэд Аралдай тайжийн хүү өөрийн цэрэг зэвсэг дээр өөлдийн шар баатар хааны цэргийн хүчтэй хавсарч удаа дараа хатуу ширүүнээр бут ниргэх болжээ.

	Ингээд нэр алдар нь цуурайтаж Халхын «Хатан бүүвэй баатар» гэж олноо алдаршжээ. Үүнээс болж нялх хүүхэд ч хатан бүүвэй ирлээ гэхэд мэдэж уйлахаа больдог гэсэн домог үүсжээ. Тэгээд хүүхдийг уйлахад Бүүвэй ирлээ гэсэн дохио болгож «Бүүвэй, бүүвэй» гэх болж бүүвэйн дуу үүссэн домог гарчээ.

	 

	Ховд аймгийн Мянгад сумын дунд сургуулийн багш Б. Дамдиндорж 1983 оны VIII сард бичиж ирүүлэв.

	 

	[image: Image]



	




	[image: Image]

	 

	АX ДҮҮ ХОЁР

	 

	Эрт урьд цагт хоёр хүүтэй ядуу нэгэн айл байжээ. Эцэг нь түлээ мод бэлтгэж, жимс ногоо түүнэ. Эх нь агнасан ангийн нь арьсыг элдэж хувцас хунар хийж, айл хөршийнхөө ажил үйлд тусалж амьдардаг байжээ.

	Эцэг нь нэг өдөр хоёр хүүдээ:

	— Та хоёр одоо эцэг эхийгээ тэжээх цаг боллоо. Хэвтсэн нохой хээл алдаж, явсан нохой яс зууна гэсэн үг бий. Одоо явж ажил төрөл хийж амьдар! гэжээ. Хоёр хүү гэрээсээ гараад яваад л байж яваад л байж, олз омог ер олдохгүй байжээ. Ах нь шувууны хэл мэддэг байжээ. Нэг өдөр модон дотор явж байтал нь хойд зүгээс нэг хон хэрээ, өмнө зүгээс бас нэг хон хэрээ ирж модон дээр суужээ.

	Хойд зүгээс ирсэн хон хэрээ нь өмнө зүгээс ирсэн хон хэрээнээс

	— Өмнө зүгээр сонин юу байна? гэхэд

	— Урд улаан уулын өмнөх зам дээр нэг могой алтан гургалдай залгичихсан байна. Хүн амьтан таарч, гаргахгүй бол нэг хоол гарах нь! Хэрэв хүн тааралдаад гургалдайг илж гаргавал могой амьдарна. Тэр хүн илээч болно. Бас тэр гургалдайн цээжийг түүний амнаас идвэл тэр хүн алт, мөнгө амнаасаа гаргадаг ид шидтэй болох юм байна гэжээ. Дүү нь:

	— Энэ хоёр хэрээ юу ярьж байна? гэж ахаасаа асуужээ. Ах нь хэрээний бүх ярьсан зүйлийг дүүдээ хэлжээ.

	Ингээд тэр хоёр өдөржин шөнөжин явсаар байгаад могойг олоод илж дарсаар гаргаж, гургалдайг цээж бөгс болгон хуваажээ. Гэдэс нь их өлссөн дүү нь гургалдайн бөгсөн талыг, ах нь цээж талыг иджээ. Тэгээд цааш явж байтал нь бас хоёр хон хэрээ хойно өмнөөс ирж ярилцжээ. Тэгээд нэг хэрээ нь:

	— Энүүхэн урд захад нэг айлын заан үхэх гэж байна. Эзэн нь эмчлүүлээд эдгэрэхгүй байна. Тэр үхвэл их хоол гарах нь ээ! гэжээ.

	— Баруун далны нь угаар нэг хүн том тэвнэ шаажээ. Түүнийг авч идээ бээрийг сайн цэвэрлэвэл эдгэрч зүгээр болох юм байна гэж гэнэ. Дүү нь «За юу гэж байна?» гэж ахаасаа асуужээ.

	Хэрээний ярилцсаныг ах нь дүүдээ хэлжээ. Тэгээд хоёулаа олж эдгэрүүлж шан хөлсийг нь авъя гэж явсаар байж арай гэж олж очиход, хэсэг хүмүүс цугларч яасан ч эдгэрэхээсээ өнгөрч гэж ярилцаж байв. Эзэн нь намайг тэжээж баян чинээлэг болгосон амьтан гэж үглэнэ. Дүү нь:

	— Танай заан хэзээнээс ингэж өвчилсөн юм бэ? гэх асуухад, эзэн нь их шохоорхож

	— Хэд хонож байна. Хоёр хүү минь арга чарга байна уу? Зааныг минь эдгэрүүлж өгвөл би юу ч хайрлахгүй, шан хөлсийг нь сайн өгнө шүү! гэхэд хүү нэлээд тойрч, дарж барьж үзээд:

	— Эдгэрүүлж болмоор л юм байна гэлээ. Эзэн

	— Тэгвэл эдгэрүүлж өгөөч! Та хоёрт юу хэрэгтэй вэ? бүгдийг нь одоо ч гэсэн аваад ирье гэлээ.

	— Авдаг нь ч болох биз! Харин энд олон хүний хэрэггүй бүгд явцгаа! Зөвхөн бид хоёр үлдэнэ гэхэд бүх хүмүүс явцгаажээ.

	Ах дүү хоёр ярилцсаар баруун талын далны нь хавдрыг хагалж идээ бээрийг цэвэрлэж үзэхэд үнэхээр том тэвнэ байсныг сугалан авч гэнэ. Заан төдий л удсангүй босож явжээ. Хоёр хүү зааныг дагаж явсаар нэг хашааны хаалганы дэргэд ирэхэд эзэд нь гүйлдэж ирээд зааныхаа хошууг илж, хоёр хүүг гэртээ дагуулан ирж хооллож ундалжээ.

	— Та хоёр манайд хэдэн ч хоног амарч болно. Хаа хүрэх газар чинь хүргэж өгнө. Та хоёр их ач тустай, эрдэм мэдлэгтэй хүүхдүүд юм гэжээ.

	Ах дүү хоёр гурван хоног дур зоргоороо сайхан амраад, гурав дахь өдрөө нэлээд алсхан байдаг элсэн уулаар явжээ. Түүний оройд гарч нэлээд амарч суужээ. Дүү нь одоо ч

	— Буцаж харья даа. Алт, мөнгөөр бөөлждөг болсон, бас зааны эзнээс нэлээд бараа авна. Харихад ч аав, ээж ч баярлана даа! Харин ах алтан гургалдайг мэдсэн, зааныг бас ах мэдэж хэлсэн. Тэгэхээр би юу ч олоогүй хүн болох нь ээ! гэж боджээ. Тэгээд:

	— Ах аа! Хоёулаа унтаж амаръя! Та зүүдлээд уул уруу өнхөрч магадгүй. Би таныг сайн бөхөлж унтуулъя! гээд дээлд нь ороож, бүсээр нь боож унтуулжээ. Ахыгаа унтмагц их элсэн уулын энгэр уруу өнхрүүлээд, өөрөө нөгөө айлдаа буцаж иржээ. 

	— Ах нь яасан бэ? гэж айлын хүмүүс асуухад

	— Ах бид хоёр хоёр тийшээ гарч явсан. Ах хол явна, намайг гэртээ харьж бай гэсэн юм. Би маргааш явна гэжээ.

	Гэрийн эзэн заандаа эд бараа, идэж уух юм, алт мөнгө ачиж гэрт нь хүргэж өгөөд буцжээ. Ах нь элстэй уул уруу өнхөрсөөр дунд хэр нь очоод тогтжээ. Арай гэж уяагаа тайлаад «Би зүүдлээд уулын уруу руу өнхөрчээ. Муу дүү минь орой дээр нь эрж хайгаад сүйд болж байгаа гэж уулын орой дээр гарсан нь дүү нь байхгүй байжээ.

	Дүү минь хаана үхэх гэж байгаа бол гэж гайхсаар уулын ар луу бууж бэлд нь байгаа нэг нуурт хүрч ус ууж амарчээ. Гэтэл өмнө зүгээс дан цагаан адуу усанд орж иржээ. Адууны араас том цагаан морь унасан, урт хулсан уургаа барьсан охин тууж ирлээ. Адуугаа услаад тэр охин дахин туугаад явлаа. Алсыг харж байтал уулын бэлд нэг муу бор гэр харагджээ. Явж очвол хэдэн ямаатай өвгөн, эмгэн хоёр байжээ. Тэр хоёр, хүүг их л сонирхсон байдалтай харж цай хийж өгөөд:

	— Хаанаас хаа хүрч явна? гэж асуужээ.

	— Гэрээсээ гарч тэр нэг их элстэй уулаар давж ирлээ гэхэд өвгөн эмгэн хоёр:

	— Хүн давж үзээгүй тэр их элстэй уулыг давж ирэх гэж дээ? гэж гайхан бие биеэ харснаа дахиад явбал тэр уулаараа давж гэр орноо олж очиж чадах уу? гэхэд

	— Ээ дээ мэдэхгүй бараг олж чадахгүй шиг байна гэхэд эмгэн

	— Иш, хөөрхий минь тэгж л таарна даа! Тэгвэл бид хоёрын хүү бол гэжээ. Хүү ч зөвшөөрч гэнэ.

	 

	х х х

	 

	Дүү нь гэртээ ирж олсон зүйлүүдээ аав ээждээ өгчээ. Аав, ээж хоёр нь:

	— За ямар олз омогтой ирэв дээ гэхэд алтан гургалдайг могой залгисныг илж гаргаж илээч болсон. Бас махыг нь залгиж идээд алт мөнгөөр бөөлждөг ид шидтэй боллоо. Айлын өвчилсөн зааныг эдгэрүүлж эд бараа, алт мөнгө авчирсан гэхэд аав, ээж хоёр нь тэр ид шидээ үзүүл гэхэд хүү үзүүлэхээр шийдэж огиулж ядаад арай гэж бөөлжсөн чинь алт, мөнгө биш, идсэн уусан нь гарчээ.

	— Ах чинь яасан бэ? гэж аав, ээж нь асуужээ.

	— Ах бид хоёр эндээс гараад л хоёр тийш явсан. Хаа явааг би мэдэхгүй гэж гэнэ. Аав, ээж хоёр нь уурлаж,

	— Энэ юмсыг чи олоогүй. Ах чинь олсон байна. Ах чинь шувууны хэл мэддэг. Чи юу мэдэх вэ. Чи явж ахаа олж авсан цагт гэртээ ир! гээд хөөгөөд явуулжээ.

	 

	X X X

	 

	Ах нь эмгэн өвгөн хоёрын хэдэн ямааг хариулдаг байлаа. Нэг өдөр хааны нууртаа хүргэж услаад гарч явтал баруун урдаас нөгөө том цагаан морь унасан, хулсан уурга барьсан охин дан цагаан, борлог адуу туусан ирж, адуугаа услаад ирж уулзжээ.

	Хоёулаа чулуугаар тоглож байсан нэг мэдсэн бүрэнхий болж ямаа ч байхгүй, адуу ч хааш явсныг мэдэхгүй, сандран эрж гарчээ. Өвгөн эмгэн хоёр ямаагаа хараад байхгүй болохоор өвгөн:

	— Хулгайчид хэдэн ямаагаа туулгаад явуулчихлаа гэж эмгэнээ загнажээ. Шөнө болсон хойно хүү ямаагаа тууж иржээ.

	— Яагаад оройтов? гэж эмгэн асуулаа.

	— Хол байдаг тэр нуураас услаад ирэхэд орой боллоо гэхэд

	— Тийм байх аа! Хааны мал усалдаг нуураас хэдэн ямаагаа услаад ирдэг байна шүү! гэсээр ямаагаа саагаад л «Хөгшөөн ямар их сүү ордог юм бэ, үүнийг хараач!» гээд л сүүгээ үзүүлээд баяр хөөр болжээ.

	Өвгөн дуугүйхэн тамхиа татаад суужээ. Үүнээс хойш эртхэн ирж байгаарай гэж эмгэн захижээ.

	Нөгөө нууртаа хүрсэн чинь хааны охин хээр морь унаад дандаа бараан адуу тууж иржээ. Хоёулаа дахин тоглосоор бас орой болгОжээ.

	— Өвгөн өчигдөр удаж, удаж нэг юм ирсэн, өнөөдөр туугаад алга болсон гэж уурлаад, эмгэн гарч орсоор байлаа. Бүрэнхий болсон хойно хүү ямаагаа туусаар иржээ. Эмгэн сандран

	— Хүү минь яагаад оройтов? гэхэд хүү:

	— Хааны охинтой тоглосоор байгаад нэг мэдсэн орой болчхож гэжээ.

	Эмгэн "хааны гүнжтэй тоглодог байна шүү! Энэ хүүхэд зүгээр хүүхэд биш шүү!" гэж бодон сүйд болжээ. Үүнээс хойш эртхэн ирж байгаарай гэж дахин захижээ.

	Үнэхээр ч охин хүү хоёр ярилцаад эртхэн гэр орондоо ирдэг болж гэнэ.

	Нэг өдөр хүү өвгөн эмгэн хоёрт

	— Би хааны охинтой суумаар байна. Аав та хаанд хэлж өгөөч гэжээ. Өвгөн:

	— Очиж очиж хатан гүнжтэй суумаар гэнэ шүү! Тэр дагиныг чинь чи бидэнд байтугай өөр хошуу нутгийн баяд, ноёдод ч өгдөггүй юм. Би тэгж толгойгоо авхуулахаа больё гэжээ. Хүү хэд хоноод:

	— Би хааны гүнжтэй чинь суухаар ярьсан юм. Хаанд өгөх сүй бэлгийг би аргалж чадна. Аавыг очиход хаан уурлаж зодож загнахгүй гэжээ.

	Эмгэн өвгөнөөсөө гуйж, хэлсээр байж урт хадаг өвөрлүүлэн явуулжээ.

	Өвгөн айсаар хааныд очиж:

	— Манайх нэг өргөмөл хүүтэй юм. Тэр хүү маань танай гүнжтэй суухаар тохиролцсон юм гэнэ. Үүнийг хаан танд айлтгах гэж ирлээ гээд хадгаа барьжээ. Хаан тохуурхсан царайтай хадгийг аваад:

	— Гурван морин тэрэг алт мөнгө өгөөд ав л даа! Хариугаа гурав хоногийн дотор өгөөрэй! гэжээ. Өвгөн гэртээ ирээд:

	— Гурван морин тэрэг алт, мөнгө өгөөд ав гэж байна. Чи бидэнд гурван морин тэрэг алт мөнгө байтугай, гурван цэн ч байхгүй дээ. Тэгэхээр тийм том санаа санахын ч хэрэггүй биз дээ! гэжээ. Хүү нэлээд бодол болж байснаа:

	— Та хаанд очиж гурван морин тэргээ явуул гэж хэлээч гэжээ.

	— Хааныг доромжилсон хэрэгт энэ муу бөндгөрөө өгөх гэж үү! гээд уурлажээ. Хүү:

	— Таныг толгойг авахгүй. Би тэр гурван морин тэргийг нь алт, мөнгөөр аргалаад дүүргэж чадна гэжээ.

	Хүү эмгэн хоёрын дахин дахин гуйгаад байхаар өвгөн аргагүй явах болжээ. Тэгээд хааныд очоод:

	— Манай хүү гурван морин тэргээ маргаашийн дотор явуулаач гэж байна гэжээ. Хаан

	— Маргааш явуулна. Харин гурван морин тэрэг дүүргэхгүй бол чиний толгойг авна шүү! Хэрэв алт мөнгөөр дүүргээд өгвөл гүнжийг минь гэр, мал, хөрөнгөтэй нь аваач! гэжээ.

	Өвгөн юу гэгч болох бол гэж элдвийг бодсоор гэртээ ирж,

	— Маргааш гурван морин тэрэг явуулах боллоо. Хэрэв алт, мөнгөөр дүүргэхгүй бол миний толгойг авна гэж байна! гээд санаа алдаж хүү эмгэн хоёрыг ээлжлэн харжээ. Хүү:

	— Хааныхаас хүмүүс ирэхэд нэг ямаагаараа дайлъя! Махыг бүрнээр нь чанаад тэвшиндээ тавиарай! Бас цайгаа чанаад бэлэн болгож байя. Тэгээд тэднийг хүрч ирэхээр манайд морилон орж цай ууж, мах зоогло гээрэй! Би гараад төдий л удахгүй «Алт, мөнгөө аваад яваарай!» гэж дуудна. Тэгэхээр дагуулаад ирээрэй гэж хоёр хөгшинд захижээ.

	Маргааш нь гурван морин тэрэг хөтөлсөн гурван түшмэл их л тохуурхсан байдалтай иржээ. Хүү түшмэлүүдтэй мэндэлж гэртээ оруулаад цай аягалж, таваг махаа тавиад гараад явжээ. Удсан ч үгүй:

	— Түшмэд алт, мөнгөө аваад буцаарай! гэж дуудахад гурван түшмэд гарч ирэв.

	Морин тэргүүдийг алт, мөнгөөр дүүргэснийг хараад ихэд гайхан, тэргээ хөтлөөд явах гэтэл морьд нь дааж явж чаддаггүй гэнэ. Анх хүүхний унаж ирсэн цагаан морь тэрэгтэй алтыг арай чамай чирээд явжээ.

	Хаан маргааш нь охиныхоо гэр, мал, эд хөрөнгийг нь ачиж ирж тохинуулаад, хоёр морин тэрэг алт, мөнгөө аваад буцжээ. Өргөмөл хүү өвгөн эмгэн хоёрын хэдэн ямааг нь хонин сүрэгтээ нийлүүлж тэднийг асран жаргуулжээ. Харин ийм их алт мөнгийг хаанаас яаж олов гэж хааны сэтгэлд хар бууж охиндоо «Алт мөнгө өөр байна уу? үгүй юу? Ер нь ийм их алт мөнгийг хаанаас олсныг нь мэд!» гэж тушаажээ.

	Хааны гүнж алт мөнгө яаж олсныг нь нөхрөөсөө байнга асуудаг болжээ. Үнэнээ хэлэхгүй байсан боловч нэг өдөр аргагүйд алтан гургалдайн цээж залгиснаа хэлжээ. Гэтэл эхнэр нь тэр тухай эцэгтээ хэлжээ. Хаан:

	— Танай хүү ид, шидийн алт мөнгөөр хуурсан гээд охиноо нэг өдөр гэр орон, мал хөрөнгөтэй нь аваад явжээ. Хүү, өвгөн, эмгэн гурав сандарч хэдэн ямаагаа барьж авч, муу гэрээ барьжээ. Өвгөн:

	— Гайтай, хөөтэй хүүгээс болж сүү саальтай хэдэн ямааны маань зүс солигдож орхилоо. Муу гэр минь ч хааны малын хөлд урагдаж гүйцэв. Энэ гайтай хүүг хөөж зайлуул! гэж эмгэнээ загнаж гэнэ. Эмгэн нь:

	— Энэ хүү чи бид хоёрыг өөд татахаас уруу татахгүй гэж хүүг хамгаалсаар байсан боловч эцэс сүүлдээ хүүг аргагүй явуулах болжээ.

	Эмгэн уутанд жаахан ааруул, ээзгий хийж хүүд өгөөд

	— Зүүн зүг чиглэн яваарай! Чи хэзээ ч зовж ядрахгүй амьдарч чадна. Харин муу эмгэн, өвгөн хоёроо бас аав, ээжээ мартаж болохгүй шүү! гэж захижээ.

	Хүү ууттай жаахан юмаа идээд хэд хоног явжээ. Нэг өдөр явж байтал алсад тоос бужигнаж хоёр юм ноцолдож байхаар ойртож очсон чинь хоёр шуламс ноцолдож байжээ. Хүү нэлээд ажиглаж байснаа

	— Та хоёр чинь яагаад ингэтлээ ноцолдож байгаа юм бэ? гэж асуухад

	— Бид хоёр хурдан шаахай олж авсан юм. Тэгээд хэн дийлсэн нь авах гээд хүч чадал үзэлцээд уулыг дов, талыг там болтол ноцолдож байна гэжээ.

	Хүү:

	— Та хоёрт арга зааж өгье! Хоёулаа холоос уралдаад хэн түрүүлсэн нь хурдан шаахайгаа ав! гэжээ.

	Шуламсууд дуртай зөвшөөрч уралдахаар хол явжээ. Хүү тэр чөлөөнд нь хурдан шаахайг нь өмсөөд зугтжээ. Ингээд хурдан шаахайгаараа ан амьтныг хөөж намнан амьдарч явж гэнэ. Гэтэл нэг хүнтэй тааралджээ. Хүү тэр хүнээс

	— Та яаж юугаар амьдарч явна? гэхэд

	— Хүү минь. Би далдын хар малгайтай юм. Малгай дотроо нуугдаж байгаад юм олж авч амьдардаг юм.

	— Харин чи яаж амьдардаг вэ? гэжээ. Хүү:

	— Би хурдан шаахайгаараа ямар ч амьтныг хөөж барьж амьдардаг. Аюул тохиолдвол зугтаад алга болно гэжээ.

	Ингээд тэр хоёр ид шидээ үзэлцээд шаахай, малгай хоёроо сольжээ. Хүү далдын хар малгайгаа өмсөөд нэг хэсэг амьдарч байжээ. Гэтэл сайхан модтой, жимстэй, устай, цэцэг навч дэлгэрсэн газар нэг хүн хивсэн дээр хэвтэж байжээ.

	Хүү их сонирхон очоод:

	— Та чинь яаж амьдардаг хүн бэ? гэхэд

	— Би ид шидтэй нэгэн хивстэй хүн. Хивсээ дэлгэхэд ийм сайхан ой мод, жимс бий болдог юм. Би тэр жимсийг түүж идээд сайхан амьдардаг юм гэж гэнэ. Харин ингэхэд чи юугаар амьдардаг юм бэ? гэжээ

	— Би далдын хар малгайтай. Түүгээрээ санасан бүхнээ авч бүтээж амьдардаг гэжээ.

	Тэгээд тэр хоёр хивс малгай хоёроо бас сольжээ. Хүү хивсээрээ хэсэг амьдарч, нэг өдөр үүрээд явж байтал нэг хүн тогоо дүүрэн мах чаначихсан, сүүтэй цай уусан сууж байгаа тааралджээ.

	— Бас л та яаж амьдардаг вэ? гэж асуухад

	— Би ид шидтэй тогоотой хүн дээ. Тогоогоо тавиад «Цай чанагдаж тийм хоол бол!» гэхэд хоол бэлэн болдог юм гэжээ. Хүү хивсээ дэлгээд ид шидийг үзүүлээд бас хивс, тогоо хоёроо сольжээ. Хүү тогоо үүрч яваад л ядарсан газраа хоол унд хийж, идэж ууж амраад байдаг болжээ. Гэтэл нэг өдөр модон муна барьсан хүн тааралдаж гэнэ. Хүү:

	— Та чинь яаж амьдардаг хүн бэ? гэж асуусанд тэр хүн мунаа өргөөд

	— Би энэ мунаараа «Ан амьтан намнаад...» гэхэд намнаад ирдэг, «Ийм ч юм, тийм ч юм аваад ир!» гэхэд аваад ирдэг юм. Үүгээрээ л амьдардаг гэжээ. «Үнэхээр гайхалтай юм байна» гэж бодоод хүү тогооныхоо ид шидийг үзүүлж гэнэ. Тэгээд тогоо, муна хоёроо сольжээ. Мунаа барьж хэсэг амьдарч яваад нэг газар амарч суугаад боджээ. Би хурдан шаахайтайгаа байсан бол ямар ч аюулаас зугтаж чадах байсан. Эрдэнийн хивстэйгээ байсан бол мөн ч сайхан байх сан. Ид шидтэй тогоотойгоо байсан бол дуртай хоол цайгаа хийж идэж ууж амарч суух байсан. Далдын хар малгайтайгаа байсан бол өмсчхөөд хүн амьтан, юунаас ч нуугдчихна гэж бодлоо.

	Гэвч миний энэ муна чинь «аваад ир» гэсэн болгоныг аваад ирдэг ид шидтэй шүү дээ! гэж бодонгуутаа «Эрдэнийн хивсийг минь байгаа газраас нь аваад ир» гээд шиджээ. Ид шидтэй муна нь удаж түдсэнгүй авчирчээ. Дараа нь далдын хар малгай, хурдан шаахай, илбэт тогоогоо ээлж дараалуулан авчруулаад эрх дураараа амьдрах болжээ.

	Гэтэл нэг өдөр «Хааныхаас сэтгэлтэй хүүхнийг минь авч ирвэл мөн ч сайхан аа!» гэж гэнэт боджээ. Тэгээд «Хааны нутагт хар шуурга тавиад бай» гээд мунаа явуулжээ. Гэтэл хааны нутагт хар шуурга тасрахгүй болж, ган тохиолдож, хүн амьтан байж болохгүйд хүргэхэд мэргэд, зурхайчдаа цуглуулж арга чарга юу байгааг асууж гэнэ. Нэлээд хугацаа өнгөрсний дараа нэг хүн:

	— Хойд зүгт алс хол сайхан зуншлагатай нэг жаргалтай сайхан газар байна. Тэнд ганц бие хүн амьдарч байгаа юм байна. Тэр хүнээс асуух буюу түүнийг залж ирвэл ган гачиг арилна гэжээ.

	Хаан хоёр түшмэдээ явуулжээ. Хоёр түшмэл яван явсаар байж нэг сайхан ой модтой, цэцэг навч дэлгэрсэн газар очвол эрээн хивс дээр нэг хүн хэвтэж байна гэнэ. Дэргэд нь тогоотой юм буцалж байгаа харагджээ. Түүнтэй уулзахаар ойртож очтол гэнэт нөгөө хүн үзэгдэхгүй болжээ. Хоёр түшмэл гайхаж «Энэ лав ид шидтэй хүн юм» гэж ярилцаад мориноосоо бууж

	— Үл үзэгдэх хүн гуай! Бид хоёр хааны зарлигаар тантай уулзах гэж ирсэн юм. Бидэнтэй уулзаач! гэж мөргөн гуйж гэнэ. Тэгээд

	— Хаан, таныг аваад ир гэсэн юм. Та хааныд морилон очно уу? гэжээ

	— Хэрэгтэй бол өөрөө ирж уулз! гэж хэлээрэй гэж явуулжээ.

	Хоёр түшмэл буцаж очоод хаандаа хэлэхэд хаан лав ид шидтэй хүн юм даа гээд дахин хоёр түшмэлийг «Энэ ган гачгаас яаж салах вэ?» гэж асуугаад ир гэж явуулж гэнэ. Хоёр түшмэл дахин ирж хааны хэлснийг хэлжээ.

	— Миний энэ нутагт нүүж ирэхгүй бол хүн малтайгаа сөнөж дуусна. Хэрэв нүүж ирэхгүй бол эхнэрийг минь авчирч өгөөрэй! гэж байна гээрэй! гээд явуулжээ.

	Хоёр түшмэл буцаж ирээд хаандаа айлтгаж гэнэ. Хаан, ноёд ярилцаж нөгөө хүргэн хүү байх нь! Хүүхнээ түргэн хүргэж өгье гэж шийдээд нутгаараа нүүж очжээ. Хаан урьдын буруугаа хүлээж, хаан ширээгээ хүргэн хүүдээ шилжүүлж өгчээ. Шинэ хаан хүү өргөмөл аав, ээж өөрийн төрсөн аав, ээжээ нутгаас нь нүүлгэн авчирч, жаран жилийн жаргал, наян жилийн найр хийж амар сайхан жаргажээ.

